
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОГЧИЙН ТУХАЙ ТОВЧХОН

	«Үдэд сүүдэр арилдаг», «Мөнхийн дуудлага» зэрэг роман хэвлэгдэн гарснаар орос зөвлөлтийн утга зохиолд бас нэгэн авьяаслаг уран бүтээлч тодрон гарч ирсэн нь бүхэнд ойлгомжтой болсон билээ. Энэ бол Анатолий Иванов байлаа. А. Иванов «Мөнхийн дуудлага» романыхаа тэргүүн дэвтрээр А М. Горькийн нэрэмжит ЗСБНХОУ-ын Төрийн шагнал хүртсэн юм. Энэ нь зохиолчийн авьяас билгийг зүй ёсоор үнэлсэн яруу тод нотолгоо мөн. Дур сонирхол татаж чадсан роман туурвисан зохиолчийн намтрыг уншигч олон зүй ёсоор сонирхох болжээ.

	А. Ивановын зохиолуудад дүрсэлснээр, ард түмний амьдралын нийгэм— ёс суртахууны ээдрээтэй давхаргыг «өндөрт тавьж» ард түмний хувь заяаг маш нарийнаар дүрслэн гаргана гэдэг бол ихээхэн туршлага хуримтлуулсан, ахмад зохиолчийн дийлэх ажил юм.

	А. Ивановын намтар гэвэл Аугаа их Эх орны дайн эхлэхэд бага насаа үдсэн хөвгүүд охид, үе тэнгийнхнээс нь онц ялгагдаад байх юм байсангүй. Сургуульд суралцахын зэрэгцээ хамтралд ажиллаж, гурван хүүхэдтэйгээ үлдсэн ээждээ тусалж байв. Аравдугаар анги төгсгөөд Алма-Атын улсын их сургуулийн сэтгүүлчийн ангид орж суралцжээ. Түүнийгээ төгсгөөд цэргийн алба хааж, дараа нь цэргийн сонины газар ажиллаж бэлтгэлд гарснаасаа хойш мужийн сонинд ажиллажээ. Тэр үеэс эхлэн өгүүллэг бичих болжээ. Хэдэн жилийн дараагаар орон даяар алдаршсан бусад романаа туурвижээ.

	Энэ нь юуны өмнө улс орны баатарлаг түүхтэй салшгүй нягт холбоотой орчин үеийн нийгэм— ёс суртахууны асуудалд зохиогчийн зүгээс хандсан онцгой харьцаагаар баяжсан Сибирь нутгийн цоо шинэ бөгөөд дахин давтагдашгүй сонин ертөнц, сибирийн зан заншил А. Ивановтой хамт Зөвлөлтийн утга зохиолд хүрэлцэн ирснээр тайлбарлагдах биз ээ.

	Хуучин нийгмийн үлдэгдэлтэй хийсэн эвлэршгүй тэмцэлд социалист хүнлэг ёсны өндөр зарчим ялан дийлж байдгийг нотлон харуулдаг Анатолий Ивановын уран бүтээлийн дотор «Нүгэлт хорвоогийн нэгэн явдал» гэдэг тууж зохих байр суурь эзэлдэг.

	Эл туужид гашуун зовлон, хүнд бэрхшээл тохиолдсон ч шударга бус явдлыг даван дийлж, сэтгэл зүрхэндээ хүн ард, амьдралыг хайрлах ариун нандин чанараа алдалгүй хадгалж чадсан хүний хувь заяаг урнаар дүрслэн харуулсан юм. Туужийн гол баатар Павел Демидов бол чухамдаа тийм хүн, Демидовын бүхий л амьдрал нь хувь заяаны аливаа хүнд сорилт, бэрхшээлийг сөрөн зогсож, төрөлх эх орон, ард түмэндээ үнэнчээр зүтгэн, жинхэнэ хүн ёсоор ажиллаж амьдрахын үлгэр дуурайллыг үзүүлэх болно.

	Павел Демидов бол А. Ивановын зохиолын бусад баатрын нэгэн адил зохиолчийн уран бүтээлээрээ амьдралд байнга нотолж байдаг ёс суртахуун— гоо зүйн сайхан шинж чанарыг шингээсэн хүн мөн.

	Намрын бүүдгэр наран жаргах дөтлөхөд намгархаг хотгор газрын дээгүүр цэнхэр манан татаж, голын тэртээх нуга, түүний цаадтайх тариалангийн хадсан талбайг бүрхэж эхлэв. Оройхон тийшээ хэсэг хэсэг өтгөрөн бөөгнөрч, хүйт даасаар, улам томров. Тэгж тэгж чимээ аниргүйхэн холилдон нийлэв. Голын тэртээх тэрхүү битүү манан улам нэмэгдэн хүндэрсээр гол руу бууж эхлээд цаад эргийг, дараа нь аагим халуун зуны туршид ядарч туйлдаад намуун дөлгөөн болсон өргөн Обь мөрний тэн хагасыг бүрхэж жингүй хоосон сүр бараагаараа няц дарахыг завдах мэт тосгон руу улам бүр ойртон дөхөв.

	— Татьян минь, энэ ч худлаа даа гэж Павел Демидов аяархнаар санаа алдав. Тэрээр аанай л шавар байшингийнхаа дэргэд ердийн зуршлаараа суучхаад голын тэртээх түргэн бүдгэрэх алсыг ширтэнэ.

	— Аав аа, та юу гэв ээ? Хэн худлаа ярив? Найман настай өргөмөл хүү Гринька нь хашаандаа орж ирүүт Демидовоос асуув. Жаал хүү даарч бээрсэн гартаа элэгдэж хуучирсан цүнх барьжээ.

	— Манан л байхгүй юу? хэмээн Демидов Обь мөрний зүг толгой зангаад,

	— Хараач, тэр гайхлыг гэв.

	Гринька хүү нусаа шордхийлгэн татаад, хуруугаараа хамраа үрж, бодлогоширсноо:

	— Яаж худлаа ярьж байна? гэв.

	— Яах вэ дээ, сүрдүүлээд л байна. Чи мэдэхгүй гэж үү?

	Тэд нэг хэсэг дуугарсангүй. Саявтархан, сургуульд орохынх нь өмнө тосгоны хоршооноос авч өгсөн цоо шинэ цэмбэн цамц өмсөж, аавынхаа том гэгчийн малгай тавьсан нь Гринькийг бүр ч бяцхан харагдуулна. Эцэг Демидов нь цаанаа л нэг болхидуу, эв хавгүй, нугалж суусан өвдөг нь хүртэл хэт ёрдойж, зузаан хөвөнтэй хүрмийн цаанаас дал мөр нь овойж товойн харагдсан хатангир хүн байв. Нас сүүдэр хэдийнээ жар гарч, тэтгэвэр авдаг болсон ч түүнийг настай хүн гэж хэн ч хэлэмгүй. Хааяа боловч сахлаа толийтол хусчихна. Өнөөдөрхөн сахлаа хуссан тул түүний үрчийж шалхайгаагүй хоёр хацар нь үдшийн бүрийд гөлчгөнөнө.

	— Мэдэж байна аа. Оройхон тийшээ манан өтгөрөх тусам өглөөгүүр төдий чинээ хүйтэрдэг. Та үргэлж л тэгж ярьдаг шүү дээ гэж Гринька хэлэв.

	— Тэр ч тийм ээ. Өөр юу мэдэж байна?

	— Өөр юм мэдэхгүй байна.

	— Үгүй ээ, чи битгий амьсгал. Тэгээд хөдлөлгүй сайн чагна. За, юу дуулдана?

	Гринька духаа үрчийлгэн, хярсан туулай мэт хөдлөлгүй зогсоно.

	— Юу ч л алга. Нэг муу нохой л хуцаж байна.

	— Тэнэг гэдэг нь. Жингэр л хуцаж байна шүү дээ. Бригадын дарга Митрофаных байна. Өөр?

	— Нэг ачааны машин ухарч байна уу даа. Бас хаа ч юм, охид шуугилдаж байх шиг байна.

	— Хамтралын адуучин Артамоны охин Клавкагийн л дуу хадаж байна.

	— Тэнд инээж наадсан хүүхнүүд ч зөндөө дөө гэж Гринька тодруулж хэлэв.

	— Клавка мөн тэнд байна. Одоо ингээд Ленька тракторч гармони хөгжмөө татаж гарна даа. Ленька ч тэнэг золиг доо. Хөгжим нь цоо шинэ, ёстой нэг шүүдрийн ус шиг гялалзсан эд, даанч тоглох нь найгүй. Зүгээр нэг нойтон мод хөрөөдөж байгаа юм шиг л... Уул нь тун зүгээр залуу байгаа юм, бас чиг гэж аятайхан халимагтай.

	Нээрээ ч түдэлгүй гармони хөгжмөөр барагтайхан тоглох аялгуу бүдэг бадаг сонсогдож эхэллээ.

	— За, тээр. Нөгөөх чинь сүрдүүлсээр л байна гэж Демидов голын цаад руу, ойртон дөхсөөр байгаа манангийн зүг толгой дохив.

	— Сүрдүүлээд яах юм бэ? Хэнийг тэр вэ? Тэгээд яаж сүрдүүлж чаддаг юм бэ? хэмээн Гринька хүү бас л юм ойлгосон янзгүй хэлэв.

	— Мангуу минь! гэж Демидов харцаа ширүүлэн ууртай дуугараад, — Гэртээ ор. Чамд төмс чанаад тавьчихсан. Цонхны тавиур дээр домботой сүү байгаа... Харин би энд жаахан суугаад орхиё гэхэд,

	— Аав, та харин Марька Макшеевын дэлгүүр лүү битгий явчхаарай гэж Маршанихийн ой хамгаалах станцад ажиллаад хоёр жил болж байгаа өргөмөл эгч Надеждагийнхаа үргэлж хэлж гуйдаг шиг Гринька хүү ааваасаа гуйлаа. Тэгснээ бас эгчийгээ дуурайж:

	— Аав аа, та энэ муухай хар усыг битгий уугаач дээ гэж хэлэв.

	— Тонил цаашаа! Энчээ сууна гэж чамд хэлж байна. Хаашаа ч явахгүй гэж Демидов хашхирав.

	Гринька яваад өглөө. Тэр ганцаараа хооллож суухдаа, аавыгаа нөгөөх л бахь байдгаараа «чонын нүд» дөнгөж анивалзав уу, үгүй юү, дэлгүүр лүү заавал очно доо гэж бодож суулаа (Мария Макшеевын байшингийн намхан цонхны цаана үдэш орой болуут гэрэл асаж, тэр цонхоор архийг «хариултгүй үнээр» буюу дөрвөн рублиэр худалддаг болохоор ийнхүү «чонын нүд» гэдэг нэрийг аав нь оноосныг тосгоныхон ч цөм андахгүй болжээ). Аав нь согтуу байхдаа их л сайхан зантай, ер нь эрүүлээсээ ч дээр, ирэх болгондоо мөн л тэр цонхоор авсан хямдхан чихэр юм уу боорцог, эсвэл ганц шил нимбэгийн ундаа авчирч өгнө. Тэгээд согтуугаа гартал өрөөн дотроо нааш цааш холхиж, аав нь аргагүйн эрхэнд уучихлаа гэж өөрийгөө зөвтгөхийг оролдон, ахиад хэзээ ч амьдралдаа архи уухгүй энээ тэрээ гэж хүүдээ итгүүлэх санаатай толгойг нь илж аргадна, заримдаа бүр уйлдаг ч байсан байх. Гэвч хүүдээ нулимсаа үзүүлчих вий гэж айхдаа толгой сэгсрээд, өрөөнийхөө хоёр булангийн хооронд алхалж, аман дотроо нэгэн хачин янзын ойлгомжгүй дууг эцэс төгсгөлгүй аялахчаан болно.

	 

	Би гэдэг хэн сэн бил ээ? Ердөө л нэг жирийн амьтан 

	Би байна шүү, та минь ээ, хачин этгээд хүн шүү дээ...

	 

	Гэлээ ч гэсэн Гринька хүү орой болгон аавыгаа согтуу ирээсэй гэж үл хүснэ. Тэр аавыгаа эрүүл байхад нь илүү дуртай.

	Ширээн дээрхээ цэвэрлэж байхдаа, аавыгаа үнэхээр хачин хүн шүү, өөрийнхөө тухай нээрэн л үнэн юм дуулаад байдаг юм гэж Гринька хүү бодов. Гурван жилийн өмнө Маршанихийн өнчин хүүхэд асрах газраас түүнийг үрчилж авахдаа эцэг нь хачин янзын болзол тавьж билээ.

	— Чамайг Вовка гэдэг биз? Үүнээс хойш чамайг би Гринька гэж нэрлэнэ гэхэд,

	— Би зөвшөөрөхгүй гэж тэр үед Вовка байсан Гринька татгалзжээ.

	— Энэ харин заавал шүү. Тэгэхгүй бол яагаад ч болохгүй, хүү минь. Чи хэчнээн ухаантай, сайн хүү байлаа ч гэсэн би чамайг авахаа больчихно шүү. Өөр хүүхэд авна. 

	Тэгээд таг дуугүй болсноо, юу ч ярилгүй урт гэгчийн ороосон тамхиа татаж дуусаад, ишийг нь газар хаяж, хөлөөрөө гишгэлэн (тэд цэцэрлэг дотор ярилцаж байв) хагас хугас ойлгогдсон урт яриагаа эхэлсэн юм. 

	— Хүү минь, би гэдэг хүн уг нь ойн цагдаа хийдэг хүн л дээ, энэ нь ой модыг хамгаалж, арчилж, бас ан амьтдыг нь ч харж хамгаална гэсэн үг. Манай байшин яг ой дотор байдаг... Ямар үзэсгэлэнтэй сайхан ой гэж санана?! Ай даа, мөн хэлэх үггүй гоё доо! Би байшиндаа хэвтэж ч бай, эсвэл ой дотуур явж ч бай, хаа л бол модод шуугиад л байдаг... Чи тэр моддыг зүгээр л салхинд шуугьж байна гэж бодож байна уу? Үгүй ээ, хүү минь. Тэд чинь баярт үйл явдал тохиолдов уу, аль эсвэл зовлон гуниг тохиолдов уу гэдгээ надтай ярилцаж байгаа нь тэр шүү дээ... Эсвэл хэн, ямар хүн явж өнгөрөв, сайн хүн үү, муу хүн үү гэдгийг хэлнэ. Мэдээжийн хэрэг, сайн хүн явсан бол зүгээр л яваад өгнө шүү дээ. Харин муу хүн байсан бол, дүү минь зүгээр өнгөрөхгүй шүү! Ер нь л тэгээд юм бүхний тухай илтгэж байдаг юм шүү дээ. Хүү минь, ой мод гэдэг чинь зүгээр нэг мод биш, яг л амьд хүмүүс гэсэн үг. Харин хөрөөдөж унагасан хойно л сая мод, гуалин гэдэг юм, за ер нь л... Би гэртээ охин Надеждатайгаа хоёулаа суудаг. Бас л чам шиг, өргөмөл охин байгаа юм. Би гэдэг хүн чинь бүх насаараа гон бие гозон толгой явсан, эхнэр гэгчийг авч үзээгүй хүн. Яагаад гээч? Энэ их хэцүү асуулт, хөгширсөн хойноо л нэг юм ухаардаг юм уу даа. Эсвэл тэнэгээсээ ч болсон байж магадгүй. За тэр ч яах вэ... Ингээд би ер нь нэг охин өргөж авъя байз гэж шийдлээ. Дайны дараахан өнчин хүүхэд хэчнээн их байсан гэж санана... Одоогийнхоос олон байсан. Тэгээд яах вэ дээ, харжээ байтал... нэг нусгай охин тааралдлаа. Яг л чам шиг сэвхтэй. Яагаад ч юм, би ер нь сэвхтэй хүүхдэд дуртай байдаг юм. Түүнийг Анна гэдэг байжээ. Анька босоорой, амрагаа олоорой гэж үг бий... Яагаад ч юм, би тэрэнтэй яг ингээд л чамтай ярьж суугаа шигээ ярьж суутал гэнэт ийм тэнэг юм бодогдоод явчихсан юм даг. За яах вэ, би ингээд өсгөчихнө, тэгээд хань нөхрөө олно биз, харин би бас л, ганцаараа үлдэх байх даа гэж бодлоо. Тэгээд би ингэж хэллээ, чамайг Надежда гэж дуудна шүү. Чиний хувьд зүгээр л нэг нэр, миний амьдралын хувьд гүн утга учиртай үг шүү гэлээ. Яг ингэж л хэлсэн юм даа. Шинэ нэр өгчихлөөр нөхөр олж, эрт орой хэзээ нэгэн цагт намайг орхиод явчихгүй юм шиг л бодож явсан юм сан. Би тэгэхлээр мөн ч тэнэг хүн байсан байгаа биз? Тийм үү? гэсэн билээ.

	Тэгэхэд Гринька гэнэт чангаар дуу алдсанаа саналаа.

	— Яалаа гэж дээ! Таны зөв... Нэгэнт л та хүүхдээ болгож байгаа юм чинь тэгэх л ёстой! гэж билээ.

	— Тэгнэ ээ тэр, би чамайг тун яггүй толгой гэж бодсон юм! Тэр яах вэ дүү минь, ёстой юм ёсоороо л биз, харин хүн гэдэг чинь хүн шиг л амьдрах ёстой. Өнгийн цэцэг бүрхсэн өргөн тал зунжин цэцэглэж, үр жимсээ өгч, өвөл өнжөөд хавар нь ахиад баяр баясгалантай учирдаг шүү дээ. Өөрийн үр удмаа үлдээнэ ээ гэсэн үг. Ганцхан би л гэж гаж буруу хүн байгаа юм... Тийм ээ, миний Надежда тун сайн охин доо. Даанч одоо Маршаниха руу байсхийгээд л кино, бүжиг гээд гүйгээд байдаг боллоо. Тэнд нэг ойн мэргэжилтний хүү Валентин гэж залуу байдаг. Чамд гэж хэлэхэд, бас л хол явах, ухаантай залуу байгаа юм, тэгэхдээ... Нэг үгээр хэлэхэд юу болохыг нь гадарлаж байна уу?

	— Аа, хүүхнүүд тийм л улс даа! гэж Володька нэртэй байсан Гринька өөрийн эрхгүй дахин дуу алдаад, — Би л бол таныг хэзээ ч орхихгүй гэж хэлэв.

	— Зөв хүү минь. Тэгэхлээр зөвшөөрч байна уу?

	— Энэ асрах газарт юу нь сайхан байх вэ? Харин би Вовка л байсан, Вовка хэвээрээ үлдье гэв.

	— Үгүй ээ, энэ болохгүй. Яагаад ч болохгүй, хүү минь.

	— Яагаад?

	Түүний эцэг болох гэж байгаа хүн нь ахиад л дуугүй болсноо бас нэг тамхи ороож татав.

	— Надька яах вэ, хүнтэй суугаад, тусдаа гараад явчихна, энэ бол ойлгомжтой. Валентинтайгаа сууна уу, өөр хүнтэй сууна уу... Ёстой нэг ландгар сайхан хүүхэн болсон. Нүд нь ямар гэж санана, Гринька минь сонсооч, ямар гоё нэр вэ, хүү минь! Охин маань гэрэл туяа цацарсан сайхан нүдтэй. Тэгээд яах вэ дээ, би өсгөдгөө өсгөж үүргээ биелүүллээ. Одоо охин маань үүргээ биелүүлэг, энэ хорвоо дээр сайхан нүдтэй хүн аль болох олон байх ёстой. Явчихлаар нь би л ганцаараа үлдэх байх даа. Ганцаархнаа гэж үү? Үгүй ээ, тэгэхгүй. Жишээ нь шөнө унтаж байгаад сэрэхэд чихэнд маань гринь— гринь— гринь гээд л дуулдаад байна. Энэ чинь юу вэ, цонхны шил салхинд чичирч байгаа юм уу? Үгүй ээ, энэ чинь миний хүүдээ өгөх нэр. Ой дотуур явж байхад эргэн тойрон гринь— гринь— гринь гээд л... Энэ юу вэ? Шувуудын жиргээ юу? Тийм ээ, шувууд дуулалдаж байна. Харин хэний тухай юм бол? Тэд миний хүүгийн тухай л шулганалдаж байгаа нь тэр... Тэгэхлээр чи Вовка нэртэй хэвээр үлдэж яасан ч болохгүй... гэж ярьж билээ.

	...Гринька хүү ширээн дээрхээ хураагаад, сүү аягалж уусан домбоо жижигхэн дийзээр таглаж тавив. Цонхны цаана хав харанхуй, хэн нэгэн хүн шилний цаад талд хар цаас наачихсан юм шиг л түнэр харанхуй болжээ. Аав нь алга л байлаа.

	Хүү санаа алдсанаа, ор дэвсгэрээ засаж, гэрлээ унтраан, хөнжилдөө шургаж ороод өнгөрсөн явдлыг эргэж санав. Тэрэнд хуучин нэрээсээ салахад харамсалтай, тун чиг харамсалтай байжээ. Гэвч энэ настайвтар хүн яагаад ч юм сэтгэлийг нь татаж, бас хэд хэдэн удаа түүний хэлсэн дасал болоогүй «хүү минь» гэдэг үг өөрийн эрхгүй нүдний нь нулимсыг цийлгэнүүлжээ.

	— Туулайнуудыг та... бас л харж хамгаалдаг уу? гэж тэр асуухдаа нулимстай нүдээ нууж ядан толгойгоо гудайлгажээ.

	— Туулайг уу? Тэгэлгүй яах вэ. Хамгийн өрөвдөлтэй амьтад байхгүй юу. Тэд манай байшинг тойроод л, болжмор шиг олноороо дэгдэж явдаг юм.

	— За тэгвэл би зөвшөөрье гэж тэр хэлж билээ. Зөвшөөрөх гэдэг нэг хэрэг байлаа, харин дараа нь түүнийг энэ хүнд өгөхгүй гэж тун удаан зовоожээ.

	— Таны нас дээр гарчээ, нөхөр Демидов гэж өнчин хүүхэд асрах газрын захирал хэлэв.

	— Нас яадаг юм? Би чинь ойн агаарт хандлуулсан хүн, дахиад хорин жил ч туулай шиг дэгдэнэ! Хэрэв ямар нэг юм болбол яая гэхэв, гэхдээ охин Надежда маань хүн болгочихно. Би дагуулаад ирье, ямаршуу хүүхэн гэдгийг нь та нар хар гэж эцэг нь хэлжээ.

	Тэгээд ч дагуулаад ирсэн гээч... Өндөр гоолиг нуруутай, тун шийдмэг байрын, үнэхээр туяа цацарсан дөлгөөн сайхан харцтай хүүхэн захиралд ямар нэгэн юм нотолж, дараа нь хэд хэдэн удаа зөвшөөрөл авахаар мужийн янз бүрийн байгууллагаар оржээ. Тэгээд ч хэргээ бүтээсэн юм.

	Ойн цагдаагийн байранд Гринька хүү аав эгч хоёртойгоо ердөө л хоёрхон жил болжээ. Хэлэх юун билээ, тэнд тун сайхан байв. Гагцхүү нөгөө олон туулай байшин тойроод дэгдэх нь битгий хэл, ойр хавьд ч эс үзэгдэнэ. Тэд нохдоос сүнсгүй айдаг бололтой, харин ойрхон урсах нэгэн жижиг боловч тунгалаг сайхан устай голоос эгчтэйгээ хамт өдөржин жараахай гогодож, эрэг хавиар нь үхрийн нүд гүзээлзгэнэ түүдэг байв.

	Эгч Надежда нь тун ч дүрсгүй, яруу цээлхэн хоолойтой, гэр дүүрэн, ой дүүрэн чөлөө зайгүй инээж хөхөрдөг, тэгж инээхэд нь түүний нүд улам ч туяа цацруулан сайхан харагдана. Харин орой болохоор л уйтгарт дарагдана. Анхандаа Гринька учрыг нь ойлгодоггүй байснаа, дараа нь аавдаа санаа зовоод байна гэдгийг гадарлах болжээ.

	Үнэхээр ч аав нь үдэш орой болтол ирэхгүй алга болно, бас ирэх болгондоо шахам согтуу ирнэ. Тэгж ирэхдээ шуугьж хашхичихгүй, аашилж загнахгүй, их согтсон байвал ирүүт л унтаад өгнө. Заримдаа үүр цайтал гал тогооныхоо өрөөнд нааш цааш холхиж, нөгөө л хачин дуугаа гүнгэнүүлэн аялна.

	Нэгэн удаа Надежда эгч нь аавдаа уйлан хайлан хэлж байхыг Гринька сонсжээ. Эгч нь:

	— Аав аа, та энэ ёрын хар усыг битгий уугаач дээ. Больчхооч. Хүү чинь нялх байна, гарыг нь ганзаганд, хөлийг нь дөрөөнд хүргэх хэрэгтэй биш үү.

	— Өсгөнө өө, Надежда минь өсгөнө... Аав нь уухдаа ямар ухаанаа уучих биш дээ.

	— Яалаа гэж! Өнгөрсөн өвөл та яалаа, золтой осгочхоогүй шүү дээ. Би таныг хунгар дотроос олоогүй бол та...

	— Тийм дээ, охин минь... Би тэнэгтээ л тэр. Тэгэхэд намайг Денис Макшеев, яагаа вэ нөгөө Марькагийн нөхөр, хэчнээн их уурлуулсан гэж санана, муу үхэж байсан хог. Гэхдээ нэг л удаа тийм юм болсон юм чинь. Ер нь би үргэлж тааруулж уудаг шүү дээ.

	— Тэгээд та юунд энэ архийг уудаг юм бэ дээ?

	— Яах вэ дээ, сурчихсан юм... Амьд явлаа ч яалаа, байлаа ч яалаа гэж бодогддог л юм, гэвч амьдрах хэрэгтэй болоод л явж байна.

	— Та дандаа л тэр Денис Макшеевыг ярьж байх юм. Та нарын хооронд юу болсон улс вэ? Юугаа булаацалдсан юм бэ?

	Ингэж хэлмэгц аав нь урьд өмнө хэзээ ч уурлаж байгаагүйгээр уурлаж, царай нь хувирахыг Гринька мэджээ.

	— Дуугаа тат! Юу шалгаагаад байгаа юм? Юу ч мэдэхгүй байж бас...

	Надежда уйлж гарахад эцэг нь уярч, тэр даруй гэмшин:

	— Охин минь дээ... Би чинь тэнэг хүн шүү дээ... Аав нь одоо биеэ барина аа. Уухаа ч болино. Удахгүй ингээд тэтгэвэрт гарна... Гринька маань ч сургуульд орох дөхөж байна. Хэдүүлээ тэгэхлээр Дубровино руу нүүж, нэг муу байшин худалдаж авъя. Архи уухаа ч зогсооно. Уулаа гээд ямар жаргаах биш? гэжээ.

	Ингээд тэд тосгонд нүүж ирээд жил гаруй болж байна. Надежда нөгөө Валентинтайгаа суучихсан, аав нь ажил хийхээ болиод тэтгэвэр авч байгаа. Тэгсэн хэр нь аанай л уусан хэвээрээ...

	Гринькагийн нүд өөрийн эрхгүй анилдаж, нойрондоо дийлдэж ядна. Унтахдаа тэр, аав маань ойлгогдож өгдөггүй бас хачин зантай хүн шүү. Манан буданг Татьян, усан бороог Дементий, цасан шуургыг Акулина, бүрхэг өдрийг Митрофан гэж нэрлэнэ. «Манан— Татьян гэдэг нь төстэй юм уу даа, усан бороо— Уйланхай Дементий бас ч ижил үсгээр эхэлдэг, болох л юм. Харин шуургыг яагаад Акулина гэдэг билээ? Бас тасхийм хүйтнийг Филарет гэдэг нь ямар учиртай юм бол? Аан, ирж байх шиг байна...»

	Гринька сэрэх гээд чадсангүй. Хаа тэртээ алс хол газраас гагцхүү Гринькагийн өөрийнх нь мэдэх:

	 

	Би гэдэг хэн сэн бил ээ? 

	Ердөө л нэг жирийн амьтан...

	 

	гэсэн дууны үг л сонстох шиг болов.

	Хэдэн өдөр дараалан цас бороо холилдон орж, газрыг нялцайтал дэвтээсэнд хүмүүс замын шалбаагт зоогдох хөлөө арай ядан сугалах ажээ. Тэнгэрийн царай бүүдийж навтайгаад цаанаа л нэг ёозгүй бөгөөд нэвтэртлээ норсон байшингууд агшиж хорчийсон ч юм шиг, тэрхүү нялцайж дэвтсэн газарт аажим аажмаар доошлон суух мэт харагдана. Бас ахиад хэзээ ч тэнгэр цэлмэн гийж, хөдөө тосгоныг илчит наран үүрд гийгүүлэхгүй юм шиг санагдана.

	Иймэрхүү бүрхэг өдөр ердөө л удаан үргэлжилж байгаа үдшийн бүрий мэт буюу.

	Гадаа тас харанхуй нөмөрсөн хойно бүдүүн гэгчийн тулуур тулсан Павел Демидов явган хаалгаараа гарч явав. Энд тэнд үзэгдэх гэрэлтэй цонхоор замын шавар шавхай дээр шар туяа тусаж, тэр нь сүрхий гялтайж харагдана. Байшингийн эгц урд саглагар модод ургасан байх тул цонхоор тусах гэрэл гудамжинд хүрч чадалгүй, нүцгэн мөчрүүдийн дунд замхран шингэнэ.

	Гудамжны хамгийн цаад үзүүрт «чонын нүд» хэзээний л гэрэлтэж байв. Демидов алхаагаа удаашруулж, санаа алдсанаа, тэрхүү улаавтар гэрлийг чиглэн алхав.

	Мария Макшеевагийн шөнийн худалдан авагчидтай авч өгөлцөж байдаг салхивчтай жижигхэн цонхны хөшиг татаастай байв. Демидов цонхыг тогшлоо. Хуучирсан улаан даавууны цаана нэг юм сүүтгэнэснээ, хөшиг ярагдахад Мария Макшеева биш, түүний нөхөр Денисийн үс сахалдаа дарагдсан зэвүүн царай Павелд үзэгдэв.

	— Хэдийг авах вэ? гэж Макшеев салхивчийг нээн, Демидовыг таньсан ч үгүй, тоомжиргүйхэн асуухад

	— Чиний гараас ганц л болно гэв.

	Макшеев шар хөмсгөө зангидан, буруу сонсоогүй байгаа даа, тэрний дуу мөн үү, биш үү гэдгийг шалгах гэсэн мэт цонх руу дөхөв.

	— Мөнгөө өгөөдөх гэлээ.

	Түүнийг ингэж хэлэхэд хоёр хиймэл ган шүд нь чийдэнгийн гэрэлд бүдэгхэн гялалзав.

	Тэгээд таван рублиэс нь хариулт мөнгийг нь бүрэн өгөөд (Макшеевынхан, цорын ганц хүнд архийг жинхэнэ үнээр нь өгдөг байсан агаад тэр нь Демидов байжээ) салхивчийг хаах гэтэл Павел тулуурынхаа шавартай үзүүрийг хавчуулав.

	— Яах гээв, бас юу гэж?

	— Хор хийчхээгүй биз? Чи тэгж занаж байсан байх аа...

	— Айх юмгүй цусал. Үхэхгүй.

	— Марька чинь хаачаа вэ?

	— За, арил цаашаа. Муусайн согтуу юмнууд шавчихна... Наадах модоо ав!

	— Эхнэр чинь хаачаа вэ гэж байна шүү, чамаас?

	— Чамтай уулзах болзоотой гээд л явчих нь билээ. Чи тэгэхэд энд салгалж явдаг. Би ямар хэсгийн цагдаа дуудалтай биш дээ!

	Макшеевын дуунд түүнийг хортойгоор тавласан өнгө илэрхий.

	— Хүсэлтгүй, чамайг би хаа нэг газар жоом шиг няц гишгэж орхисон цагт Мария чинь өөрөө дуудах байлгүй.

	Макшеев сахлаа чимчигнэтэл уурлав. Гэсэн ч тэр яаж ч уурласан ямаа туйлаад янгиа эвдэхгүй гэгчээр хий хоосон уурласнаа мэдэв. Тиймээс ч ганц үг дуугарах чадалгүй царай нь улам бүр барайсаар бэмбэгэнэн зогсоно.

	— Энэ хорвоо дээр чиний чандрууг ч үлдээхгүйгээр болгож хаяна даа, чамайг.

	Денис хоёр гараа сул унжуулан дуугүй зогссоор байв. Түүний царай, сүнс нь зайлж одсон мэт хувхай цайж эхлэв. Гэтэл Демидов л түүний байдлыг ойлгох тутмаа хайр найргүй, өчүүхэн ч өрөвдөлгүйгээр цаашлуулж,

	— Хэсгийн цагдаагаар намайг айлгах нь уу? Би амьдардгаа амьдарлаа, одоо тэртээ тэргүй хадан гэртээ ойртож яваа хүн. Гэхдээ л эхлээд чамайг цааш нь харуулна даа. Чи ч өөрөө үхэх цаг чинь дөхөж байгааг мэдэрч байгаа биз. Тийм биз дээ?

	Макшеев инээмсэглэх аядав.

	— Битгий худал дүр үзүүл. Амьд амьтан болгон энийг мэдэрдэг юм. Адгуус мал хүртэл алуулах болсноо мэддэг юм чинь.

	— За, чи бүү айлга. Чам шиг юмнаас хулчийхад өнгөрсөн толгой.

	— Тэгэлгүй дээ. Айж явбал аминд өлзийтэй гэдэг үг бий гэж Демидов түүний үгийг дуулаагүй дүр үзүүлэн хэлээд салхивчийг улам онгойлгож, — Уул нь би аль эрт чамайг тонилгочхож болох л байсан, гэвч хүүхдүүдийг чинь өсөж өндийг гэж бодоод энэ хүрлээ. Нялх амьтдыг өнчрөөх зүрх хүрээгүй юм. Харин одоо бол өөр хэрэг, хүүхдүүд чинь гэрлэх нь гэрлээд, айл гэр тусгаарлаж, хот оронд сууж байгаа гэдгийг дуулсаан, одоо тэд алзахгүй боллоо. Ёстой мянган цагдаа ирсэн ч айх юм алга. Хөгшин хонины насгүй болсон надад шорон ч хэрэг болохгүй. Тэгэхлээр хэн ч намайг амьдаар минь барьж чадахгүй. Гринькийг яах вэ, Надежда аваад өсгөчихнө биз гэв.

	Демидов салхивчны завсраас тулуураа сугалан авч, цонх руу ойртон өнгийгөөд бүр ойр дотнын андууд ярилцаж байгаа мэтээр,

	— Денис ий, чи ч хувь заяагаа нэг л, барагтайхан шийдсэн хүн дээ гэв. 

	Макшеев салхивчийг яаран хааж, хөшгийг нь татчихав. Гэлээ ч гэсэн Демидов, түүнийг цонхноос холдолгүй шаасан гадас шиг нэг л газраа зогссоор байгааг сүүдрээр нь мэдэв. Павел жуумалзсандаа, шилтэй хүйтэн архийг алган дээрээ займчуулж нэг үзээд далайж далайж байшингийн дүнзэн хана руу шидэж орхив. Шилтэй архи тас хийсэн боловч хэлтэрхийнүүд нь яагаад ч юм чимээгүйхэн тархав. Харин шилтэй архи байшингийн хананд биш, Денисийг оноод, хагарсан мэт хөшигний цаадах сүүдэр цочих шиг болоод гэрэл унтрав.

	Павел Демидовыг, Макшеевын гэр лүү явж байхад бороо ганц хоёр дусалж, хурмаст тэнгэр хураа шавхаж дуусаж байгаа юм болов уу л гэмээр байжээ.

	Гэтэл одоо бороо дуслах нь зогсож, байшингийн дээвэр, моддын нүцгэн мөчир, Демидовын цэмбэн хүрмийн алийг ч сэврээж чадахгүй чийглэг хүйтэн салхи л сэвэлзэн үлээж байв.

	Павел ямар гудамжаар, хаашаа яах гэж яваагаа ч анзааралгүй, гэрээсээ огт өөр чигт гэлдрэв. Хагас цагийн өмнө архи ууя гэсэн их хүсэл одоо юу ч үгүй замхран алга болжээ. Ой хөвчид олон жил амьдарсан нь түүнийг сонор соргог, харанхуйд сайн харж чаддаг болгожээ. Тэгээд ч өөдөөс нь хэн нэгэн хүн шавхай дундуур шал пал хийлгэн ирж явааг сонсов. Тэр хүн нь Мария Макшеева мөн болохыг харуут л танилаа.

	Мария түүнийг таниагүй ч юм уу, аль эсвэл танихыг ч хүсээгүй юм уу, хажуугаар нь өнгөрөн завдав. Павел түүнийг залуу насандаа ч, одоо ч бас хааяа дууддагаар,

	— Марька гэж дуудав.

	Мария ширвэсхийн хараад даруйхан холдох гэснээ болив бололтой хэдхэн алхаад зогсчхов.

	— За, яах гээ вэ бас?

	— Би зүгээр л... Чамайг би яав л гэж дээ? гэж Демидов ойртон хэлэв.

	— Үгүй ер өө, эрүүл байх шив дээ. Чи наад архиндаа түлэгдэж үхэх болоогүй л байна уу? гэж хэлэхдээ Мариягийн нүд бүрэнхийд гялалзахад нь Павел өөрийгөө нөгөөх л үзэн ядсан, хүйтэн харцаар ширтэж байгааг нь мэдэв.

	— Урьдаар чиний Денисийг нударчхаад л дараа нь болно доо.

	— Өөдгүй араатан чи! Миний нөхөр чамд муу юм болохоор юу хийгээ вэ? Чи хэдий болтол түүнээс салахгүй дагах гээ вэ? Чиний өмнө тэр ямар буруутай юм бэ? Чамайг биш, тэрийг сонгож авснаараа би л буруутай болдог юм байгаа биз. Тэр нь чиг оносон юм! Чам шиг архины лүү, ойн зожиг тэнүүлчнээр яах юм. Чамтай суусан бол ёстой тамаа цайсан байх... гээд Мария енгэнэтэл уйлав.

	— Битгий худлаа ярь. Одоо хэр нь худлаа ярьж байна. Чи цөмийг нь мэдэж байгаа гэж Демидов аяархнаар шүүрс алдан хэлэв.

	— Чамаас чи биднийг зовоохоо болиоч гэж гуйхаараа л нэг гуйлаа. Би хань нөхөртэй, үр хүүхэдтэй хүн, би... Тэр үед чамд биш, тэрүүнд хайртай байсан юм чинь, би яах вэ дээ?

	— Тэр худлаа. Хэрэв намайг дайны өмнөхөн шоронд хийчхээгүй сэн бол чи надтай суух л байсан юм гэхэд,

	— Хэзээ ч үгүй! хэмээн тэр авгай дуу алдав.

	— Тэр үед чи дэнгийн эрвээхэй шиг хөнгөмсөг байсан нь үнэн л дээ гэж Демидов цаанаа л нэг гунигтай хэлээд, — За яах вэ, надтай суугаагүй ч байж болох юм. Харин Денисээс болдог сон бол одоо ч гэсэн явчихмаар л байгаа нь үнэн шүү дээ. Даанч санаа байвч сачий хүрэхгүй гэдэг л болж. Эхэндээ чамайг дэлгүүрийн бузар хэрэгт урхидаж оруулаад, одоо бүр ч аалзны шүлсэнд орооцолдсон ялаа шиг болгож орхисон... Тэгээд одоо шоронгоор сүрдүүлж байна. Чиний наад алчуур чинь ч хулгайн юм шүү дээ гэв.

	— Бүү гар хүр! гээд Мария алчуурыг нь шүүрээд авчих вий гэж эмээх мэт түүний гарыг цохиод авав.

	— Архийг ч гэсэн шөнийн цагаар илүү үнээр заруулдаг биш үү. Ганцхан надаас л жинхэнэ үнийг нь авдаг биз дээ. Тэр их мөнгөөр нөхөр чинь яах гээ юм бол оо?

	— Чамайг би ёстой үзэж чадахгүй байна, муу өөдгүй новш! гэж Мария хоолой шахад муухай хашхираад үсрэхийг завдах мэт ухрав.

	— Энэ чинь ч бас худлаа гэж Павел зэмлэнгүй хэлэв.

	Мария нүүрээ алчууртаа хатгаж, маш хүндээр гашуудан мэгшив. Павел түүний уйлж дуусахыг тэвчээртэйгээр хүлээн зогсоно. Мария нулимсаа арчаад:

	— Энэ үнээн, нээрэн шүү. Би чамайг тэр... ой дотор бууныхаа сураар намайг улаан нэлий болтол ороолгосон тэр өдрөөс хойш үзэн яддаг болсон юм шүү. Энийг чинь би үхэн үхтлээ санаж, чамайг үзэн ядна гэв.

	— Амаа барих цаг ирэх вий, тэнэг эм минь гэж Демидов хэлэхэд,

	— Үгүй ер, өөрийгөө хэтэрхий овойлгож байх шив дээ! Гайхуулах нь ээ бас! Бүр чиг зэвүү хүргэж орхилоо.

	Ингэж хэлээд Мария усны гутлаараа шавар үсчүүлэн түргэн түргэн алхалсаар холдлоо. Павел тулуураа тулан, араас нь харж, эргээд ирэхийг хүлээх мэт хөдлөлгүй зогсоно.

	Тэгтэл нээрээ ч эргээд ирлээ. Эхлээд Мария зогтусаж, тэгснээ огцом эргэн, гүйхээрээ Демидов руу ирээд,

	— Чи намайг тэнэг гэлээ, тийм үү? гэвэл,

	— Тийм ээ, би тэгж хэлсэн гэв. 

	— Яагаад?

	— Яах юу байх вэ, чи эм шиг эм ч болж чадсангүй. Уул нь болох л байсан байх даа гэж Павел хариулав.

	Хажуу талын байшинд гэрэл асаж, тэр гэрэл ганцхан Павелдээр тусаж, Мария харанхуйд үлдэв. Гэвч Демидов өөрийг нь ширтэн байгаа Мариягийн үнэн голоосоо хорсож занасан хүйтэн царайг харж байв.

	Гэлээ ч гэсэн Мария нь урьдын адил үзэсгэлэнтэйеэ харагдана. Тэр, Павелаас арван дөрөв дүү байсан бөгөөд одоо тавь шахаж байгаа боловч мөн ч ануухнаараа байв. Өнөө л улаа бутарсан цэвэрхэн царай ( энэ бүхнийг хэн илж таалаа бол гэж Демидов бодов) бас өөрийг нь хэзээ нэгэн цагт халуунаар, шуналтай гэгч нь үнсэж байсан уруул нь бараг л тэр янзаараа, өтгөн хар үс нь ганц ч ширхэг цагаан үсгүй сайхан харагдана. Зөвхөн нүдийг нь тойрон үл мэдэг үрчлээс сууж эхэлсэн нь ажиглагдах төдий.

	— Пашенька минь, чи Денис бид хоёрыг битгий зовоогооч дээ гэж тэр гэнэт царайчлан гуйж — Бид одоо хөгширч гүйцлээ, дахиад хэзээ ч амьдралаа шинээр эхлэхгүй юм чинь... Чи хаашаа ч яах вэ яваач, эсвэл Денис бид хоёр яваад өгье, чи л бидний хойноос битгий дагаарай, ядаж хөгширсөн хойно тайван байлгаач дээ, битгий биднийг мөрдөөч. Хамтралын үр тарианы агуулахыг чи л шатааж шоронд орсноос амьдрал, чинь эргэж орхисон шүү дээ. Энэнд чинь Денис ямар хамаатай юм бэ? гэв.

	— Чи гэнэ үү?! гэж Павел Демидов дуу тавин хашхирч, хүндээр амьсгаадан, — Денис ямар хамаатай юм бэ гэв үү? Тэр ямар ч гэмгүй хэрэг үү? Хэлээдхээч! гэлээ.

	Павел Марияг хоёр мөрнөөс нь угзран хүчтэй сэгсрэв.

	— Бурхан минь, чи галзуурав уу? Би хашхирлаа шүү, Павел аа!

	Павел ёолон гасалж, Марияг золтой л шавар луу унагаачихсангүй, чадлаараа түлхэж орхиод бараг л гүйхээрээ холдон одов...

	Нүсэр бараан давлагаанууд завины хажуугаас хуйлран ирж цохилно. Демидов шүдээ тас зуугаад, сэлүүрээ ч эвгүй нужигнахыг анзааралгүй сэлүүрдсээр л байв. Шөнийн түнэн харанхуйд голын дундах бяцхан арал хаа байгаа нь ч мэдэгдэхгүй боловч, Павел, зөв чигт сэлүүрдэж яваа, мөдхөн завины минь урд хошуу хайргадаж эхэлнэ гэдгийг зөнгөөрөө мэдэж явжээ.

	Тэрээр намхан эргэцгийн нөмөрт, чимээ аниргүйхэн газар суугаад, хямд үнэтэй тамхийг дараа дараагаар угсруулан татаж, арал дээрх навчаа гүвсэн бургасан дундуур гунигтайгаар шуугин исгэрэх салхин, бас намар цагийн мөрний ус доохно нь цүл цал цалгилах дууг сонсох бөлгөө.

	Арлын харалдаа эргийн дагуу тарж байрласан Дубровино тосгоныг одоо энд тэнд анивалзах гэрлээр нь таньж болох ажээ. Тэр гэрлүүдийн дотроос нөгөө «Чонын нүд» дахин ассан байхыг ямар ч төвөггүй олов.

	«Хамтралын үр тарианы агуулахыг чи л шатаасан... Харин Денис ямар хамаатай юм бэ?» гэсэн үг арал тийш сэлүүрдэж явахад ч сонсогдсоор байсан, одоо чиг бас сонсогдсоор л байлаа.

	«Ямар хамаатай юм» гэнэ шүү гэж тэр зэвүүцэн мушилзаад «Үүнийг чамд дахин тайлбарлаад өгч болно л доо. Даанч илүү ажил юм, тэртээ тэргүй өөрөө цөмийг нь тодхон санаж байгаа шүү дээ...» гэж бодов.

	Дараа нь Павел өөрийг нь олонх хүн хачин амьтан гэж ярилцдагийг санав. Ер нь тэгээд бодоод байхад түүний бүхий л амьдрал хачин өнгөрчээ. Орчлон хорвоо хэчнээн уужим дэлгэр билээ. Тэгсэн хэр нь хоёрхон хүнд ч багадах үе гарна. Яагаад ч салж холдож болдоггүй. Ай даа, энэ хүн гэдэг амьтан... Энэ газар дэлхий дээр амьдардаг зүсэн бүрийн амьд амьтдын дотроос хүнээс дээд, сайхан амьтан гэж огт үгүй, учир нь хүн сэтгэж чаддаг, ухаан мэдрэлтэй болоод л тэр. Тийм юм бол хэн хэндээ саад бололгүй, өөр өөрсдийнхөөрөө л амьдарвал болоо биш үү, газар дэлхий маань хэчнээн өгөөмөр билээ, ердөө л өөрийн хувийг олоод л болох шүү дээ. Өөр хүний урдуур орж саад болоод яах юм бэ? Тэгсэн чинь болдоггүй юм гэнээ... За яах вэ, бас нөгөө талаар аваад үзвэл хэн нэгэн хүн чамд муу юм хийж гэж бодъё. Мэдээж, ямар л ухаантайдаа тэгэв гэж. Хэчнээн ч айхтар муу юм хийсэн бай, тэрний нь ойлгоод, өршөөчих. Чи чинь ямар ч л атугай хүн шүү дээ. Харин би л уучилж тун чадахгүй. Уул нь би бүгдийг өршөөж уучлаад, ууж согтуурахаа ч больж, ер нь юу ч хийсэн чадахаар л байна, гагцхүү өөрийнхөө өмнө, хүмүүсийн өмнө амьдралын өмнө хумсын чинээ ч буруугүй гэдгийг хүмүүс ойлгодог ч болоосой. Даанч ойлгохгүй, итгэх ч үгүй... Гэсэн ч энэ нь бас л нэг талаас нь бодсон хэрэг. Нөгөөтээгүүр ойлгоод, уучлаад байх ч хүнгүй болжээ. Энэ Дубровино тосгонд намайг Денис Мария хоёроос өөр хэн ч мэдэхгүй. Хүн харахад жирийн л нэг ойн цагдаа, гэм нь архинд хорхойтой, тэгээд бас яагаад ч юм Макшеевынхантай таардаггүй, ийм л хүн. Одоо тэгээд тэтгэвэрт гарчихсан. Енисей мөрөн, Красноярск муж хавиар бол намайг мэддэг л байсан. Колмогорово тосгонд ч гэсэн дээ, хүмүүс нь мөн л, өөрчлөгдөөд, явах нь явж, ирэх нь ирж, бас олон ч хүн ертөнцийн мөнх бусыг үзлээ шүү дээ, хөөрхий, арга ч үгүй дээ, тэр явдлаас хойш гуч гаруй жил өнгөрсөн юм чинь... Одоо намайг тэнд хэн л мэдэв гэж. Тэгэхлээр «би буруугүй шүү, та минь ээ!» гэж хэчнээн хашхичаад ч яах юм билээ, хэндээ ч гэж хашхирах вэ?! За яах вэ, дэвэн дэлхийгээр нэг хашхирч, зарлая л даа. Тэглээ гээд яах вэ? Хүмүүс мэл гайхаж, цэл хөхрөх байгаа даа, харин чиг. Ухаан солиотой амьтан орилж байна гэх болов уу? Яг л тэгнэ дээ... Тэгэхлээр одоо яах вэ, ингэж бодоод Денис Макшеевыг уучилж болох л талтай байх нь ээ? Гэтэл би хэзээ ч өршөөхгүй, араандаа зууж явна. Тэрний ч, өөрийнхөө ч амьдралыг үрнэ, яадаг юм...

	Павел Демидов ингэж бодож суух зуур, тэр нэг л өөр, өчигдөрхөн байснаасаа ч ондоо болчихсон, зүрх сэтгэлийг нь өөрт нь ойлгогдохгүй, тэгээд бас шал хэрэггүй ямар нэгэн урвамтгай сайн санаа эзэмдэхийг нэгэн зэрэг мэдрэх шиг боллоо. Гринька том болоод энэ зөөлөн сэтгэлийг минь лав таашаахгүй дэгээ...

	Эрэг дээрх гэрлүүд хойно хойноосоо цувран унтарч улам бүр цөөрсөөр. Гагцхүү «чонын нүд» л асаатай хэвээр, ёозгүй улаан гэрлээрээ шөнийн харанхуйг нэвтэлж ядна. Тэр гэрлийг Демидов хараад цээжин дотор нь, тархи толгойд нь, хаа л бол хаа цус нь буцлах шиг болов.

	— Үгүй ээ, уучлахгүй... чадахгүй нь!

	Тэр нүдээ тас аниад арагшаа толгойгоо савтал эргэцгийн шороог дагзаараа мөргөж орхив. Тэгээд зовхио хорстол нүдээ тас аньсан хэр нь «чонын нүд» өөрт нь харагдсаар л, анивчсаар л байлаа...

	Демидовын амьдралын гараа нэг их сайн ч биш, нэг их муу ч биш байлаа. Тэр загас багатай боловч үгээр хэлшгүй үзэсгэлэнтэй сайхан Енисей мөрний эрэгт төрж өссөн ажээ. Эцэг нь домогт Каландарашвилийн отрядад партизан яваад амь үрэгдсэн, эх нь хүнд хүчир ажлаас борогшиж саарьтсан гараа хүн амьтан харчих вий гэж ичиж зовох мэт сав л хийвэл хормогчныхоо доор нуучихдаг, олон таван үггүй, бүрэг зантай, давжаахан авгай бусдын нэгэн адил Колмогорын хамтралд орсон байжээ. Демидов ч мөн хамтралд ажиллаж байгаад тэндээсээ эр цэргийн албанд мордож, албаа хаачхаад гучаад оны эхээр эргэж иржээ.

	— Одоо хүү минь гэрлэмээр юм даа. Муу ээж чинь ядарч гэж эх нь хэд хэдэн удаа үглэжээ.

	Тэгэхэд яагаад ч юм гэрлэсэнгүй өнгөрч. Тэгээд дараа нь Марияг өсөж том болохыг хүлээжээ.

	Мария үргэлж л инээж баясаж явдаг, түүгээрээ ч Павелийн сэтгэлийг анх татжээ. Бүр арван дөрвөн настайдаа чийрэг биетэй, өндөр гоолиг нуруутай, хоёр мээм нь ургаж товойгоод ёстой л боловсорсон жимс шиг болоод иржээ. Арван зургаатайдаа маш сайн үнсэлцэж сурсан нь Павелийн гавьяа байв. Павелд харин үнсэхээс цааш ямар ч бодол хэзээ ч байгаагүй бөгөөд хурим хийхээс өмнө эртэднэ гэдгийг ойлгодог байлаа.

	— Хэзээ тэгээд хуримаа хийх юм бэ? гэж Мария үе үе асуухад нь:

	— Удахгүй хө. Жаахан азна. Үр удам маань бадируун, чийрэг төрөг гэдэг байжээ.

	Марияг арван долоо шүргэж байхад Колмогоров тосгоны зөвлөлд Денис Макшеев гэгч шинэ тоо бүртгэгч гараад иржээ. Тэр насаар Павелтай бараг чацуу, мөн л цэргийн албыг хэдийнээ ардаа хийчихсэн, тосгоны гудмаар дөрвөн халаастай цэрэг цамц, хөх өмд, хромон гуталтай алхалдаг болов. Бас түүнээс үргэлж л үнэртэй ус ханхална. Энэ нь тэр үедээ тосгоны хүмүүст ёстой эвэртэй туулай үзсэн мэт зүйл байсан бөгөөд эр хүн бүү хэл элдвийн юм түрхсэн хүүхнүүдийг ч үзэж чаддаггүй байсан цаг.

	Макшеев аль нутгийн юун хүн болох нь бүү мэд. Тосгоны авгайчуулын жиг жуг ярианаас үзэхэд ёстой Красноярск хотын хүн, эцэг эх нь хэзээ ч юм гурил будааны ч юм уу, талх боовны ч юм уу мухлагтай байсан гэлцэнэ. За тэгээд авгай хүүхнүүдийн ам хэлийг хэн эс андах билээ, тэдний хов живийн яриаг тоож хэрэгсэх хүн гарсангүй. Тэгээд ч гаднаас ирсэн тоо бүртгэгчийн удам судар, түүх намтрыг нарийвчлан тогтоох хүн нэг ч байсангүй. Энэ ажлыг хийг гэж түүнийг олж тавьсан улс нь хэнийгээ тавихаа мэдэж байсан байлгүй дээ.

	Павел нэгэн удаа Мария, Денис хоёрыг Енисейн эрэг дээр хамт байхад нь таарчихжээ. Денис юу ярьж байгаа юм бүү мэд, гуяыг нь барьсан хөх өмдтэй хөлөө том гэгчийн чулуун дээр тавьчхаад гараараа ийш тийш занган, их л жүжиглэж байгаа харагдав. Мария завины хошуун дээр суучихсан чанга чанга хөхөрнө.

	Павел голын эргээс дагуулаад явах үес,

	— Зугаатай эр байна шүү гэж Мария хэлжээ.

	Энэ хэрэг гучин найман оны таван сарын л хавьцаа болсон юм. Намар нь Демидов хурим хийхээр болж эх нь энэ баярт өдөрт бэлдэн юу л хэрэгтэй гэснээ базааж байлаа.

	Нэгэн удаа тосгоны гудамжинд тааралдахдаа Денис,

	— Сайхан ч хүүхэн дээ, гэхдээ хувьгүй хүн юм даа гэж Павелд хэлэхэд,

	— Чи юу гэх гээв? гэж наадах нь болгоомжлон асуувал,

	— Марияд бол юм мэддэг хар хүн хэрэгтэй. Чамайг ямар боловсролтой хүн гэхэв? Чи чинь юмны нарийн учрыг мэдэхгүй хүн шүү дээ гэв.

	Демидов өөрийгөө өндөрт тавьдаггүй ч бас муулуулж доромжлуулахыг хүсдэг хүн биш байв. Тэгээд ч арван сараа гүйцээсэн аавын хүүгийн хувьд хулчийсангүй, тэр даруй Макшеевын энгэрээс заамдаж аваад:

	— Чам мууг! Өргөөд хаяхад өнгөрнө гэж бод! гэхэд,

	— За, чи наад савраа тат! гэж Денис царай нь минчийн Павелын шуунаас базаж авав. Денис ч бас хувиа өгөхгүй тэнхээтэй золиг байж. Тэгээд, — Чамайг хэмх базаад Енисейд шидчихнэ шүү. Ах чинь за гэвэл ёогүй хүн. Морин цэрэгт байхдаа мод бургасыг ч ёстой нэг цавчдаг байлаа гэжээ.

	Тэд өрвийж сэгсийсэн, улайж минчийсэн амьтад ахин учрахаа хэн хэн нь ойлгоод хоёр тийш салжээ.

	Тэр оройгоо Павел Мариятай уулзаад:

	— Чи тэрэнд юунд хуримын тухай хэлээ вэ? гэхэд,

	— Тэр чинь их зугаатай хүн шүү гэж түрүүчийн нэгэн адил хариулаад, — Тэгэхдээ тэр биднийг яав гэж. Чи харин элдэв юм бүү бодоорой... гэв.

	Гэтэл Демидов бодохгүй байхын ч арга байсангүй, хаа л бол хаа Мария тоо бүртгэгч хоёртой тааралдаад байх болжээ. Тэрийгээ Мария, би дөнгөж саяхан л энэнтэй санамсаргүй тааралдчихлаа гэж инээж наадан үнэмшүүлэхийг оролддог болов.

	Тэгтэл нэгэн удаа бүр Макшеевыг өмөөрөх янзтай,

	— Чи тэрүүнд дургүй гэдгийг чинь би мэдэж л байна. Үнэндээ тосгоны бүх харчуудын дотроос хамгийн соёлтой нь юм шүү дээ гэжээ.

	— Аа тийм бий! Тэгвэл чи тэрүүнтэйгээ суу л даа.

	Мария енгэнэтэл уйлж Павелд наалдсанаа:

	— Пашенька минь! Би чамд л хайртай. Харин тэрэнтэй хамт байхлаараа чамд биш тэрэнд юм шиг... Намайг хамгаалж аваач! Би яахаа ч өөрөө мэдэхээ байлаа, татаж л ав. Тэгэхгүй бол нүгэл хийж ч магадгүй нь... гэжээ.

	— За яах вэ гэж Демидов ширүүхэн хэлээд тосгоны зөвлөл рүү яваад өгөв.

	Тосгоны зөвлөл дээр Макшеев тэр хоёр юу ч болоогүй юм шиг, тайван, жирийн л анд найз шиг ярилцав. Тэр хоёр зөвлөлийн байшингаас гараад зэрэгцэн алхалсаар тосгоноос гарч явлаа. Макшеев наран цэцгийн хуурсан үр цөмж, хальсыг нь нулиман хэнэггүй алхална.

	Тэд Колмогоров тосгоны яг захаас эхэлсэн тайгад ороод нэгэн бөглүү зэлүүд цоорхойд ирлээ. Макшеев цэрэг цамцаа, Демидов пиджак, гадуур цамц хоёроо тайлав. Хоёулаа хувцсаа нямбай гэгч нь эвхээд ногоон дээр тавьчихлаа.

	Тийнхүү ганц ч үг дуу гаралгүй, дүнсгэр царайлан, цус нөжөө гоожтол, хэн хэнийхээ хувцас хунарыг навсарч урагдтал ихэд удаан зодолджээ. Аль нэгийгээ ухаан алдаад унатал нь үзэлцэнэ гэж тохиролцсон байв. Унасан хойно нь занчихгүй нь мэдээж, тэгээд хэн хөл дээрээ үлдсэн нь Марияг авах байж.

	Хэн хэн нь унаагүй боловч, туйлдаа хүртэл ядарчээ. Демидовын бүр чихнээс нь хүртэл цус гоожиж, Макшеев хоёр үүдэн шүдээ булга цохиулан нулимж хаяжээ.

	— За больё гэж цамцныхаа салбархайгаар цустай нүүрээ арчихдаа Денис хүрчигнэн хэлэв.

	— Яагаа вэ, жулдрайгаа мэдээ юу? гэж Павел мөн л сөөнгөтсөн дуугаар асуухад,

	— Тэгж ярихгүй гэж Денис хэлэв.

	— Тэгвэл хувцсаа өмсөхөө боль, муу мухлагийн шулаач! Тохиролцсон ёсоороо дуустал үзэлцье гэв.

	Демидов Макшеев руу гуйвсхийтэл цаадах нь газраас нэг бүдүүн гэгчийн гишүү шүүрч босов.

	— Чи чинь яаж байна? Зөвхөн нударгаараа гэж тохиролцоо биз дээ.

	— Ойртоод үз л дээ, чи... Би чамд яаж тохиролцсоноо үзүүлээд өгье!

	Демидов ч бас юмыг яаж мэдэх вэ гэж бодоод доошоо тэмтэрч нэгэн зэгсэн бөх мод олоод авлаа.

	Макшеев амьсгаадаж ядан:

	— Миний хэлэхийг дуулж бай, муу баас. Би мухлагийн шулаач байна уу, юу ч бай, харин чи Мариятай сууна гэдэг ёстой гонжийн жоо. Сайн дураараа татгалзсан чинь л онох бий вий. Эс тэгвэл бүх насаараа үйлээ үзэж үсээ зулгаана даа, чи. Би чамайг яаж дөнгөхөө мэднэ ээ, гайгүй. Ах чинь за гэвэл ёогүй шүү гэхэд,

	— Тэг л дээ, хүлээгээд бай. Гэртээ суугаад цонхоороо хараад бай, Пашка Демидов ирж явна уу, үгүй юу, Марияг чинь хөтлөөд чамд өгөхөөр дагуулаад ирэх юу магад гэв.

	— За хохь чинь. Би хэлж, чи сонслоо. Тэгэхлээр чи хувь тавилангаа өөрийнхөө дураар сонгож авлаа шүү...

	...Тэр цагт Денисийг чухам ямар хүн болохыг Павел мэдсэн ч үгүй, өөрт нь ямаршуу хувь заяа зэхчхээд байсныг зүүдэлсэн ч үгүй.

	Зун өнгөрчээ. Тэнгэрийн өнгө зэгэлтээд, моддын навчис бөөн бөөнөөрөө шарлаж унав. Демидов нэгэн удаа Мариягийн эцэг эхийнд очоод долоохон хоногийн дараа болох гэж байгаа хуримдаа хэн хэнийг урихаа ярьж зөвлөсөөр үдэш орой болтол суучихжээ. Тэгээд явах гэж байтад хуримд зориулж Марькагийн ээжийн нэрсэн архинаас бүгдээрээ ууж үзжээ. Домботой нэрмэлийг Мария өөрөө авч ирэхдээ царай нь нэг л биш, хүний нүүр өөд эгцлэн харж чадахгүй байжээ. Архи аягалж байхдаа түүний хуруунууд салганан чичирч байв.

	Павелыг гаргаж өгөх үедээ арай гэж нэг юм эгцэлж харжээ. Түүний нүдний хүүхэн хараа нь томорч цэхийгээд харцанд нь айж балмагдсан байдал, ямар нэг зовлонгийн түгшүүр илт тодорно.

	— Чи минь яав, Марька? гэж Демидов асуухад, Мария:

	— Пашенька минь... Цээжин дотор бөөн хар юм л... гээд түүнд наалдав. Хүүхний зүрх маш хүчтэй цохилох нь хүртэл Павелд дуулдаж байв.

	— Ядарсан байлгүй дээ. Чи минь явж унт даа... гэж Павелын хэлэхэд,

	— За, тэгье, тэгье... Харин чи бас нэг аяга уучих юм биш үү? гэжээ.

	— За яах вэ, тэгье л дээ.

	Хоёр дахь аягаа аягалж байхдаа Марькагийн зөвхөн гар хуруу төдийгүй хамаг бие нь дагжиж байв.

	— Уу, уу, наадахаа... тогтоочих.

	Одоо түүний дуу огт танихгүй хүнийх шиг хөндий, харцанд нь өнөөх айж балмагдсан, түгшүүрт байдлын аль нь чиг үгүй болжээ. Түүний нүдний харц ямар ч утгагүй, гөлийсөн, унтарч дууссан харагдав. Демидов хэдий их «согтсон байлаа ч согтуу хүн сохор ухаантай гэгчээр энэ бүхнийг цөмийг нь ажигласан болохоор дахин:

	— Юу болоод чи ийм хачин болчихоо вэ? гэж Павел асуулаа.

	— Ай, Пашка минь! Бүсгүй хуний сэтгэл зөнч гэдэг... гэж Мария санаа алдан хэлээд, хана руу ухарснаа, — Би нэг л хачин, чи бид хоёр сүүлчийн удаа уулзаж байгаа юм шиг л санагдаад байна... гэлээ.

	Сүүлчийн удаа биш ч гэлээ дараа нь тэд олон жил бие биеийнхээ барааг хараагүй билээ. Лав л арав гаруй жил.

	Нэрмэлийн охь ёстой галзуу гарчээ. Демидовын толгой тархи шуугьж, зуны шөнийн одод тэнгэрт дайвалзаж гарлаа.

	Түүнийг хамтралын үр тарианы агуулахын хажуугаар өнгөрөх гэтэд нуруулдсан тарианы цаанаас гэнэт Денис Макшеев гараад иржээ.

	— За, ашгүй дээ... Би энэ мөчийг мөн ч удаан хүлээлээ дээ гэж Макшеевын хэлэхэд,

	— Холд, би согтуу байна гэж Демидов учраа хэлжээ.

	— Энэ чинь л надад хэрэгтэй байсан юм, ах гуай гэж Макшеев түгдчин хэлээд, ямар нэг хатуу юмаар Павелын толгой дундуур татав. Демидов ганхаж, ганхаж үхэтхийн унав.

	Дараа нь түүнийг Макшеев толгой түрүүгүй, хаа тааралдсан газар луу хатуу гутлаараа хайр найргүй өшигчив. Павел зөвхөн дэмий л, битүү ёолон гиншиж байснаа ухаан нь балартжээ, Гэхдээ тэрхэн зуур л ухаан алдсан бололтой, нэг харах нь ээ Макшеев хажууханд нь байгаа үзэгдэв. Тэрээр нуруулдсан тарианы дэргэд явган суучихсан нэг юм хийж байгаа харагдлаа. Гэнэт Демидовын нүдэнд Макшеевын доохноос нь галын дөл дүрэлзэн, агшин зуур нуруулдсан тарианы нэг захаас долоож, хорт могой мэт мурилзан асах нь харагдав. Шөнийн харанхуйд ч өтгөн хар утаа олгойдох нь хүртэл тодхон байлаа.

	—  Чи! Чи яаж байгаа нь энэ вэ? гэж хар утаанд багтрах мэт Павел хашхиран, өндийхийг оролдоод, — Чи юу хийх нь энэ вэ?! гэв.

	—  Энэ бол би биш, чи хийсэн хэрэг... Энийг ах гуай, та хийчихлээ шүү дээ гэж Макшеев хэлээд нүүр амаа аймаар муухай ярзайлгаж, дүрэлзэн буй галаас Павел руу дөхөж ирээд, — Гайгүй ээ, одоохон улс амьтан энийг чинь мэднэ гэв.

	Павелын толгой санжгасхийгээд, бүр салаад явчих шиг санагдав. Дараа нь нөгөөх Макшеев өөрийг нь дахин өшигчиж, тосгон даяар орь дуу тавин, хүмүүсийг дуудаж, тэгснээ дахиад л занчиж гарах нь Демидовын санаанд орон гаран байв. Харин Павел өвдөхөө ч мэдэхгүй болжээ. Нүдний өмнө юу ч юм, нэг их том улбар улаан юм томорсоор томорсоор, чив чимээгүйхэн хагарчих шиг болов...

	Хамтралын үр тарианы агуулахыг галдан шатаасан гэж (хөх тарианы хэд хэдэн нуруу, тариа цайруулагч, бас хоёр хийсгүүр үнсэн товрог болтлоо шатжээ) Павел Демидовыг арван жилээр тасалжээ. Тэр өөрийгөө зөвтгөх гэж хэчнээн оролдовч, түүний үгэнд хэн ч итгэх үндэслэл муутай байсан нь арга ч үгүй, энэ талаар Денис Макшеев юу гэж зүгээр суух вэ дээ, тэр одоо хамтралын ур тариаг галдан шатаагчийг газар дээр нь барьсан гэж их л сүрхий амьтан, баатар гавьяа байгуулсан мэт явах болсон нь Павелын сонорт хагас дутуу хүрчээ.

	Тэр цагаас хойш Демидовын амьдрал хаашаа ч юм, гүн хавцал руу эрч аван өнхөрч эхэлжээ...

	Ялынхаа хугацааг уугуул нутгаасаа холгүй газар эдэлж байхдаа, цэвдэг газар малтаж, уурхай ч юм уу, нэг юм барьжээ. Дөчин хоёр оны намар торгуулийн батальонд татагдаж, фронтод иржээ.

	Хэдийгээр торгуулийн батальон ч гэсэн бас чиг гэж арай дээр, сэтгэл нь жаал уужирч, чөлөөтэй санагдах болжээ. Торгуулийн батальоныхны эргэн тойронд энэ л хорвоо дээр байдаг жирийн хүмүүс хүрээлэн байв. Хэдийгээр хувь заяа нь Демидовт дэндүү шударга биш шийтгэл оноосон ч гэсэн би хүн, хүн болохоор хүн хэвээрээ л үлдэх ёстой гэдгийг нотолно доо гэж тэр эрс хатуу шийджээ.

	Гэхдээ л амьд явсан ч яалаа, байсан ч яалаа гэдэг тийм чиг дэмий хоосон үг биш байв. Амьдралынхаа гашуун зовлонг амсаж дуусах нь гэж бодож явсан чинь, жинхэнэ тамаа бас л эдэлж дуусаагүй байж шүү. Тэрийгээ ч тэгээд эдэлсэн юм.

	Тэр анхны тулалдаанд ороод л олзлогджээ.

	Энэ явдал Качалинок суурины хавьд арван нэгэн сард болов. Тэр үед улаан арми Сталинградаас фашистуудыг таягдан хаяхаар их ширүүн тулалдаанд бэлтгэж байна гэсэн яриа гарч байв. Үнэхээр ч тэр их тулалдаан эхэлж байгаа нь илтэд байлаа.

	Тэдний торгуулийн батальонд ямар ч л гэсэн гүйцэд хөлдөөгүй Дон мөрний цаад эрэгт гарч, эзэлж аваад ямар ч үнээр хамаагүй барьж байх тушаалыг өгчээ.

	— Өөр чиглэлээр жинхэнэ давшилт эхлэх гэнэ, манийгаа германчуудын анхаарлыг татах гэж золиосонд гаргаж байгаа юм байх. Голын дунд хэсэгт мөс ёстой цаас шиг нимгэн байгаа. Энэ чинь живж дуусна гэсэн үг хэмээн байлдааны ажиллагаа эхлэхийн өмнөхөн Демидовт тэдний батальоны нэг цэрэг хэлэхэд:

	— Дуугаа тат! гэж Демидов зандрав.

	— Чи сонсооч, найз аа... Сургууль хийж байхад чиний хэр мэргэн буудаж байхыг би зөндөө харсан гэж шар цэрэг эр цааш үргэлжлүүлж, — Бидний хэрэг бол ердөө л эхний шарх, цус гоожуулбал л болоо гэв.

	— Юу гэнэ ээ? гэж Демидов сэрдхийн асуув.

	— Миний нууц халаасанд хоёр цаг байгаа. Зүгээр ч үгүй хажуу талыг нь алтадсан юм шүү.

	— Чи юу гэх гээд байна аа?

	— Чамд хоёр мянган цаас өгье гэж байна шүү. Бас цагаа ч өгнө. Май ав. Нэг цагийг нь авч бай... Одоо ИнГЭЭД их буугаар галлаж эхэлнэ. Тэгэхлээр нь хоёулаа жалганд оръё, тэгэх үү, аан? Чи миний зүүн гарыг буудчих... Яах вэ дээ, шархтаа л биз... Тэр их пижигнээн дунд хэн ч сонсохгүй. Тэгвэл би чамд бас нэгийг нь өгөмз... Амьд гарвал хэрэг болно... гэлээ.

	— За алив. Бүгдийг нь, тэр хоёр мянгаа ч өгөөдөх гэж Демидов тушаангуй хэлэв.

	Хоригдол болсон анхныхаа үед Павел элдэв янзын танхай балмад луйварчдаас эмээдэг байснаа, сүүлдээ тэр новшнууд хүч чадлын өмнө бэмбэгэнэж, үг дуугүй захирагддаг, бас увайгүй загнахаас айдаг болохыг ойлгож мэджээ. Тэгээд ч тэр иймэрхүү амьтдыг эрхэндээ оруулж сурсан байж. Одоо Павел мөнгө, цаг зэргийг аваад яаралгүйхэн халаасандаа хийлээ. Дараа нь эргэж, гараа далайж байгаад нүсэр том нударгаараа нөгөө хоригдол цэргийн палцгар нүүрэнд нь буулгаж орхив. Цаадах нь цас руу үсрээд явчихлаа, тэгснээ эрүүнийхээ цусыг арчин, шалавхан босож ирэв.

	— Муу өөдгүй нохой. Хэрвээ чи ид давших үеэр бусдын ард нуугдаад байх юм бол би чиний гарт биш, яг бөндгөрт чинь л сум зоочихно гэж мэдээрэй. Онох болов уу яах бол гэж эргэлзэх юмгүй, яг л авна. Миний өмнө ороод яваарай. Сайхан мэдээрэй чи! гэж Демидов тайван өгүүлэв.

	Хоригдлын сандарч мэгдсэн харцнаас Павел түүнийг үг дуугүй буулгаж авч чадсанаа олж харсан боловч энэ шар цэрэг боломж л гардаг юм бол намайг өчүүхэн ч эргэлзэхгүйгээр буудаж орхино гэдгийг сайтар ойлгож байв. Гэвч тийм тохиолдол гартал зай ч бий, лай ч бий гэдгийг Павел одоо хэнээс ч дутуугүй мэдэж байлаа.

	Энэ явдал яагаад ч юм, Павелд амьд гарна гэдэг найдлага төрүүлэв.

	Тэгээд ч амьд гарсан бөгөөд үхэж орхисон нь ч хавьгүй дээр байсан байж гэж бодмоор юм болжээ.

	Голыг гатлах үед торгуулийн батальон бараг тэр аяараа хядуулжээ. Нөгөө шар хоригдол цэрэг ч үргэлж Павелын урд үнэн санаанаасаа гүйсээр яваад фашистын суманд өртөгдөж, түрүүлгээ харан ойчив. Тэгтэл Демидовый толгой руу хүчтэй цохиод авах шиг болж, тэртээ нэгэн цагт Макшеевт өшигчүүлж байсан лугаа адилаар толгой нь санжганаснаа, шилэн хүзүүгээр нь янгинаад явчихлаа.

	Энэ бол Демидовын хамгийн сүүлд мэдэрсэн, санаанд нь бүүр түүрхэн үлдсэн зүйл байв. Нэг сэрэх нь ээ хаа ч юм, жигтэйхэн өмхий ханхалсан модон саравчинд ухаан орж, чихэнд дасаагүй герман үг яриа сонсоод тэр даруй хаа байгаагаа эргэлзээгүй ойлгосон хэр нь яагаад ч юм сэтгэл нь огтхон ч зовсонгүй. Өнгөрсөн жилүүдийн дотор өдөр шөнөгүй бодон шаналж байсан шигээ «Аа муу Макшеев Денисий чамайг даа» гэж хэлэхдээ энэ удаа түүнийг огтхон ч зүхэж заналгүй, яавал чиг яаг гэсэн мэт байв. Түүний гэдэс дотор нь ганц ч амьд эд эсгүй, цул тугалга цутгачихсан юм шиг л болжээ.

	Тийм л мэдээгүй, тугалга цутгасан юм шиг, өөрийг нь яаж ч байсан дөжирчихсөн байдал нь олон жилийн туршид үлджээ. Энэ нь чиг түүнийг үхлээс аварсан байж магадгүй. Германчууд түүнийг торгуулийн батальоных гэдгийг мэдээд, ямар нэгэн эрүүгийн гэмт хэрэгтэн гэж бодсон учир Власовын арми гэгчид элсүүлэн авч, тэр битгий хэл ятгаж үзэж. Энэ нь чухам юу болохыг Демидов мэдсэнгүй, гэвч татгалзжээ. Сүүлд нь ятгахаа больчхоод занчиж тамладаг болов.

	Тэгснээ гэнэт яасан ч юм тэрийг орхиж, Польшийн нутагт байдаг нэгэн хорих лагерь луу явуулжээ. Тэнд тэр хүүр цэвэрлэгч болсон бөгөөд өглөө бүр лагериар явж хүүр цуглуулан, нэг муу алаг морь хөллөсөн тэргээр зөөж, хүүр шатаах газар аваачна.

	Тэр ийнхүү зөөсөөр л байгаад дөчин таван оны нэгдүгээр сар хүргэсэн бөгөөд сүүлдээ энэнд нь хоригдлууд ч, германчууд ч цөм дасаж орхижээ. Тэрээр сахлаа хусалгүй зөнд нь тавьчхаад, хааяа нэг үсээ засуулдаг, өрвийж сэгсийсэн өтгөн үс сахалдаа дарагдчихаад бүр хөгшин хүн шиг болсон учир германчууд ч, хоригдлууд ч мань эрийг хоригдол гэж тооцохоо бүр болиод, жирийн л нэг хүүр цэвэрлэдэг хөлсний ажилчин, гэхдээ бас мэдрэлийн гажигтай амьтан гэж боддог болжээ.

	Зөвлөлтийн арми хорих лагерийг гэв гэнэт, яах ийхийн завдалгүй эзэлжээ. Тэр ч байтугай, алс холоос тулалдааны дуу ч сонсогдсонгүй, зөвхөн сүүлийн хэдэн өдөр лагерийн дээгүүр их л өндөрт зөвлөлтийн онгоцнууд нисэж өнгөрчээ. Тэгтэл гэнэт нэг өглөө үүр цайхын алдад лагерийн модон байшингийн дотор танкны гинж харжигнах дуун сонсогдов. Хоригдлууд талбай тийш гүйлдэн гарахад Демидов ч тэднийг дагалаа, гэтэл өргөст торон хашааны цаагуур лагерийг тойроод хаашаа ч юм хэдэн танк гинжээ харжигнуулан, мотороо хүнгэнүүлсээр яаран давхилдаж байв. «Эд хаашаа ингэтлээ яараа юм бол?» гэж тэднийг лав германчуудын танк гэж бат итгэсэн Демидов боджээ.

	Тэгтэл тэдний нэг нь гэнэт эргэж, чанга татсан өргөст торыг аалзны шүлс тастах мэт тас татан зогссоноо, их бууныхаа бүдүүн амыг ийш тийш нь эргүүлэх нь хааш нь буудъя даа гэж бодох мэт. Тэгтэл Демидов түүний хажуу дээр тодоос тод улаан таван хошуу байхыг олж харлаа...

	Үүр цайж өглөө болоход Демидов хоригдлуудын өмсдөг малгайгаа хумхин бариад, орилж шуугьсан, баярласнаасаа болоод уйлж, нус нулимстайгаа холилдсон хоригдлуудын дунд, тэдгээр хоригдол байсан хүмүүсийг бүртгэн авч байгаа зөвлөлтийн улаан армийн төлөөлөгч дээр орохоор ээлж дугаарыг хүлээн зогсож байв.

	Түүнийг дөнгөж босго алхал орж ирмэгц нэгэн хүн:

	— Байзнаарай. Энэ чинь юун мануухай вэ? Хаанаас гараад ирэх нь энэ бил ээ? гэж асуув.

	— Би орос хүн. Миний овог Демидов гэдэг.

	— Чи чинь бүр хүн төрхөө алдаж гүйцээ шив дээ.

	— Энд хүн төрхөө хэвээр хадгалсан хүн хаа байгаа юм?

	— Хаанаас олзлогдсон бэ?

	— Дон мөрний л хавиас. Би торгуулийн батальонд байсан.

	— Яалаа гэж тийшээ орчихоо вэ?

	— Ял эдэлж байсан. Хамтралын үр тарианы агуулахыг шатаасан гэгдэж.

	— Яагаад гэгдэж гэж?

	— Уул нь би галдсан юм биш ээ. Денис Макшеев шатаачихсан юм. Би Мариятай гэрлэх гэж байсан. Тэрнээс л хамаг хэрэг дэгдсэн юм даа...

	— Байз, байз, хөгшөөн... Энэ чинь хагас ухаантай юм биш биз...

	— Үгүй дээ, одоохондоо ухаантайгаа байна. Тэгээд ч өвгөн биш, би чинь дөч ч хүрээгүй хүн. Та нар сонсооч дээ...

	Демидовыг тэд тун анхааралтай сонсжээ. Өөртөө тохиолдсон бүхий л явдлаа ярьж байхдаа үгэнд минь итгэсэнгүй дээ гэдгийг Павел ойлгож байв.

	— Энэ чинь тийм чиг амархан учрыг нь олоод, хужрыг нь тунгаачих хэрэг биш юм даа. Бидний шийдэх зүйл биш байна гэж погон дээрээ хоёр зураастай нэгэн офицер хэлэв.

	— За тэгээд хэний ч шийдэх асуудал байсан ялгаа алга, тэртээ тэргүй учрыг нь олох юм биш гэж Демидов арга нь тасарсан байдалтай хэлж, гараа дохиод, — Тэгэхлээр надад оногдсон тэр дутуу хугацаагаа эдэлж дуусгая даа гэв.

	...Ингээд бас дахиад гурван жил Демидов энд тэндхийн хорих газраар хэсэж тамаа цайхдаа мөн л урьдын нэгэн адил өөрийгөө гаргуунд нь гаргажээ. Гагцхүү, түүний хувь заяаг шийдэх ёстой улс нь одоо хэрхэх учраа олохгүй байгааг тэр лавтайяа мэдэж байв.

	Тэгтэл дөчин найман онд Демидовыг шоронгоос суллаж, хорих лагерь байсан тэрхүү умард нутагт гурван жилийн хугацаатайгаар нутаг зааж өгчээ.

	Бүх юм дуусах тавилантай хойно доо. Энэ гурван жил нь чиг нэг юм дууслаа. Одоо Павел Демидов хандсан зүг рүүгээ явж болохоор болов. Харин хаачих бил ээ? Хаа амьдарч хорвоог элээдэг бил ээ? Эх нь бүр дайнаас өмнө өөд болсон гэж аль цагийн дуулдсан. Мария, Денис Макшеев, төрөлх Колмогорово — энэ бүхэн цөм сэтгэл санаанд бүдэг бадаг л санагдах төдий хаа нэгэн ертөнцөд байх мэт учир тийшээ очих хүсэл ч байсангүй, чингэх нь ёстой утгагүй зүйл байлаа.

	Хэрэв тэндхийн мужийн нэгэн дарга гомдоогоогүй сэн бол Демидов сүүлийн хэдэн жил арай илүү эрх чөлөөтэй амьдарч байхдаа яагаад ч юм, атаархахын аргагүй хувь заяатайд нь ч юм уу, нэлээд хал үзүүлж, халуун чулуу долоолгосонд нь ч тэр үү, эндхийн хатуу ширүүн умард нутагт нэг л идээшиж дасаад, өөрт нь дотно санагдах болсонд ер нь л эндээ ясаа тавья гэж бодож ч байсан билээ. Тэр хүний хэлсэн үг нь Демидовын үзэж, тэвчиж, туулж өнгөрөөсөн бүхний хамгийн гашуун нь байв.

	— За, чи манай энд үлдье гэж байна. Чам шиг юмаар манай энд яах юм? гэж тэр хүн хэлжээ.

	— Ямар юмаар гэж?

	— Яг л чам шиг. Авъя авч болохгүй, хаяя хаяж болохгүй хачин амьтан байна шүү дээ.

	— Тэгэхлээр хачин амьтан байна уу?

	— Яг тийм. Чам шиг ийм юмаар манай улс, манай хүмүүс яах юм бэ?

	— Би улсдаа ч, хүн арддаа ч муу юм огтхон ч хийгээгүй. Хар буруу ч санаагүй. Та нар надад боломж өг л дөө.

	— Боломж ий? Чамд ердөө л амиа хороох цорын ганц боломж байсан, одоо ч байна. Хачин юм, яагаад өдий болтол чи тэр боломжийг ашиглаагүй чинь тун ойлгомжгүй байна гэжээ.

	Энэхэн агшинд л умрын тосгоныг түнэр харанхуй нөмрөн хучих мэт, Павелын нүд харанхуйлж, тэр хүний өрөөний бүх цонх харлах шиг болов.

	Түүнийг анх дөнгөж яллаж байхад Павел дахиад хэзээ ч архи амсахгүй гэж хатуу тангарагласан билээ. Наранд гарчихаад ч энэ тангаргаа ягштал биелүүлж, ганц ч балга архи амсалгүй өдий хүрчээ. Харин тэр даргын босгыг алхаж гармагц шууд дэлгүүр лүү явж, нэг шил юм аваад, том аяганд юүлж, ганцхан амьсгаагаар залгилж орхижээ. Тэр гашуун амтыг нь мэдрэлгүй, ус шиг л явуулж орхив. Тэгсэн чинь түүний сэтгэл дотор онгойж, хамаг хөвчирсөн бие нь тавигдах шиг болоход өөрөө ч гайхав.

	Павел Демидов уйллаа. Хэчнээн их зовлонг тэвчиж, туулахдаа уйлж явсангүй. Харин энэ удаа даан чиг тэсэж чадсангүй.

	Тэр шөнөө Макшеевыг бодож байхдаа «Үгүй ээ, өршөөхгүй... чадахгүй» гэж Павел хатуу шийджээ.

	Павел Демидов төрөлх нутагтаа хавар эрт, Енисей мөрөн дээгүүр тогорууны түрүүч дөнгөж дуугаралдаж байх үед эргэж иржээ.

	Гэвч чухам яаж амьдралд дахин орох вэ? Тэр сайн юм болгоноос төсөөрч хаширчхаад, одоо болохлоор цаашдаа тэгнэ ингэнэ гэж юмыг сайнаар бодохоо бүр больжээ. За яах вэ, сүүлчийн удаа азаа туршъя гэж битүү горьдоод галт тэрэгний буудлаас шууд л мужийн гүйцэтгэх захиргаа руу яваад очжээ.

	— Тэгэхлээр эрхэм дарга аа, та надад болгоож өгөөч, би мануухай шиг байна уу? Тийм бол надад амьд явах хэрэг байна уу, үгүй юу, аль эсвэл би нээрэн ч нарны илч гэрлийг хүртэх эрхээ хасуулчихсан хүн үү? гэж мужийн гүйцэтгэх захиргааны даргын өрөөнд хавчиг хамартай нарийн бичгийн дарга хүүхнээс нь зөвшөөрөл ч авалгүйгээр бараг дайрах шахам орж ирүүт асуух нь тэр ээ.

	Тэр даргыг Агафонов гэдэг байжээ. Тос дааварласан булиа хүзүүтэй, жигтэйхэн тарган, хөшүүн маягийн хүн хөмсгөө зангидан, орж ирсэн хүнийг гайхан харж байв.

	— Дарга нь ч дарга шүү... Харж байгаа биз дээ, намайг, бордооны амьтан л, гэсэн үг. Харин эрхэм дарга биш, нөхөр дарга гээч... Шоронгоос суллагдсан юм аа даа, янз нь гэж даргын хэлэхэд:

	— Миний хувьд энэ газар дэлхий бүхэлдээ торгүй шорон гэсэн үг гэж Павел хариулав. Лухгар Агафонов инээмсэглэж:

	— Үгүй ер. Бас их догшин эр байх нь ээ. Би нэг шүлэг уншсанаа санаж байна, тэнд «хараатай, хараагүй ямар ч хүнийг халамжит наран ялгахгүй гийгүүлнэ. Хамаг сүр жавхлан нь үүнд л, бий...» гэж бичсэн байдаг сан. Энэ ямар вэ? гэхэд:

	— Аа, яаж ч гоё сайхнаар урсгаж болно шүү дээ гэв.

	— За, тийм байдаг байж... гээд Агафонов Демидовыг их л анхааралтайгаар ажиглан ширтсэнээ, — Алив, мануухай минь, юу болсноо яриач... гэлээ.

	Ийнхүү олон жилийн туршид Демидов анх удаагаа энэ хорвоо гэдэг чинь тэр аяараа өөдгүй улсаар дүүрээгүй юм байна, тийм юманд дэндүү томдох хорвоо юм гэдгийг ухаарчээ.

	Тэрээр лухгар Агафоновт өөрийнхөө бүхий л амьдралыг бүр жижиг сажиг зүйл ч орхилгүйгээр ярьж өгөв. Цаадах нь ганц ч таслалгүй, анхааралтай сонсож, үе үе хөмсгөө зангидан, зузаан давхар эрүүгээ булцгар гараараа нухчин суулаа.

	Павелыг ярьж дуусахад, дахиад л:

	— За, тийм байдаг байж. Би чамд юу гэхэв дээ, нөхөр Демидов? Муу юм модон улаатай, сайн юм сарын явдалтай гэвэл:

	— Энийг юу гэж ойлгох бил ээ? гэв.

	— Энэ үү... Миний санаж байгаагаар бол, чиний хувьд одоо хүнээс зайдуу хаа нэгэн газар, зөвхөн байгаль орчинтой харьцаж амьдарвал хамгийн хэрэгтэй болов уу гэж бодож байна. Жишээ нь Енисей мөрөн дээр усан онгоцны замын тэмдэг тавигчаар ч юм уу, за тэгээд ойн цагдаагаар ажиллавал бүр чиг сайн.

	— Тэгэхлээр би хүн амьтны дунд байж бүр болохоо болио шив дээ?

	Ахиад л зовлонгийн хамаг уй гашуун хоолой дээр нь тулаад ирэв.

	— Харин чи надад итгэ, Демидов минь. Айлын авгай хүн болгосон талхаа халуун зуухнаас гаргангуут, эхлээд цэвэр алчуураар бүтээгээд сэрүүхэн газар тавьдаг. Хөргөж байгаа нь тэр. Тэгж байж сая зөөлөрч, жинхэнэ талх гэдэг ариун идээ болдог. Хүмүүсийн хувьд гэвэл үү? Хүмүүс ой модон дотор ч олон тааралддаг юм шүү.

	— Чи лав тариачин гаралтай байх аа, тийм үү? гэж асуухдаа Демидовын хоолой дээр тээглээд байсан бөөн хар юм аяндаа намдсан ч Агафоновыг эгцлэн харах гэхээс нэг л эвгүй, яагаад ч юм, түүний өмнө нэг их гэм хийчихсэн юм шиг л бодогдоод болж өгсөнгүй.

	— Үгүй ээ, би урьд хөвч тайгад байсан юм. Бас олон жил ойн цагдаа хийсэн. Одоо ч гэсэн тэрийгээ санахлаар сэтгэл минь байж яддаг. Ой мод, ер нь л шим ертөнц гэдэг чинь гэгээн нарны доор байгаа хамгийн дээд зэргийн утга төгөлдөр зүйл шүү. Энэ бүгдийг харж, ойлгож сурч чадвал сая хүн болсноо харуулах юм. Энэ бол чиний хувьд ёстой том зорилт, надад итгэж үз гэлээ.

	Агафоновын ярьж байгааг Демидов ойлгох ч шиг, үгүй ч шиг. Гэвч тэрүүнд итгэх хэрэгтэй гэдгийг мэдэрч байлаа. Тэгээд өөрийн эрхгүй:

	— Чи тун сайн хүн байх аа гэчхэв.

	— Хүмүүс янз бүрээр л боддог юм гэж Агафонов инээмсэглээд, — За яах вэ, ойн аж ахуй руу утасдах уу? Хүний нэр хөөдөхгүй юм байгаа биз дээ гэхэд:

	— Чи миний амьдралыг цөмийг нь сонссон. Намайг хэчнээн их чадав, харин би одоохондоо хэнийг ч чадаагүй байна гэв.

	— 3а, чи наад омгоо дарж үз! хэмээн Агафонов гэнэт минчийтлээ уурлаж, — «Намайг хэчнээн» л гэх юм... Тэгээд хэчнээн чадчихаа вэ? Хүн бүхэн ганцхан тийм л ажил хийж байсан гэх нь шив дээ. Ганцхан удаа, нэг л адгийн амьтан таарч... Энийг чи тэр дор нь ойлгох ёстой! гэв.

	— Ганц ч гэсэн хангалттай. Тэр муу хог бүр «бүх насаараа үйлээ цайж, үсээ зулгаана даа, чи» гэж хэлснийг нь яана. Тэгээд ч хэлснээр нь болж явна! Намайг бас ойлгох хэрэгтэй шүү дээ.

	— Тэгэхлээр чи тэрийг уучлахгүй юм биз дээ? Өс хонзон авах санаатай юу? гээд Агафонов харилцуурыг авах гэж байснаа буцаагаад тавьчихав.

	— Макшеев тэгээд амьд юм уу? Чи түүнийг таних уу? гэж Демидов яаран асуув.

	— Мэдэхгүй л өнгөрөх байж. Бас чамтай тохиолдсон бүгдийг огтхон ч байгаагүй зүйл гэж ч бодох байлаа.

	— Цаадах чинь тэгээд хаана байна?

	— Колмогоровтоо л байгаа. Чиний тэр Мариятай суусан.

	Демидов урагш бөхийн өвдгөө тохойлдоод, алгаараа нүүрээ даран суухад цээж нь хэрчигнэн амьсгаадна. Агафонов одоо ганц ч үг дуугаралгүй сууна. Түүнийг сүүлчийн асуултдаа хариу хүлээж байгаа гэдгийг Павел мэдэж байв.

	— Чи бол яах вэ?... Энэ бүх явдал өөрт чинь тохиолдсон бол чи уучлах байсан уу? Чи өшөө авахгүй гэж үү?

	— Би юу? Уучлахыг бүү мэд, уучлах ч үгүй байсан байх аа даа. Харин өшөө авч л гараа бузарлахгүй дэг. Өөрийгөө тэгж ч хямд өгөхгүй шүү.

	— Би яадаг юм, тэртээ тэргүй дүүрсэн толгой гэж Демидов хорсолтойгоор хашхирав.

	Тэд дор бүрдээ л цаашид хэрхэх тухайгаа, яаж хоёр тийшээ салах тухайгаа бодоцгоож байгаа мэт хэсэг дуугүй суув. Тэгж тэгж Демидов Агафонов өөд харж ч чадалгүй, арай ядан:

	— Тэднийх тэгээд... хүүхэдтэй юу? гэж асуув.

	— Хоёр ч хүүхэдтэй, хүү охин хоёртой бил үү дээ.

	Демидов бас жаахан сууж байгаад сандлаа түжигнүүлэн, чүү ай гэж босоод:

	— За яах вэ... Би чам шиг ийм хүнтэй учраагүй сэн бол муу хогийг цусыг нь холих байсан юм. Одоо оролдохгүй ээ. Яг ч гар хүрчихгүй. Харин уучлахын хувьд бол чиний хэлдгээр уучилж чадахгүй. Яагаад ч чадахгүй.

	— «Яг ч гар хүрчихгүй» гэдэг чинь юу гэсэн үг вэ? 

	— Ойлгомжгүй байна гэж үү?

	— Чи тэгээд яаж оролдох гээ вэ?

	— Мэдэхгүй ээ. Юугаа ч мэдэхгүй. Алив ойн аж ахуй руугаа утасдаадах.

	Тэрээр салах ёс гүйцэтгээд өрөөнөөс гарахдаа гэнэт зогтусаад:

	— Чи тэр шүлгийн талаар мөн сайхан хэллээ. Нээрэн л хараатай, хараагүй хэн гуайг ч халамжит наран ялгалгүй гийгүүлнэ дээ. Энгийн хэр нь хэчнээн үнэн үг вэ гэхэд:

	— Зөв Демидов минь! гэж Агафонов хэлэхдээ, их л хөөрч баярлан, сэтгэл нь онгойж, уужирсан мэт Павелд санагдав.

	— Бас тэгээд чи тун үнэн юм хэллээ. Хүн болсноо харуулах гэдэг миний хувьд үнэхээр том зорилт. Чи бүр нэг судсыг нь олох шиг боллоо.

	— Одоо ч дажгүй ээ, алзахгүй гэж Агафонов инээмсэглэн хэлэв.

	— Үгүй ээ, тэгж ч хууртагдахгүй шүү гэж Демидов хариуд нь өөрийнхөөрөө зүтгээд, — Ухаан санаандаа болгоосон бүгдийг сэтгэл зүрхэндээ шингээх гэж бий. Энэ л яггүй ажил гэлээ.

	...Чингээд Демидов, Колмогоровын ойролцоо ойн цагдаа болжээ.

	Лухгар Агафоновын зөв байлаа. Ой модны сэрчигнэн шуугих чимээ, шувуудын шулганаан, хөвчийн горхины хоржигнох энэ бүхэн цөм Демидовын сэтгэл санааг тайвшруулж байв.

	Анчид, загасчид, жимсчид, мөөгчид гээд л ой модон дотор ч хөл хөдөлгөөн тасрахгүй гэсэн нь бас л үнэн байлаа. Хүн амьтантай тааралдахгүй өдөр гэж ер байсангүй, тэдний ихэнхтэй нь бүр сайн нөхөд болжээ. Тийм улсдаа хамгийн их мөөгтэй, загастай, жимстэй газрыг зааж өгдөг байв.

	Түдэлгүй, хүмүүс өөрт нь дасаж, туйлын элэгсэг байдгийг мэдээд өөрөө ч гайхав, насаар дүү хүмүүс «Паша ах», ахимагдуу нь Павел Григорьевич гэж хүндэлнэ. Бас нэг зүйлийг ажиглаж мэдсэн нь жимсчин авгайчуул түүнд цайлган сэтгэлээр хандаж, ямар ч хол, бөглүү газар зааж өгөхөд айж сэрдэх юмгүй дагаад явдаг байв. Сайн хүн гэж хэлэлцэгдэж байснаас л тэр биз. Тэр битгий хэл, нэг ч эмэгтэй хүнийг илүү дутуу үгээр ч, далд санаагаар ч оролдож гомдоосонгүй.

	Цорын ганц удаа л тун чиг тэвчиж болсонгүй, өөр газраас ирсэн бололтой, Колмогоровын нэгэн үл таних эмэгтэй Настасья, цэцэг навч алаглан жигдэрсэн ойн цоорхойд Павелыг, илэн далангүй өдсөн харцаараа өөрийн эрхгүй илбэдэж чаджээ. Дөч эргэм насны чийрэг биетэй, тун чиг толиотой тэр эмэгтэй хожим хойно нь ч бас, хааяа хааяа ой руу, түүн дээр ирдэг байсан бөгөөд тэгэхдээ зовж хайлан, улайж ичингүйрэн ирж, заримдаа манааны нь байранд хоноод явдаг байв. Бүр дөчин дөрвөн онд бэлэвсэрч хоцорсон тэр эмэгтэй, бүсгүй хүний халуун хайраар түүнийг бүлээцүүлж, Павелын сэтгэлд ямар нэгэн эвгүй мөртөө гунигт мөрөөдлийг сэргээж өгчээ.

	— Павел минь, би чамтай суучихмаар л байна. Тэгвэл энэ хорвоо дээр надаас илүү жаргалтай хүн олдохгүй сэн гэж тэр авгай нэгэн удаа хэлээд, —  Даанч болохгүй л дээ, хүүхдүүд маань эцгийгээ яагаад ч мартаж чадахгүй болохлоор, чамд хэзээ ч дасахгүй. Дэмий л тэднийхээ сэтгэл санааг зовоож орхино... гэхэд нь Павел:

	— Настасья минь, чи ёстой сүү шиг цагаан сэтгэлтэй хүн юм. Гэвч надад битгий юм санаарай. Би чамтай суухгүй байсан. Ер нь хэзээ ч, хүнтэй суухгүй ганцаараа л явъя... гэж хариулжээ.

	— Яагаад тэр билээ, Павел? гэж авгай асуухдаа түүнийг эх хүний хайрласан харцаар ширтэж, — Би аль эртнээс л ажиглаад байгаа юм, чиний наад сэтгэл чинь бүр нэг хөрж орхисон юм аа даа. Чамд юу тохиолдоо вэ? Эелдэг зантай, их сайн хүн, тэгсэн хэр нь одоо болтол гав ганцаараа. Тэгээд бас бараг л өдөр бүр согтуу байх юм... Юунд ингэдэг юм бэ? гэхэд:

	— Асуугаад яах вэ дээ, хүн амьтан мэдээд ч хэрэггүй юм... гэжээ.

	Нэгэн удаа Павел:

	— Мартсанаас, Макшеевынхан хэр сууж байгаа вэ дээ? гэж түүнээс асуухад:

	— Мария гэдэг худалдагч авгайтай Денисийг хэлж байна уу? За, хэн мэдэж байх вэ... Тэр Денис чинь ёстой хувалз шиг амьтан л байж таарна. Чи юунд тэднийг сонирхоов? гэж авгай хөмсөг зангидан, Павелыг тэднээс харамласан янзтай асуухад:

	— Зүгээр. Залуу зандан явахдаа тэднийг таньдаг байсан юм. Дараа нь... дараа нь эндээс удаан хугацаагаар явах хэрэг гараад. Харин яахлаараа хувалз шиг байдаг билээ, тэр чинь? гэж асуужээ.

	— Авгайгаа бүр сорж гүйцсэн амьтан байх. Фронтод явсан л юм гэнэ лээ, тэгэхдээ таяг тулчихсан, бас хэн ч өгсөн юм, бүү мэд, хоёр тэрэг дүүрэн элдэв янзын ачаа хогшилтой ирсэн юм гэсэн. Баатар гавьяа байгуулаад шагнуулсан юм л гэж ярьдаг юм. Тэр дорхноо л томоо гэгчийн сайхан байшин босгочихсон. За тэгээд ямар ч бэлэг шагналгүйгээр тэднийх баян чинээлэг суудаг юм. Мария нь худалдагч хийдэг, тэгэхдээ бүр ичгүүргүйгээр жин дарж, мөнгө идэж, залилдаг гэж байгаа. Бас тэгээд улаан цайм хулгай хийнэ.

	— Үгүй, чи яаж мэддэг юм? гэж Демидов бүр уцаарлангуй асуухад:

	— Би ямар сохор юм уу? Бас тэгээд улс амьтан ч тэгж ярьдаг юм чинь. Тэр чинь бүр фронт руу явахдаа л авгайгаа худалдагч болгочихсон юм. Дайны өмнө тосгоны зөвлөлийн дарга байсан юм гэнэ лээ. Гал тавьсан нэг хүнээс хамтралыг аварсан ч юм уу даа тэгээд л түүнийг даргаар сонгочихсон юм гэнэ лээ.

	— Өө, тийм хэрэг үү. Гавьяа байгууллаа гэж сонгоо шив дээ гэж Демидов бувтнахад:

	— Тийм ээ. Одоо хөнгөн шингэн гэж жигтэйхэн, тэгсэн атлаа ажил хийдэггүй юм. Дайнаас болж тахир татуу болсон гэдэг л юм билээ. Таягаа ч аль цагийн хаясан л даа. Харин авгайгаа албадаж дэлгүүрээс юм зөөлгөдөг гэсэн яриа одоо ч гэсэн хүмүүсийн дунд байдаг. Тэр юу ч биш, хэрвээ нэг сард өөрийнх нь бодсон, хэлснээс бага идсэн байвал бүр зоддог юм.

	— Бүр яг зоддог юм уу? Бас хулгайл гэж төлөвлөгөө норм өгдөг хэрэг үү? гэж Демидов дахиад гомдонгуй өгүүлээд, — Хэн тэгээд ингэдгийг нь мэддэг юм бэ? гэв.

	— Төр түмэн нүдтэй шүү дээ...

	— За, аль улсын чалчихыг тэр гэх вэ...

	— Павел! Би чиний асуусанд яг л байгаагаар нь хариулж байна. Тэгэхэд чи надад гомдож байх шиг. Макшеевынхан чиний юу юм бэ? гэхэд:

	— Юу ч биш ээ, гэж Павел хариулжээ.

	Демидов ч, цааш нь юу ч хэлж ярьсангүй өнгөрч, цаадах нь мэл гайхаж, цэл хөхрөөд л хоцорчээ.

	Авгайн ярьсан бүгдийг Павел мэддэг байлаа. Улс амьтан цөм л иймэрхүү юм ярьдаг байжээ. Тиймээс ч энэ хүнийг үзэн ядах үзэл нь уулын оройгоос хуйлран өнхрөх цасан бөмбөг лүгээ адил улам бүр нэмэгдсээр байв.

	Гэвч Денистэй ойр хавьд нь үргэлж байсан хэр нь өдий болтол улаан нүүрээрээ тулгарч учирч байсангүй. Макшеевыг гишүү түүж, загас барьж явахад нь (тэр загасны анд үнэн хорхойтой, зөвхөн дэгээгээр барьдаг жинхэнэ загасчин байсан юм) хэчнээн хол ч бай, түүний араас өчүүхэн ч чимээ анир гаргалгүй мөрдөн мөшгөж, хэрхэн алгана юм уу, хадран татан гаргахыг эргийн шугуй дотроос олон цагаар ажиглан суудаг байлаа. Тэрээр загасчлах үедээ орчлонгийн бүх зүйлийг умартан, нүүр царай нь жигтэйхэн жаргалтай, бахдалтай болдог байв. Дэгээнд ороод тонгочин булгилж байгаа загасыг хувинтай усанд хийхийнхээ өмнө бараг барьсан болгоноо өргөж хэсэг байлгадаг зантай. Макшеевын тэгж байхыг хараад, тонгочиж тонгочиж, одоо өөрийнх нь гараас мултрах тэнхэлгүй болсон загасыг барьж үзэх нь түүнд энэ насны жаргал шиг байдгийг Павел лавтайяа гадарлаж, ойлгож байлаа.

	Яг тийм мөчид Демидовын зүрх оволзон дэлсэж, нүд нь бүрэлзэн, тэрхүү бах нь ханаж, баярласнаасаа хөлс цутгасан нүүр лүү нь буугаа шагайж шагайж ганц авах юм сан гэдэг аймшигт бодол эзэмдэнэ. Гэвч тэгж бодох бүр чихэнд нь «харин өшөө авч, гараа бузарлахгүй дэг» гэсэн Агафоновын үг сонстох мэт болдог байв.

	Мариятай ч бас ер тааралдаж үзсэнгүй, аймшигтайг нь ойлгож мэдсээр атал нэвтэртлээ орж орхисон архийг зэргэлдээ тосгоноос авна. Павел нэгэн удаа, Макшеевыг харж сууснаа, буугаа үүрсээр ойгоос ил гарч, шууд Колмогорово тийш алхаллаа. Макшеев гэнэт модон дотроос гарч ирсэн энэ их сахалтай хүнийг хараад зогтусан цочиж, ухасхийн босов. Макшеев түүнийг таньсан уу, үгүй юү, бүү мэд ямар ч гэсэн сүнсгүй айж, балмагдсанаасаа эрүү нь хүртэл өөрийн эрхгүй унжиж орхихыг Павел ажиглажээ.

	Павел бүх замын туршид тосгон хүрэн хүртлээ «Таньсангүй, яаж ч таних вэ дээ... Тэгсэн хэр нь ёстой өмдөндөө туучихлаа даа, ах гуай. Нөгөө хуучны Денис чиг өнгөрчээ, хөөрхий. За чамайг даа, сайхан мэдээрэй... Үнэхээр чамд гар хүрч оролдохгүй ээ... гэж бодсоор явав.

	Демидов явсаар дэлгүүрийн үүдэнд очтол цоожтой байв. Тэгэхлээр нь нэг хүнээс Макшеевынх хаа суудгийг асуув.

	Тэдний босгыг алхлан орохдоо, өөрийнх нь бүх амьдралыг бусниулж орхисны хариуг хэрхэн авахаа Павел шийдчихсэн байлаа. Оронгуутаа, юм индүүдэж байсан Денисийн эхнэрт:

	— Сайн байна уу, Марька. За, би... танай нөхөрт чинь өрөө төлөхөөр ирлээ дээ гэв. Мария,

	— Юун өр вэ? гэж сайхан царайгаараа Павел руу, — Чи хэн юм бэ? Денисээс юу авсан юм бэ? гэхэд:

	— Би юу ч аваагүй ээ. Тэр л надаас авчихсан юм. Миний бүхий л амьдралыг булаачихсан юм... гэв.

	— Болиоч, юугаа донгосоод байгаа юм бэ? Ямар амьдралыг гэж?

	— Хүнд ямар л амьдрал байдаг бил ээ? Тэрийг минь аваад, хуурай мөчир мэт хугалж хаясан юм даа.

	Мария, түүнийг үгээ хэлж дуусаагүй байтал сая л хэн болохыг нь таньж, нөхрийнхөө пансан цамцан дээр залгаатай индүүгээ тавьж орхив. Тэрхэн агшинд Мариягийн царай хувхай цайж, хоёр нүд нь дүрлийн, дуу алдах гэхэд хоолой нь гарсангүй. Тэгээд сөөнгөтөж айж балмагдсан дуугаар:

	— Павел... гэж дуугарчээ.

	Хаалга нээгдэж, гаднаас Денис Макшеев ч гүйхээрээ орж ирэв. Тэр сэтгэл нь түгшин Демидовын араас тэсэлгүй иржээ. Босго алхуут Павел руу хяламхийн харснаа түүний эрүү шүд нь бүр дагжин тачигнав. Ган шүднүүд нь бүдэгхэн гялалзана. Мария нөхөр лүүгээ дайвганан гуйвж, одоо тэр хоёр ханын дэргэд бие биедээ наалдан, хөдлөх ч сэхээгүй зогсов.

	— Энэ чинь, нөгөө... Павел Демидов шүү дээ! гэж Мария арай ядан хэлээд, — Чи хаанаас гараад ирэв?! гэв.

	— Тийм байна аа, би харж байна гэж Макшеев хүүхэд мэт бувтнав. Түүний нүд гөлөлзөн бүлтгэнэж, тогтож ядна.

	— Диваажингаас ирлээ хэмээн Демидов жуумалзав. Тэгэхэд Мария:

	— Би чамд үүнийг хэзээ нэгэн цагт ирнэ гэдэг байгаа биз дээ... гэж нөхөртөө хэлэв.

	Даавууны үнэр ханхлав. Демидов буугаа мөрнөөсөө мултлалгүй ширээ рүү дөхөж очоод индүүг авч:

	— Хайран цамцыг баллачихлаа гэж хэлэхдээ харууссан ч шинжгүй, зүгээр л нэг хэлэв. Тэгээд сандал авч, ширээний дэргэд суугаад, буугаа хоёр өвдөгнийхөө дунд тавьж, — За, Мария, нөхөр чинь надаас юуг минь булааж авсан, би тэрүүнд ямар өр төлөх гэж байгааг минь сонсож бай. Би цөмийг нь ярья, харин чи, Мария сайн тогтоож аваарай... гэв.

	Чингээд тэр саявтар Агафоновт ярьсан шигээ яарч тэвдэлгүй, уурлаж зүхэлгүй, бүхий л явдлыг зөндөө удаан ярьж өглөө. Тэр хаа хамаагүй, ямар нэгэн танихгүй хүний тухай өгүүлж байгаа мэт тайван ярих агаад цаадуул нь бие биедээ наалдан, хөдлөх ч чадалгүй, түүний үгийг таслах ч сөгөөгүй сонсоцгоов. Макшеевын хар хөлс нь цутгаж, бөнжийн дусалж харагдана.

	— Харин одоо амьдралын маань үлдсэн хэсэг байсан ч яалаа, үгүй ч яалаа, энэ талаар хайрлаж, харуусах юм огтхон ч алга гээд яриагаа дуусгах тийш хандуулан, — Гэхдээ харин чамаас сүүлд л авсанд орно шүү, Денис ээ. Урьдаар чамтай тооцоогоо дуусгаж байж л сая санаа амарна. Би алин цагийн чамайг зүйл дуусгах л байсан. Эртнээс чамайг хаа явсан газарт чинь мэдэгдэхгүйгээр мөрдөн мөшгөж явлаа. Өнөөдөр хүртэл үүр цайхаас аваад л чиний загасчлахыг харлаа. Яг одоо ч гэсэн дээ, тооцоо хийхэд хэн саад болох вэ? Чамд бэлтгэсэн сум аль хэдийнээ бэлэн зэлэн байж байна гээд бууныхаа бөгсийг алгадан, — Гэхдээ ах минь, чамайг үхэлдээ хэрхэн биеэ бэлдэхийг чинь л хармаар санагдаад болдоггүй ээ. Тийм л байна даа. Харин чам шиг урьдаар занчиж балбахгүй. Ойд юм уу, талд ч юм уу, нэг эвтэйхэн газар тааралдана гайгүй, тэгэхэд л зүгээр панхийлгэж орхино гэлээ.

	Тэр босож хаалга руу алхав.

	— Худлаа... сачий чинь хүрэхгүй! гэж Макшеев байдаг чадлаараа хашхирч, хацрынхаа хөлсийг алгаараа шудран арчив.

	Макшеев хэлж байсан үгээ мартаагүй гэдгийг лавтайяа мэдэж байсан учраас Демидов маш тайвнаар:

	— За яах вэ, би хэлж, чи сонслоо... Тэгэхлээр хувь тавилангаа чи өөрийнхөө дураар сонгож авлаа шүү гэв.

	Тийн хэлээд, тэдний зүг дахин харалгүй гарч одов.

	Тэр л цагаас хойш Макшеев Демидов хоёр муур хулгана шиг нэг нь зугтаж, нөгөө нь элдэж явах болжээ. Денис Макшеев, Павелын хэлсэн бүхэнд нэгд нэгэнгүй үнэмшин, үнхэлцгээ хагартал айснаас загасчлахаа ч зогсоов. Юутай ч гэсэн одоо гав ганцаараа загасанд явахыг бүр больж, үргэлж хүн амьтан бараадах болов. Демидов долоо хоногт нэг удаа Мариягийн дэлгүүр лүү архи, хоол хүнсний юм авахаар очдог, тэгээд дэлгүүрт нь хүн байхгүй бол:

	— За тэгээд Денис чинь ямаршуу байна даа. Сүнс нь зайлж одоогүй л байна уу? гэж асуудаг байв.

	Эхэн үедээ Мария дуу шуу ч үгүй ихэд ой гутсан янзтай шилтэй архинуудыг лангуун дээр хаялахад түүний сайхан царайд муугаа үзүүлэхгүй юм шүү гэсэн омог бардам бахархал илхэн харагддаг байв. Сүүлдээ нусаа татан, чимээгүйхэн уйлах болов. Тэгтэл нэгэн удаа бүр багтран орилж:

	— Чи муу өөдгүй новш! Бидний нарыг хаачихлаа гэжээ.

	— Яагаад та нарын гэж? Зөвхөн түүний гээч. Чамайг, бас хүүхдүүдийг чинь би огтхон ч оролдоогүй шүү дээ. Торницгоож л байг гэвэл,

	— Хэрвээ чамайг, хүнд хэлж, яаж занаж сүрдүүлж байгааг чинь дээш нь мэдэгдвэл юу болох бол?! гэжээ.

	— Харин яагаад мэдэгддэггүй юм бол? Би хориогүй биз дээ? Би тэрийг чинь яасан болохоор нь тэгж байгааг хэлэх л газар байвал явж очоод цөмийг нь яриг... За тэгээд явахын ч хэрэг байна уу даа, хэсгийн цагдаатай найзлаад авсныг нь харж л байна, хамт загасчилдаг болсон байна лээ. Чухам хэн хамтралын тарианы агуулахыг шатаасныг түүнд л хэлчихвэл барав биш үү...

	— Чамайг ёстой үзэн ядаж байна! Чи миний замд яаж хөндөлссөнөө мэддэг ч болоосой, муу өөдгүй, хараал идмэр!

	— Аа тийм үү! Би чамайг өрөвдөж байна.

	—  Юу-у? гэж Мария нойтон сормуусаа анивчив.

	— Харин цаадхыг чинь ямар ч цагдаа хамгаалж чадахгүй биз ээ, тэгж байна гэж цаад Денисдээ дамжуулчхаарай гэж Демидов ууртайгаар хэлэв.

	Түдэлгүй Макшеевынхан түргэн хөдөлж орон байшингаа худалдаад хаашаа ч юм шилжин явжээ. Демидов хөх инээд нь хүрч, тайгад танилцсан загасны хорхойтон, төмөр замын билет худалдагч танил руугаа очив. Макшеевынхан Байгалын эрэг дээрх нэгэн жижигхэн өртөө хүртэл билет авч, ачаагаа өгсөн гэдгийг цаадах нь өчүүхэн ч хар саналгүй хэлээд өгчээ. Демидов ч ажлаасаа халагдаж, уйлж унжсан Настасьяг орхиод, тэдний араас гарч өгөв. Тэнд очоод бас л ойн цагдаа болж шинэ нутагт Макшеевынхан хэрхэн суурьшиж байгааг нь сэмхэн ажсаар байв. Тэд сайхан байшин худалдаж авчээ. Мария нь мөнөөх л сурснаараа дэлгүүрийн худалдагч хийх болов.

	За тэгтэл, нэгэн удаа өглөө эрт Макшеевыг юмаа янзлаад нуур луу дэгээгээ яг шидэх гэж байхад нь Павел буугаа мөрнөөсөө мултлалгүй гэнэт гарч ирээд:

	— Шинэ гэрийнхээ баярт загас тавихаар шийдээ юү? Намайг ч урина биз дээ? гэв.

	Макшеев шавхуурдуулсан мэт огло харайн ухарч зогсож байсан хадан дээрээсээ Байгал нуурын хүйтэн усанд эгээтэй л унаж орхисонгүй. Түүний царай ногоорон байгаа нуурын ус шиг болжээ.

	— Бүү ай, одоо чамайг яах ч үгүй. Улс амьтан олон байна. Хараач, загасчид завиндаа суугаад ажилдаа гарчхаж.

	Павел ийн хэлчхээд балмагдаж уурга дэгээгээ ч умартан айсан Денисийг орхиод, эргээс шууд эхэлсэн хөвч тайга руу алга болов.

	...Үүнээс хойш Макшеевынхан хоёр гурван ч удаа нутаг сэлгэж Демидовоос салахын түүс болжээ. Гэвч Павел одоо тун хянуур байж, тэдний хөдлөх бүрийг ажиглан, очих газрыг нь ч урьдаас мэдчихдэг болов. Тэгээд л тэднийг шинэ газраа төвхнөв үү, үгүй юу араас нь хэзээний л оччихсон байдаг байлаа.

	Арга нь тасарсан Макшеев нэгэн удаа согтуугаар:

	— Муу новш минь, чамд хор залгиулчихъя даа, харж л байгаарай! Архинд чинь юм уу, аль эсвэл идэх юманд чинь Мариягаар хор хийлгүүлж орхиё! Тэгэхлээр чи оготно шиг үхэхгүй хаа зайлах вэ... гэж Демидовын урдаас хашхирчээ.

	Тэгж хэлэхэд нь Демидов бүр бах нь ханаж:

	— Ашгүй дээ, юун сайн хэрэг вэ! Би ч гараа бузарлахгүй, бас тэгээд Мария та хоёр хамтдаа шоронд насаараа суугаад таарна биз. Тэгээч хө... Миний үхэх ч бага хэрэг, харин чи шорон гэж чухам юу байдгийг үз л дээ. Тэгээд надад ямаршуу байсныг өөрийн биеэр амсаж, тунгааж бод. Тэнд тайван бодох хугацаа чамд бишгүй гарна... гэжээ.

	Намайг яах ч үгүй, гар ч хүрэхгүй, бүх сүрдүүлэг нь хий хоосон зүйл гэдгийг Макшеев үнэхээр тааварлахгүй байна гэж үү хэмээн Демидов хааяа боддог байв. Тэгээд нээрэн гадарлах ч үгүй байгаа юм байна даа, тэнэг амьтан, тэгж л байг... гэж боджээ.

	Бас заримдаа, Макшеевыг арай ч хатуу шийтгэж байна уу даа? гэж бодно. За яах вэ, булай муу юм хийсэн юм чинь. Яая гэхэв, бурхан л өршөөх болтугай гэдэг биз дээ. Муу ч бай, ядуу ч бай, миний амьдрал болоод л байна. Охин өргөөд авчихлаа, тэр минь санаа тавих багагүй ажилтай болгосон ч, түүнээсээ илүү их баяр баясгалан авчирч, сайхан л торниж байна. Одоо гагцхүү гэрлэх л үлджээ, гэвч Настасья шиг сайн хүнийг хаанаас олов гэж дээ. Архинаас ч гарчихмаар, даанч тэгж чадаа гэж үү... гэж бодно.

	Тийн бодохлоор л Демидовын дотор харанхуйлах шиг болж, тэрхүү гашуун гомдол нь түүнийг архинаас ч илүү хордуулан, үгүй ээ, муу бузар хог, чи ч гэсэн өөрийнхөө үйлдсэн нүглийн хариуг дуустал эдэлбэл таарна! хэмээн өөртөө тушаана.

	Гэлээ ч гэсэн Демидов, хэрэв Денисийн сэтгэл өдөр ирэх тутам улам бүр бузар булай болж байгааг нь мэдээгүй сэн бол аль хэдийн л түүнийг оролдохоо больчих байсан л даа, орос хүн найрсаг зөөлөн зангаараа ямар булай явдлыг эс уучилж байлаа даа. Харин хор хийчих вий гэж Павел ер эмээсэнгүй, учир нь Макшеевын бузар булай явдал нь өвөрмөц, онцлог болохлоор, хэзээ ч тийм юм хийж чадахгүй гэдгийг нь тэрээр лавтай ойлгож байв.

	Нэгэн удаа Мария, авсан архийг нь Демидовт өгөх зуураа:

	— Павел аа, чи манайд орооч... Денис хэлээрэй гэсэн юм. Чамтай их чухал яриатай гэнэ ээ гэж хэлэхэд:

	— Яалаа, яалаа гэнэ ээ? гэвэл:

	— Чухал яриатай гэсэн гэв.

	— Энэ чинь харин сонин хэрэг байна даа. Оролгүй яах вэ! гэж Павел хэлжээ.

	Түүнийг ороход Денис жишүү захтай цамц өмсчихсөн, ширээнийхээ ард сууж байв. Гараа ширээн дээр тавьж хуруунуудаа зогсоо зайгүй хөдөлгөн, нүд нь тогтож ядан гөлөлзөх ажээ.

	— Их сонин байна, за сонсъё гэхэд:

	— Мария гарч бай. Хаалгаа түгж! гэж Макшеев захирангуй хэлээд, — За тэгэхлээр ийм байна, Демидов аа, хоёулаа эр улс шиг ярилцъя. Би чамайг бүр тэсвэрлэхийг болилоо, тэгээд ингэж шийдвэл... гэхэд нь:

	— Юу гэж? хэмээн асуув.

	— Байз битгий таслаад бай... гээд нүд нь бас л гөлөлзөж, — Тээр жил гал тавихад чинь илчиллээ гэж чи намайг хэрхэн элдвээр мөрдөж, янз бүрээр сүрдүүлж байгааг чинь дээш нь хэлж мэдэгдэх болно гэдгийг чи надаар хэлүүлэлтгүй ойлгох биз. Тэгэхлээр чамд биш, надад л итгэнэ гэв.

	— Итгэж л байг, энэ чинь надад огтхон ч падгүй гэж Демидов мушилзаад, — Би суудгаа суучихсан, харин чамтай тооцоо дуусаагүй байхад хэн ч намайг дахин суулгахгүй, чи яадаг санж... гэв.

	— Чи байзнаач...

	— Чи олон түмнийг хуурч, өөртөө нэр нүүр олж авах гэж байгаа юм биз дээ... Улс амьтан чиний хар нүглийг мэдэхгүй юм чинь одоо мэдэж аваг л даа.

	— Байз гэм дээ... (Түүний дуу нь сандарч тэвдэн, бас ээрч түгдчих аж). — Тэгэхлээр хэн хэндээ ашигтайгаар шийдье л дээ гэлээ.

	Демидов нүдээ жонийлгон, нэг хэсэг Макшеевыг гөлрөн ширтэж байснаа:

	— Яаж тэр бил ээ? гэж асуув.

	— Чи бидний хооронд болсон явдлыг өршөө... Би наснаасаа олон удаа гэмшсэн. Яая гэхэв дээ, нэгэнт өнгөрсөн юм. Одоо чи охин өргөж аваад өсгөж байна...

	— Муу нохой, шуудхан хэл! Битгий дөлөөд бай.

	— Павел аа, чи надаас мөнгө ав. Маш ихийг өгье... гээд Макшеев цээжээ хэржигнэтэл ширүүн амьсгаадаж, — Гэхдээ харин шуудхан хэлэхэд... Мария бид хоёрыг л зовоохоо больж үз гэв.

	— Тэгээд... Хэдий хэр юм өгөх гээв?

	— Мянгыг өгье. Охиноо өсгөхөд чинь хэрэг болно... Тэрнээс ч ихийг өгнө!

	— Хулгайн мөнгө үү? Мариягийн хулгайлснаас уу?

	— Чи! гээд Макшеев ухасхийн босож, ширээгээ золтой л аваад шидчихсэнгүй. Цээж нь дээр дээр оволзож, — Юун мөнгө өгөх нь чамд ямар хүртээлтэй юм бэ? гэв.

	Демидов Макшеев руу ухасхийтэл цаадах нь далдичин зайлав.

	— Чи ч ёстой хүний үнэргүй адгийн шаар юм даа, мөнгөөр зодох санаатай юу гэж Демидов тасалдангуй хэлээд, тасалгаанд агаар дутагдсанаас дотор нь давчидсан мэт гараараа хаалгыг хүчтэй алгадан, гадагш гүйн гарав.

	Тэгээд пин дотор Мариягийн енгэнэн уйлахыг сонсоод алхаагаа удаашруулав. «Чи яаж ийм амьтантай хорвоог туулна даа?» гэж хэлэх гэснээ болив. Алхаагаа удаашруулсан боловч зогсолгүй өнгөрлөө.

	Бас нэгэн удаа бүр ч аймаар явдал болсон юм.

	Энэ нь Чулымийн ойролцоох тайгад, тавдугаар сарын эцсээр бил үү, зургаан сарын эхээр бил үү болсон юм даг, лав л алтан гургалдай жиргэхээ больж, хөхөө шувуу уйтгартайяа, арга нь барагдсан аятай донгодож байсан үе.

	Ой модон дотор нарны илчит туяа гүн нэвтэрч, өвс ногоо уярч талимааран, аагим бүгчим болсон жин үдийн алдад Демидовын манааны байрны дэргэд сийрсэн сагс барьсан Мария гэнэт гараад ирдэг юм байна.

	— Чи юу? гэж Павел гайхан асуухад:

	— Мөөг түүхээр... явж байна гэв.

	— Өдийд юун мөөг байдаг бил ээ?

	— Шар сархиаг гарчихсан гэлцээд байх юм. Энэ хавийн газрыг сайн мэдэхгүй юм, чи газарчилж өгөөч гэлээ.

	Мария ийн хэлэхдээ нохойн гөлгөөр наадаж байсан Павелын өргөмөл охин Надеждаг байн байн харж, түүний хацар нэгэн үе час улайн, нэгэн үе хувхай цайн, эвгүй саарал толбо нүүрэн дээр нь тодорч харагдана.

	Мария мөөгөнд яваа янзгүй хөнгөн хувцаслаж бас ихэд гоёсон харагдах бөгөөд үнэтэй торон захтай шинэхэн цэнхэр торгон цамц, дэрвэгэр хормойтой банзал өмссөн байв. Цамцны нь энгэрийн ухлаадас гүн, тэндээс хөөсөн гурил шиг бамбагар цагаан мээм багтаж ядсан мэт овойж, түүнийгээ мөрөн дээгүүрээ тохсон нимгэн ороолтоор чадмаг халхалжээ.

	— Чи ч бүр хадамд очиж байгаа хүүхэн шиг байх чинь вэ гэж Демидов уур хилэнгээ нууж ядан, аль болохоор тайван хэлэв.

	— За... би хүрээд ирлээ. Мөөгтэй газар луугаа дагуулаад яв гэж Мария түүн рүү харалгүй хэлэхэд:

	— За яах вэ... явъя л даа, харин буугаа аваадахъя гэж Демидов хариулав.

	Марияг манааныхаа байр луу ирж явааг харуут л, чухам ямар зорилготой ирснийг Павел тааж ядсангүй. Тэгж бодонгуут бүх бие нь хөших мэт болж: «Мария... эд нар, Макшеевынхан бүр иймдээ хүрчихсэн улс юм гэж үү?» гэж бодов. Одоо Мариягийн ингэж хэлсний дараа энэ талаар эргэлзэх ч юмгүй боллоо...

	Макшеевынх, Чулымийн ойролцоох нутагт жил хагасын өмнө иржээ. Демидов ч яах вэ, сурснаараа хойноос нь хүрээд л ирж.

	Түүний салахгүй мөрдөхөөс бүр залхаж гүйцсэн Макшеев нэгэн удаа Демидовтой тосгонд тааралдаад:

	— Би чамд их мөнгө өгөх гээ биз дээ? Тийм үү? гэж хашхирав.

	— Тийм ээ, өгсөн гэж Павел зөвшөөрөхөд:

	— Чамд тэгээд өөр юу хэрэгтэй юм бэ? Юу хэрэгтэй юм бэ, хэлээд өгөөч муу нохой минь?! Ямар хөлс ацаг авч байж салах гээв? Бид энд ирээд сайхан том дүнзэн байшин авлаа. Тэрийг маань доторх бүх эд хогшилтой нь ав л даа. Нөгөө амласан их мөнгөн дээр маань нэмээд ав, тэгээд салж үзье... гэжээ.

	Демидов аль эртнээс дасал болсон гашуун ундаагаа залчихсан явсан учир сэтгэл өндөр, зан сайхантай байлаа. Макшеевын хоосон хилэгнэл түүнийг улам хөгжөөж байв.

	— За яах вэ, бодъё л доо. Тэгэхлээр тэр мөнгөн дээр байшин... гэж бодолхийлэн хэлэв.

	— Тийм ээ, ав, ав!

	— Үгүй ээ хө, бага байна. Надад бас Мариягийн төлөх өр гэж бий гэчхэв.

	— Ямар өр? гэж Макшеев сөөнгөтөн асуув.

	— Үгүй ер дөө? Чи хэний өврөөс түүнийг булааж авсан бил ээ?

	— Тэгээд?

	—  Мария ч гэсэн надтай тооцоогоо дуусгаг гэж Демидов ширүүхэн хэлчхээд, Макшеевыг эл хуль гудамжинд мангуу байдалд оруулж орхиод яваад өгчээ.

	Демидов тэгэхэд зөвхөн дайснаа л улам уурыг нь шатаах гэж хэлсэн бөгөөд тэгж хэлчхээд түүнийгээ таг мартаж орхижээ. Түүнд байшин, мөнгө, хорвоогийн бусад жаргал юу ч хэрэггүй байсан юм! Хэрэв болдог сон бол чадуулсан хүнээ тэгсхийгээд л уучилчих байсан биз. Даан ч чадахгүй...

	Харин Денис Макшеев түүний хэлсэн үгэнд шууд үнэмшиж одоо авгайтайгаа ингэж шийдээд, Мария нь хүрээд иржээ, тэгэхдээ хөвч тайгаас өөрийнхөө Денист уучлал биш, Павел Демидовын хорсол зүхлийг бүр ч ихээр үүрнэ гэдгээ ойлгох ч үгүй, төсөөлөх ч үгүй иржээ. Аятайхан, тарган цатгалан Мария өмнөхөн нь алхалж, үнэтэй шилэн оймс өмссөн чийрэг хөл нь гялалзах агаад Павелын цээжин дотор царцах шиг болон улам бүр хөшсөөр байгааг, бас мод юм уу ямар нэгэн гишүү аваад энэхүү ичгүүргүй, цулцгар биед хугартал буулгах юм сан гэж хүсэж байгааг нь Мария огтхон ч гадарлахгүй алхална.

	Ер нь ингэж л таарах биз гэж Демидов боджээ. Гэвч тэгэхийн өмнө Павелд бас жаал зугаа юм асууж, ер нь хүний бузар булай явдлын цаад хязгаар аль хэр байдгийг мэдмээр санагдав.

	— Одоо мөөг гараагүй шүү дээ, Мария. Өнөө жил мөөг их л оройтож гарна, тэгээд ч тун бага гарна. Шар тосны баярын анхны өдөр цас ороогүй, цас ороогүй болохлоор энэ зун мөөг гарахгүй гэсэн үг гэж хөвчийн цэцэг ногоо дэлгэрсэн ойн зэлүүд цоорхойд гарч ирээд тэр хэлэв.

	Тэгээд буугаа модон доор тавиад ногоон дээр суув. Мария явган суугаад сагстай юмаа түнхэн, дотроос нь шил юм гаргаж ногоон дээр тавилаа.

	— Чи хувцсаа тайл! гэж Павел амьсгаадан тушаав.

	Мария гэнэт цочин, арай ядан өндийж, гар нь мэдээ алдсан мэт унжив. Түүний нүүрэн дээр дахиад л толбо тодорч, шумуулд идүүлсэн мэт бэлцийжээ.

	— Павел минь... Шууд яах гэж үү... Эхлээд жаахан юм уух биш үү? гэв.

	— Эрүүл хүн харахад ичгүүртэй байна уу? Бүх хувцсаа тайл гэж байна.

	Мария бас л давхийн цочиж, нимгэн ороолтоо авлаа. Жаалхан эргэсхийгээд оймсоо тайлж эхэллээ...

	Демидов доош харан суухдаа, түүнийг хэрхэн зовж байж товчоо мултлан цамцаа тайлж, дан дотуур хувцастайгаа үлдэхийг нь хараагүй боловч мэдэж байлаа.

	Тэгээд Марияг өрөвдлөө. Гэнэт эмэгтэй хүний хамаг хувцсыг нь тайлуулсандаа өөрөө өөрийгөө сэтгэлийнхээ хаанаас ч юм хорсон зүхэв.

	— Тэгэхлээр Мария, чи надад хэлээч... тайлбарлаад өгөөч. Та хоёр яаж ийм юмыг тохиролцов оо? Бодвол үг хэлээр л ярилцаа биз дээ? Өдрийн цагаар уу, эсвэл шөнө үү? Чи... яаж шийдэв ээ?!

	— Яаж, яаж л гэх юм?! гээд түүний хамаг бие чичрэн, гэзэг үс нь задарч, уйлж унжсанаасаа хацар уруул нь ч хачин болж, — Цаадах чинь намайг бүр тамлаж гүйцлээ. «Чамаас тэр салахгүй ээ, тэгвэл л биднийг амрааж магадгүй...» гэсэн.

	— Гэтэл чи?

	— Би яах вэ дээ?

	— Чамд үнэхээр эвгүй байна уу?

	Мария дуугаа хурааснаа, юу ч хэлэлгүй, нулимсаа арчив.

	— Мэдэхгүй л дээ. Урьд нь чамд хайртай л байсан. Хэрэв энэнтэй ийм болчхолгүй чамтай амьдарсан бол илүү жаргах байжээ гэж заримдаа бодох юм.

	— Тэгээд яагаад салчихдаггүй юм?

	— Салчихгүй гэнэ шүү... Хаашаа? Хэндээ гэж очих юм? Чи намайг одоо авна гэж үү?

	Түүний хэлсэн үг бүүр үнэн санаанаасаа, бас ямар нэгэн гунигтай өнгө аястай санагдав. Павел, Марияг бүр ч их өрөвдлөө.

	— Авлаа гэж бодъё л доо. Одоо болтол ганцаараа явааг минь харж байгаа биз дээ. Яагаад гээч?

	— Павел?! Нээрээ... Нээрэн чи өдий болтол намайг... намайг гэх юм чамд бас үлдсэн гэж үү? гэж хэлэхдээ Мариягийн нулимс цийлгэнэсэн нүдэнд гайхсан, эргэлзсэн байдал илт байв.

	— Үгүй, юу ч үлдээгүй. Шорон, дараа нь олзлогдоод бүх юм дууссан гэж хариулав.

	— Олзлогдоход чинь Денис буруугүй байх аа. Тэртээ тэргүй л фронтод татагдах л байсан юм чинь, тэнд чи олзлогдож бас болох шүү дээ.

	— Уухай, яаж ийгээд л түүнийгээ зөвтгөж байх шив дээ? Мөн ч сүрхий ялгаж салгав аа...

	Мария айхтар ширүүн, хорсолтой хэлсэн энэ үгнээс нь айх шиг болж, халуун алгаараа гарыг нь шүүрч авснаа, тэр даруй тавин, ялимгүй зайлсхийж, яарч түгдчин:

	— Би зөвтгөөгүй! Би зөвтгөж байгаа юм биш... гэв.

	— Би бас л та нарын хойноос хаа л бол хаа хүрч, сүүдэр шиг дагасаар явна.

	— Яах гэж, юунд ингэж байгаа чинь ойлгомжтой л доо.

	— Ойлгомжтой гэнэ ээ, гээд Павел уруулаа шазвалзуулан, — Хүмүүс Христос бурхныг тэнгис дээгүүр алхалж явсан гэдгийг мэддэг. Гэхдээ хэн ч энэнд итгэж байгаагүй шүү гэв.

	Бал бурам цуглуулж цуглуулсан нэгэн зөгий нисэн ирж нүцгэн шахам Марияг тойрч байснаа, яагаад ч юм, мөрөн дээр нь буучхав. Мария түүнийг ч мэдсэнгүй. Тэр нүдээ дүрлийлгэн Павелыг урьдын адил гайхан ширтсээр байх бөгөөд түүний өргөн магнайд үе үе гүн атираа гарна.

	— Үгүй, би чамтай сууж чадахгүй байх.

	— Яагаад? Их зэвүүн харагдаж байна уу? Денисээс чинь гайгүй л баймаар юм.

	— Тийм биш ээ. Царайны сайхан муухайгаас болохгүй шүү дээ.

	— Тэгвэл яагаад гэж?

	— Чи лав худалдагчаар ажиллахыг маань... хориглох байх.

	— Юу гэж дээ? Тэр чинь хүмүүст хэрэгтэй ажил юм чинь гэж Павел дооглонгуй хэлэхэд:

	— Тэгэхдээ нөгөө... яахыг зөвшөөрөхгүй шүү дээ... гэхэд нь:

	— Хулгай хийхийг үү? гэж Демидов хэлж өгөв.

	— Түй, ямар муухай үг вэ?

	— Жирийн л үг дээ. Чи чинь хулгайч юм чинь.

	Мария жигтэйхэн уурлаж, уухилан:

	— Чи! Чи амьдралыг тэгж ойлгодог бол, би өөрийнхөөрөө ойлгодог. Хүн амьдарч чаддаг байх хэрэгтэй, хүн яаж... яаж...

	Тэр цааш нь юу ч хэлж чадахгүй таг болоход Демидов мөн л хэлж өгч:

	— Танай Денисийн сургаснаар уу? гэв.

	— Тийм ээ, сургасан! гэж Мария багтарч ядан хашхирч, — Тэр Денис чинь хурмаст тэнгэрт биш, нүгэлт хорвоо дээр гишгэж яваа юм. Алмайрч суудаггүй, ёстой суусан газраасаа шороо атгадаг хүн... Тийм ч болов уу гэдгийг нь бүр чамтай явж байх үедээ би ойлгосон юм. Хатуу чанга ч хүн... Гар хүндтэй эр хүн шиг хүн шүү! Энэ хорвоо дээр аятайхан... дулаахан байр олж авахын тулд юу ч хийхээс буцахгүй хүн. Тэгэхэд чи юу юм бэ? Хамаг насаа хөвч тайгад өнгөрөөж байна. Чиний хэлснээр, хэрэв намайг авчээ гэж бодъё л доо. Харин яаж амьдрах гээ вэ? Чиний муу цагдаагийн цалингаар уу? Мөнгө гэж бодохоос хөх инээд хүрч байна. Гуйлга гуйгаад явбал өдөрт чиний тэр цалингаас чинь илүү мөнгө цуглуулах байх даа... гэв.

	Мария цааш нь зөндөө удаан ярилаа, харин Павел зөвшөөрч байгаа мэт толгой дохичхоод сонсоод л суув. Дараа нь буугаа авснаа, яах гэж байгаа юм бүү мэд, хөлс хирд гялтайж гөлийсөн хүнд гэгчийн өргөн оосрыг нь тайлж авлаа.

	Мария юм ярьж байснаа гэнэт тасалж:

	— Чи яах нь вэ? гэж асуув. Түүний хөмсөг юу юугүй тасрах нь уу гэлтэй дээш махийв.

	— Тэр чинь тэгэхлээр газар дэлхий дээр өөрийнхөө амгалан тайван байдлыг хангах л гэж ийм юм хийлгэхээр чамайг явуулаа юм биз дээ?

	— Тийм ээ, тэгэх гэж! гээд Мария бүр бахархсан байдалтай хашхичиж, — Денист чамаас салах өөр арга даанч үлдээгүй гэдгийг би ойлгосон, ондоо яах вэ дээ? Чамайг үнэхээр хор өгч алалтай биш. Чамаас болж шоронд хаталтай биш, ёстой гай байгаа даа. Май, хар адгуус минь, би бэлхэн, одоо дур тачаалаа ханга! Дотуур хувцсаа тайлах уу, яах вэ? гэлээ.

	Мариягийн нүд аймшигтайяа эргэлдэн, уур хилэнгээр шатаж байв.

	— Тайлах хэрэггүй гэж Павел хэлээд, суусан чигээрээ түүний нүцгэн мөрөн дундуур тас ороолгов.

	— Пав... Пашка! гэж Мария дуу алдав.

	— Дотуурхаа тайлах хэрэггүй! гээд Павел ухасхийн босож түүнийг чиглэн сүртэйеэ ойртов. Мария улаан гараараа нүүрээ даран ухартал, — Дотуурхаа тайлах хэрэггүй, хэрэггүй... гэсээр байв.

	Тэгснээ гэнэт бууныхаа суран оосрыг өвс рүү чулуудаад, буугаа сугандаа хавчуулав.

	— Жинхэнэ адгуус чинь би биш, чи өөрөө, мэдэв үү? Чиний Денис чинь тэгэх тусмаа. Та нар эндээс нүдэнд үзэгдэхгүй, чихэнд сонстохгүй газар зайлцгаа... Харин би энд хүн болж төрснийхөө утга учрыг олно, надад нэг ухаантай сайн хүн тэгж зөвлөсөн юм гэв.

	Тэгж хэлэхдээ түүний үгийг ойлгов уу, үгүй юу, тэр битгий хэл сонсоо ч үгүй байж болохыг үл анхааран яваад өглөө.

	Намар нь Макшеевынхан Обь мөрний зүг, Дубровино тосгон руу нүүжээ. Демидов Чулымийн ойролцоох тайгадаа гурван жил сууж, хүн болж төрснийхөө жинхэнэ утга учрыг нэгэнт ойлгосон болохоор одоо л Макшеевынхнаас бүрмөсөн холдож тасарлаа гэж өөртөө итгүүлж байлаа. Гэвч яг итгүүлж чадсангүй, нэгэн хавар улиран ирэхэд дөлгөөн урсгалтай их Обь мөрний эрэгт орших Дубровины ойн аж ахуй руу шилжихээр ажлаасаа гарчээ...

	Бороо шавхай алин хэдийн зогсож, Дубровино тосгон, хөвч тайга, ойн зам, зөргийг нэлд нь цас даржээ. Гринька хүү хэдийнээ эрэг хавийн хэвгий газар цанаар гулгаж, хүйтэн жаварт хайруулснаас улаа бутран гэртээ ирэх болж, харин Обь мөрөн Демидовын шавар байшингийн хажуухнаар голын дундах насанд дарагдсан бяцхан арлыг тойрон нүсэр хар давлагаагаа долгилуулан цалгилуулан урсах ажээ. Арлын цаадтайх гүнзгий эргүүлэгт загасны жинхэнэ өвөлжих газар байдаг, мөс хөлдсөний дараахан тэндээс бүтэн килограммын жинтэй алгана, бас загасчдын «дурсан шаахай» хэмээн нэрлэдэг том том зоодой дэгээ шидэнгүүт орно. Бас Обь мөрөнд одоо ихэд ховор үзэгдэх болсон яргай гэдэг загас хааяа нэг орчих ч удаатай.

	Хүчит мөрөн саянаас д аргагүй нэг номхорч, давлагаа нь намуухан жигд болоод зайрмагтан урсаж, голын ус захаасаа нэлээд өргөн хөлдөж эхэлжээ. Гагцхүү урсгал нь нүдэнд бараг ажиглагдамгүй гүн хэсэгт их мөрний ус харзлан урссаар байгаа гэдгийг Демидов андахгүй мэдэж байлаа. Тэр гүнзгий хэсэг Дубровино тосгоны түүгээр эргээс нэлээд хол, арлын цаагуур тойрон өнгөрдөг ажээ.

	Харзалсан ус өдөр ирэх тутам улам л нарийссаар байв. Өглөөгүүр, заримдаа оройхон тийшээ тэндээс бөөн уур цан савсах нь их мөрний бүх л зуны туршид хуримтлуулж нөөсөн дулаан илчний сүүлчийг нь өвлийн хүйтэн шавхаж байгаа нь энэ.

	— Хээ, энэ хүйтний тачигнаж байгааг... Ес эхлээгүй хэр нь басалтгүй байна шүү гэж нэгэн удаа Демидов голын зүг харан хэлэв.

	Гринька хүү эргэн тойрны элдэв юмс, байгалийн үзэгдлийн талаар эцгийнхээ хачин чамин бодолд нэгэнт дассан боловч, тэр болгоныг заримдаа ойлгохгүй өнгөрөх ч тал бий. Тэгээд ч

	— Хүйтрэхэд юу нь сайхан байдаг юм бэ? Осгоочих гээд. Үргэлж зунаараа байдаг бол ёстой догь оо гэжээ.

	— Мөн дөө! Тэгсэн байтлаа чи чинь цанаар гулгах дуртай биз дээ... Энэ юу болж байна? Хүйтэрдэггүй, цас ордоггүй бол яаж гулгах гээв? Аан?

	— Гулгах ч сайн л даа. Тэгэхдээ заавал их хүйтрэхийн хэрэггүй шүү дээ.

	— Газар дэлхийг мөн л унтуулж амраах хэрэгтэй. Байгаль дэлхий гэдэг чинь эрх танхи амьтан, түүнийг тайтгаруулж номхотгох нь бас л амаргүй ажил. Би чамтай яаж зовдог билээ дээ. Яг л тийм. Тэгээд л хүйт тачигнаж байгаа нь тэр. Тэгэхдээ би чамайг үнэн голоосоо аашилж загнаж байсан удаатай юу? Тэр ч мөн эцэг хүн шиг л унтууцаж байгаа хэрэг. Энэ чинь сайхан сэтгэл биш гэж үү?

	— Газар дэлхий унтаж яадаг юм бэ? гэж бодолд дарагдсан Гринька хүү асуув.

	— Тэгэлгүй яах вэ дээ, хүү минь? гэж Демидов хүүгийнхээ юм ойлгодоггүйд нь уурсаж байгаа мэт хөмсөг зангидан хэлээд, — Жишээ нь чи нэг шөнийг унтаж амралгүй өнгөрөө л дөө, тэгэх үү? Маргааш нь ямаршуу янзтай болох вэ? Бүүр ямбийж, хэнд ч хэрэггүй амьтан болчхоод хичээл номоо ч тогтоохгүй. Хүч тэнхэлгүй болно оо гэсэн үг... Тийм болоод л газар дэлхийд хүртэл, амрах хэрэгтэй байдаг юм. Хүн шөнө нь амардаг, харин газар дэлхийд бол амар гэж өвлийг заяасан байдаг юм даа, хүү минь гэвэл:

	— Үгүй тэгээд, юу хийлээ гэж амрах юм бэ? Газар дэлхий чинь ямар амьд юм уу? Ядарна гэж байхгүй юм чинь гэж Гринька хүү мөчөөгөө өгөх янзгүй хэлэв.

	— Яагаад ядардаггүй гэж? Тийм биш ээ! Тэр газар дэлхий чинь чухамдаа амьд юм мэдэв үү, хүү минь. Чи бодоод үзээч... Хүн унтаж амраад өглөө нь босохдоо ул бутарсан, хүч чадалтай, сэргэлэн цовоо байдаг. Хавар болохлоор газар дэлхий мөн л өөрцгүй. Хүн өглөөнөөс ажил үйлээ эхэлдэг, ажилтай нь ажилдаа, хичээл сургуультай нь хичээл сургуульдаа явдаг... Газар дэлхий маань аанай л хавраас хамаг ажлаа эхэлдэг, өвс ногоо ургаж, тариа будаа соёолон, ой мод ногоон титмээ өмсдөг. Бүх юм ургаж нахиалж, тэр бүхнийг газар дэлхий маань өвөлжингөө нөөж хураасан шим шүүсээрээ тэжээдэг. Харин тарианы ширхэг үрийг, жимсгэнэ бүрийг, навч бүрийг ургуулахын тулд ямар их хүч шаардагдана гэж бодож байна?

	Гринька хүү ямар нэгэн зүйлийг эргэцүүлэн бодож байснаа, их л утга учиртайгаар:

	— Тийм ээ... Тун ч их гэв.

	— Тэгэлгүй яах вэ. Түүнээс гадна газар дэлхий маань өөр хэчнээн олон янзын ажил үйлийг бүтээдэг гэж санана? Гол мөрөн бүх л зунжин хөлөг онгоц тээж, үлээх салхин тал хөндий, ой хөвчид шинэ шинэ үрийг авчран суулгаж, тэнд зүсэн бүрийн ан амьтад үржиж байдаг. Өөр зөндөө их юм хийнэ. Харин энэ бүхнийг хэний төлөө хийдэг гэж бодож байна, аан?

	— Юуг хэний төлөө гэж?

	— Энэ их ажлыг юунд хийдэг юм бэ?

	— Яах вэ дээ... Аяндаа л хийдэг юм байлгүй.

	— Хүний төлөө энэ бүхнийг хийж бүтээдэг юм, Гринька минь гэж Демидов хөмсөг хөдөлгөн хэлэв. Тийн хэлэхдээ, зөвхөн хүүдээ төдийгүй, бас өөрийгөө ч энэ хэлж байгаадаа итгүүлэхийг бодсон мэт, — Хүү минь, чи сайн тогтоо, энэ хорвоо дээр магадгүй хамгийн гол нь болов уу, хоёр хууль байдаг юм. Газар дэлхий хүнийг хайрладаг. Хоёр дахь нь хүн ч бас газар дэлхийгээ хайрладаг байх ёстой. Тогтоов уу?

	— Мэдлээ.

	— Тэгвэл л амьдрахад чинь төвөггүй болно. Чухам тэр цагт чиний сэтгэл зүрх... ямар ч өөдгүй муу хүн чамд булай юм хийсэн бай, хэзээ ч хөрж царцахгүй.

	Демидов, сүүлчийн нь үгийг хэрэггүй л хэлчхэв үү дээ гэж бодов, учир нь Гринька нь тэр даруй асуулт гэдгийг хойно хойноос нь цувуулж гарчээ.

	— Өөдгүй хүмүүс энэ хорвоод тэгээд их олон уу?

	— Тааралддаг л юм.

	— Тэднийг газар дэлхий мөн л хайрладаг уу?

	— Үгүй ээ... хайрладаггүй юм.

	— Тэд яахлаараа өөдгүй болчихдог юм бол оо?

	— Мэдэхгүй л дээ... Өсөхөөсөө л тийм болдог байлгүй.

	— Тантай тийм улс тааралдаж байсан уу?

	— Тааралдаж байсаан, хүү минь.

	— Та тэгээд тэднийг яадаг байсан бэ?

	— Нээрэн, тэднийг би яадаг байв аа? Тусгүй, тун тусгүй юм боллоо, хэрэггүй юм ярилаа гэж бодов.

	Одоо хүүгийнхээ амархан, тун амархан атлаа, яггүй асуултад яаж хариулдаг бил ээ?

	— хүү минь, явж унтъя даа. Бүр орой болчхож гэж эцэг нь яаруулав. Харин унтлагынхаа өрөөнд, хөнжил дотроо орчхоод хүү нь хариу хэлэхийг хүлээсээр л, (байгаа гэдгийг ойлгож — Гринька минь, би тэднийг яадаг байсан гэж үү? Ай Гринька минь дээ, Гринька минь... Тэднийг хэрхэх ёстойг чи өсөж том болсон хойноо надаас илүү сайн мэддэг болох байлгүй дээ гэж хэлэв.

	— Тэгэхлээр та муу мэддэг байх нь ээ?

	— Тийм л болж таарах нь, хүү минь.

	— Би сайн мэднэ гэж хүү нь хэсэг дуугүй байснаа хэлэв.

	— Нээрэн үү? хэмээн Демидов бүр орон дээрээ өндийгөөд, хүүгийнхээ хэвтэж байсан зүг харан, Гринька хүү нь түүний бүх л амьдралынхаа туршид эрж эрж, одоо болтол хариуг нь олж чадаагүй байгаа ямар нэгэн чухал нээлт, ер бусын юмыг нээрэн хэлээд өгөх вий гэсэн мэт хүлээв. Хүү нь:

	— Аав аа, тэднийг байна аа, гав ганцаар нь газар дэлхийтэй орхиж, хэзээ ч, бүр хэзээ ч тэдэнд туслахгүй байх хэрэгтэй гэхэд:

	— Юу, юу гэнээ хө? гэж Демидов орон дээрээ бүр босоод суучхав. Харанхуйд хүүгээ олж хараагүй боловч, Гринька нь мөн дэрнээсээ өндийгөөд суучихыг сонсжээ.

	— Аав аа, би ч бас газар дэлхийг амьд болов уу гэж боддог л доо, газар дэлхийг хайрлаж, ойлгож, түүнтэй зөв харьцдаг хүн болгонд тэр сайн байдаг юм. Тийм хүмүүсийг ой модон дотор амтат жимсээр дайлж, булгийн цэнгэг усаар ундаалдаг шүү дээ... гэж Гринька хүү яагаад ч юм санаа алдан хэлэв.

	— За тэгээд?

	— Харин манайхыг ойн цагдаагийн байранд сууж байхад нэг хулгайн анчин хандгай буудсаныг санаж байна уу, аав аа?

	— Санахаар барах уу. Би тэр золигийг тайгад хэчнээн ч их хөөж мөшгөв дөө, бүр Обь мөрний эрэгт хүрч байж гүйцсэн юм.

	— Тийм тийм. Тэр тэгэхэд таны өөдөөс буудсан

	— Буудсаан, хүү минь. Даанч тэвдсэнээсээ болоод оноогүй юм.

	— Би мэднэ ээ, та ярьж байсан шүү дээ. Тэгээд дараа нь завиар зугтахаар эрэг дээр хүрч очоод хад чулууны завсар хөлөө хавчуулаад хугалж орхио биз дээ. . .... ,

	— Тэгсэн... Тэгээд юу гэж?

	— Яах вэ... Сайн хүнийг харж явдаг, харин муу хүнийг өөрөө л шийтгэчихдэг байна шүү дээ. Нэгэнт тэр өөдгүй хүн байсан болохоор газар дэлхий өөрөө түүнтэй тооцоо хийжээ.. Тэр мууг тэнд нь л орхих байсан юм, хохь нь байхгүй юу... гэж Гринька тун ч ширүүнээр хэлээд, — Харин тэгэхэд та түүнийг... бүр өөрийнхөө завиар хүртэл эмнэлэгт аваачиж өгсөн биз дээ гэв.

	— За тийм байж... Тийм байж гэж Демидов илт тааламжгүй нь аргагүй хэдэнтээ үглэн хэлэв.

	— Тэднийг тэгэхэд яах вэ дээ? Адилхан л... гэж Гринька сэтгэлээ барьж ядан, — Тэр хүн зөвхөн хандгай буудаад зогсоогүй, бас таны өөдөөс ч буудаа биз дээ. Та ямар амьтан биш, хүн юм чинь гэв.

	Ийм юм ярьж суугаа хүүдээ юу гэж ч хариулах вэ дээ? Харин ямар ч атугай хариулах хэрэгтэй гэдгийг Демидов сайтар ойлгож, мэдэж байлаа,

	— Гринька минь, нэг талаас үзвэл чиний зөв л, дөө гэж Демидов өдөн дэрээ цохилон бөмбийлгөж, — Харин нөгөөтээгүүр аваад үзвэл буруу. Надад чинь зүрх сэтгэл гэж байдаг юм байгаа биз дээ, аль эсвэл би чулуун зүрхтэй хүн юм уу? Тэр эр чинь зальтай, луйварчин этгээд гэдэг нь үнэн л дээ... Гэхдээ л ямар ч атугай хүн шүү дээ. Үхвэл үхэг гээд орхих гэж үү? гэвэл:

	— Хэрвээ тэр хүн таныг шархдуулчихсан бол эмнэлэгт аваачиж өгөх байсан гэж үү? гэж асуув.

	— Тийм ээ... Нэг талаар чиний зөв л дөө. Гэхдээ нөгөөтээгүүр...

	— Нэг талаар, нөгөө талаар гээд л байх юм- Шударгаар л шийдэх хэрэгтэй гэж Гринька хүү өөрийнхөөрөө зүтгэв.

	— Шударга ёсон... Энэ чинь тун чиг адармаатай, олон талтай эд дээ, хүү минь. Түүнийг хүн бүр л өөр өөрийнхөөрөө ойлгодог юм.

	— Юун өөр өөрийнхөөрөө гэж? Хамгийн дээд зэргийн шударга ёс гэж бий биз дээ?

	— Миний хүү том болоод л байдаг эсэхийг нь мэдээрэй. Чи надаас илүү сайн ойлгох болно. Одоо унт хүү минь унт, хэл ам сугалчих гээд гэв.

	Демидов сүүлийнхээ үгийг ууртай ширүүн хэлэв. Тэр нь хүүгийнхээ сонирхсон хамгийн хэрэгтэй, хамгийн чухал зүйл|ийг нь хариулж өгөөгүйдээ, тайлбарлаж чадаагүйдээ өөрөө өөртөө уурласан хэрэг байв...

	Голын хамгийн гүнзгий хэсэг саянаас л нэг мөсөнд барьцалдан, нимгэн цасаар хучигдсанаас өргөн мөрөн бүр чиг эл хуль, уйтгартай болжээ. Наад эргээс цаад эрэг хүртэл цав цагаан, цэв цэвэрхэн бөгөөд түүнийг хэн ч, хэзээ ч гишгэлж зүрхлэхгүй, ирэх хаврыг хүртэл унтаж нойрссон мөрний амгалан байдлыг хэн ч алдагдуулахгүй гэмээр цэвэр цэмцгэр харагдана.

	Гэвч энэ бол тийм биш, ганц хоёр хоногийн дараа, голын мөс бас жаахан зузаарангуут энэ цагаан хучлагыг хүмүүс гишгэлж гүйцнэ гэдгийг Демидов мэдэж байлаа. Гол дээр хамгийн түрүүнд загасчид ирнэ. Яг Дубровино тосгонд хүүхдүүдийг эс тооцвол, загасчид гээд байхаар юм бараг байхгүй, загасанд аргагүй их хорхойтой Денис Макшеев, бас хоёр гуравхан өвгөн л байдаг ажээ. Харин голоос дээш далаад километрийн тэртээ орших хотоос бүр хөвж гарна. Арлын тэндэх загасны өвөлжөөг хэн хүн андахгүй. Өнөөдөр лхагва гариг, тэгэхлээр амралтын хоёр өдрийг тааруулаад баасан гаригийн оройноос л хүмүүс шавчихна. Тэрний нь Мария ч юу эс андах билээ, бүр өчигдрөөс л өдий төдий авдар архийг мужийн төвөөс зөөлгөсөн. Ингээд л бараг өглөө болтол Дубровино тосгонд «чонын нүд» гэрэлтэх нь тэр. Мария өөрөө шөнө дундын үед унтахаар хэвтэхэд Денис нь бүр өглөө болтол улаавтар хөшигний цаана сүүтгэнэж, ирсэн хүн болгонд хариултгүйгээр архи зарах ажээ.

	«Чонын нүд» гэж дурсангуут Макшеевын байшингийн хананд шилтэй архийг хага шидсэнээс хойш одоо болтол ганц ч балга юм амсаагүй яваагаа Демидов гэнэт саналаа. Хамгийн хачирхалтай нь түүнд ууя гэж ер бодогдохгүй болжээ. «Үнэхээр ингээд гарчих нь тэр үү. Ашгүй дээ! Гринька хүүгээ өсгөх хэрэгтэй... Муу хүүгээ маргааш загасны шинэ шөлөөр дайлъя байз. Нээрэн хамгийн сайн баригддаг газар, алгана загасаар хамгийн баян газар чинь голын цаад эргийн тэрүүхэнд байдаг гүнзгий эргүүлэг шүү дээ, харин тийшээ очих осолтой, яг гүнзгий хэсгийн мөс нимгэхэн байгаа. Гэлээ ч гэсэн арлын хажуухнаас бас чиг зүгээр баригддаг юм шүү... Маргааш өглөө Гринькагаа босоход нь шинэ шөл хийчихсэн байя! Тэгээд ид, ид, хүү минь, идчихээд сургуульдаа яв гэнэ» хэмээн бодов.

	Маргааш нь Павел үнэхээр үүр цайхаас өмнө босож, урьд үдэш нь бэлтгэсэн загасны хоол, дэгээ, царил сэлтээ авав. Түүнийг гэрээсээ гарахад гадаа тас харанхуй, тэнгэрт тоо томшгүй од анивалзан байв. Демидов нэрийг нь үл мэдэх хамгаас тод нэгэн од арлын тэртээх шугуйн цаад руу гудайсан харагдана. Энэ бол мөдхөн үүр гэгээрэхийн тэмдэг аж.

	Павелыг арлын тийш алхалж явахад мөс үе үе сулхан тас нясхийх сонстож байв. Гэхдээ тэр дуун ойр ойр биш, тэгээд ч сулхан дуутай байсан болохоор аюул заналхийлэх юмгүй гэдгийг мэдэж байлаа. Харин цүнхээлийн тэнд очоод гишгэж болохгүй, мөс нь даахгүй цөмөрнө гэж бодно...

	Тэр бас Гринька хүүгийнхээ тухай, түүнд эртээрхэн өөдгүй улсыг яавал зохих ёстойг тайлбарлаж өгч чадаагүйгээ, ер нь тэгээд хамгийн шударга ёсон энэ хорвоо дээр байдаг эсэхийг хэлж өгч чадаагүйгээ бодож явав. Одоо хамгийн гол нь бүр ууя гэж хэчнээн ч бодогдлоо ч ганц ч балгахгүй юм шүү...

	Түүнийг тийнхүү бодол болон гэлдэрч явахад тэнгэрийн зүүн хаяанаас үнэгэн харанхуй үл мэдэг шингэрч, үүрийн гэгээ цайж эхлэв.

	Демидов арлын тэнд очоод, газраа сонгон, царилаараа ганц цохиод л мөсийг цөмлөв. Тэгээд царилаа мөсөн дээр тавьчхаад, өндийж ч амжаагүй байтал гэнэт аймшигт муухай дуу хадахыг сонслоо.

	— Хүүе! Та ми... Аваарай! Та минь ээ! Та минь ээ!

	Тэр дуун үхтлээ айснаас шал ондоо болжээ. Гэвч хэчнээн өөр боллоо ч гэсэн дөнгөж хашхирангуут нь л чухам хэний дуу болохыг Демидов даруй танив. Түүнээс гадна Павел тэр дууг хүлээж байсан юм шиг, анх сонсонгуутаа ч гайхсангүй. Тэр битгий хэл, орь дуу хадсан бяцхан арлын цаахна чухамдаа ямаршуу юм болсныг ч гарцаагүй яг таг мэдэв. Тэгээд ч Демидовын зүрх сэтгэлийн дотор юу ч юм, баяртайгаар түгхийж, чинээнд нь тултал татсан ямар нэгэн амьд пүрш тээглүүрээсээ мулт үсрэн агшиж олон жилийн туршид тарчилгасан сэтгэлийнх нь өвчнийг тэрхэн агшинд намдаах шиг болов. «Мөн дөө... Зөв!...» гэсэн тааламжтай, тайтгаруулсан үг толгойд нь зурсхийн оров. Тэрээр бүхий л амьдралынхаа туршид хийсээр ирсэн хүнд хүчир ажлаа сая л нэг хийж дууссан мэт, энэ олон жилийн турш хүсэж тэмүүлж байсан юмандаа одоо л хүрэх шиг аятайхан байдал түүнийг эзэмдэв...

	Зарим үед хүний сэтгэл бодолд юу болж байгаа нь ойлгогддоггүй. Уржигдархан, өчигдөрхөн, бүр өнөө өглөө хүртэл Демидовын сэтгэл юунаас ч илүү чухал, учир нь олдохгүй зөн бэлгэт автагдаад, энэ хэдэн жилийн туршид өөрийг нь зовоож тарчлааж байсан, магадгүй тэрнийхээ төлөө ч энэ хорвоод амьдарч явсан байж болох ямар нэгэн юм улам бүр ойртон ойртсоор байгааг төсөөлөн мэдрэв. Тэрхүү «ямар нэгэн юм» нь тайлбарлахын ч аргагүй, ойлгохын ч аргагүй ажээ...

	— Та минь ээ! Та минь ээ! гэх дуун хүн амьтангүй, эл хуль мөрний дээгүүр, гэрэл гэгээгүй үй түмэн одон мичид анивалзсан өвлийн түнэр харанхуй тэнгэрийн доор дахин хадав.

	«Тэгнээ тэр... Тэгнээ тэр!» гэсэн бодол Демидовын толгойд гялсхийн орж, Макшеевын орь дуу тавин хашхирсан тэр дууны хариуд очих хэрэгтэй, яаравчлах хэрэгтэй гэдгийг ойлгосоор атал хоёр хөл нь голын мөсөнд гуталтайгаа наалдчихсан мэт хөдлөлгүй зогссоор байв.

	Тийм ээ, үнэхээр хүн ер нь яагаад байгаа нь заримдаа тун ч ойлгогддоггүй. Хагас цагийн өмнөхөн дөнгөж гэрээсээ гараад, бас хэдхэн мөчийн дараа голын нимгэн мөсөн дээгүүр тайванхан алхалж явахдаа заналт дайсан Денис Макшеев нь тун чиг ойрхон, бүр энүүхэнд нь байна гэдгийг Павел Демидов ямар нэгэн зөн билгээрээ мэдэрч байжээ. Тэрээр Гринькатайгаа ярьсан саяхны яриагаа санан бодон, хөл дороо шажигнах сулхан дууг сонсон явахдаа нимгэвтэр мөс Макшеевын лагс биеийг даах нь даах л байх, гэхдээ их л хотойж шажигнах байх даа. Харин загасаар хамгийн баян цүнхээлийн зүг одоогоор очих осолтой гэдгийг Макшеев ч гэсэн мэдмээр л юм даа хэмээн бодож байлаа.

	— Авраа— рай! гэх дуу гурав дахь удаагаа Павелд сонстов. Макшеевын дуу одоо тун чиг сульдаж, итгэл, найдваргүй, горьдлого тасарсан шинжтэй- «Тийм дээ, өдийд хэн ч сонсохгүй гэдгийг ойлгосон юм шиг байна. Тэгсэн хэр нь цүнхээл рүү явж шүү, тэнэг амьтан. Хохь нь ээ, энэ хорвоо дээр чинь бурхан гэж байдаг л юм байна даа» гэж сэтгэл амарлингуй бодов...

	Демидов ингэж бодсон атлаа арлын зүг яаран алхалж, элсэрхэг хошуу руу дөхсөөр байв. Хөл доор нь наалдаж барьцалдаад цасанд дарагдсан элс тааралдахыг мэдэнгүүт өөрийнхөө бодол, хийж байгаа үйл хоёрын харшилдан зөрж байгааг гэнэт ойлгов. «Хохь нь гэж бодсон мөртөө, Макшеевыг аврахаар яарч байна уу даа. Үгүй шүү... Би ердөө л холхноос харъя, яаж... Бүр ярихгүй!»

	Ийн бодчихоод ч Демидов алхаагаа саасангүй. Хошууг тойронгуут, бүдгэрч эхэлж байгаа харанхуйн дунд мөсөн дээр дугариглан харлахыг олж хараад, явах хэрэггүй юм сан, хэзээ л бол хэзээ хага ташим хүйтэн ус руу пүлхийн живж болох юм гэдгийг ойлгосоор атлаа тэр харласан дугуйг шууд чиглэн алхав. Тэр өөрийгөө хэрхэн живж далд орохыг хүртэл эргэцүүлэн бодож амжив. Эндхийн урсгал ширүүн хүчтэй болохоор ганц хоёрхон хормын дотор мөсөн доогуур метр, метр хагас, тэгээд л цааш нь урсгаад арилж өгөхөд, мөсийг нь цоолж чадахгүйгээ мэдсээр хэр нь, толгойгоороо цоолох гэж нэг хэсэг байдгаараа оролдон, улам хахаж цацан дуусах болно. «Муу хүү маань гэртээ унтаж байгаа. Сэрчхээд намайг хэзээ ирэхийг хүлээх байх даа...» гэж л хамгийн сүүлд нь хальт бодож амжих болов уу, тэгээд л бүх юм дуусах шүү дээ...

	— Хурдал! Хонгор минь хурдлаарай!

	Макшеевыг хүртэл. арваадхан метр л үлджээ. Гэвч тэр хашхиралт нь ч юм уу, эсвэл хөл дор нь тас нясхийх аймшигт дуу ч, бүр эсвэл өөрийнх нь бодол санаа ч юм уу, Демидовыг хоромхон зуур өөрийн эрхгүй мөсөн дээр хэвтүүлэв. Тэрээр эгээрээ мөсөн дээр хэвтэж, зүрх нь хүчтэй дэлсэж байхыг сонсов. «Ээ тэнэг, золтой л цөмөрч живчихсэнгүй. Юуны төлөө гэж энэ бил ээ?» гэж бодлоо. Бас гэдэс, цээж, тохойныхоо доор хальс мэт нимгэхэн мөс хөлгүй их ус аймшигтайяа урсаж байгааг мэдэрч, сонсож дуулахгүй ч гэсэн усны урсгал тэр хальс шиг мөсийг дороос нь зогсоо зайгүй долоож байгааг мэдэж байлаа. «Буц! Буцагтун! Арагшаа мөлх... одоо босвол л өнгөрнө!» гэж хэн нэгэн хүн өөрт нь шивнэх шиг болов.

	— Хонгор минь, бас жаахан дөхөөдхөөч. Мөс даана шүү. Тэгээд надад юу ч яах вэ, хаяад аль. Бүс ч болно гэж Макшеев сөөнгөтөн хэлэв.

	— Би байна шүү дээ, Денис ий. Сайн уу...

	— Ээ, чааваас!

	Хүйтэн агаарт хадсан Макшеевын энэ дуунд хорсол зүхэл, арга нь тасарсан байдал, үхлийн өмнөх хэржигнэлт цөм байлаа. Демидов түүний үгийн өнгө аяс бүрийг тодоос тод ялган таньж, инээд нь хүрэх шиг, сэтгэлд нь ахиад сэрүү татан таатай нь аргагүй болов. «Мөснөөс үстэй дээлийг минь нэвт хайрч жиндүүлээ юм болов уу?» гэж гэнэт хачин юм бодогдсонд өөрийн эрхгүй ярвайв.

	Шөнийн харанхуй шингэрэх биш, харин нягтрах шиг улам бүр хөхрөн өвлийн нэгэн өглөөгөөр арай ядан, алгуурхан солигдож байлаа. Гэвч үүр цайх энэ бүрийд ч гэсэн Демидов, Макшеевын нүдний унтарч байгаа цогийг хүртэл сайтар олж харав.

	Өргөн биш боловч нэлээд урт, бараг зургаан метрийн хэртэй харзалсан уснаас түүний толгой шоволзон цухуйж байв... Харзыг тэгнэсэн урт модноос Макшеев зүүгдэж, сульдаж туйлдсан түүний биеийг хүчит урсгал модноос нь салган мөсөн доогуур аваад одохыг завдана. «Бас чиг гэж хамгийн гүнзгий хэсгээр гарахдаа юмыг яаж мэдэх вэ, цөмөрчхөж магадгүй гэдгээ мэдэж байсан болоод л тэгнэх урт мод зэхэж гарч шүү» гэж Демидов бодов.

	— Павел, Павел, аа! гэж Макшеев хоёр ахин дуудаад, — Үхэж байна шүү дээ, би гэлээ.

	Макшеевын үхэж байгааг Демидов харж байлаа.. Энд юу болсон, яагаад ийм урт нүх үүссэнийг хүртэл Павел хэдийнээ ойлгожээ. Мөс цөмрөнгүүт, Денис урт модноосоо зүүгдэж уснаас гарах санаатай сандарч тэвдэн оролдох бүр нимгэн мөс эмтрэн хугарч байжээ. Эмтэрхийнүүдийг тэр даруй мөсөн доогуур авч урсгасан биз. Макшеевыг ч бас тийш нь чангаахад дахиад л өөр газраар авиран гарах гэхэд мөс мөнөө л эмтрэн унасаар байжээ. Түүний хамаг бие айсан, даарснаасаа дагжин чичирч, тэнхээ тамир нь барагдаж дууссанаас дахин мөс өөд авирах ч чадалгүй болжээ. Тэрээр урт модон дээрээ тэгнэн, хоёр хөл нь мөсөн доогуур орж, хэн нэгэн хүн улам хүчтэйеэ угзран чангааж мөстөж гулгамтгай болсон урт шургаагаас юу юугүй салгаж авахыг завдана.

	— Чи ингэхэд хэнээс тусламж гуйж байна вэ? Бодож үзмээр юм даа.

	— Павел! Павел! Павел! гэх Макшеевын дуунд хад чулууг ч уярааж чадмаар гэмээр цөхрөнгүй гуйлт байлаа. Тэгэхэд нь:

	— Үгүй ер дөө гэж Павел зэвүү нь хүрэн эгдүүцэнгүй хэлээд, — Саявтархан Гринька хүү минь ингэж хэлсэн юм: хамгийн өөдгүй муу хүмүүсийг газар дэлхийтэй гав ганцаар нь орхих хэрэгтэй. Сайн улсыг дэлхий хайрладаг, харин өөдгүй муу хүнийг шийтгэж ч чаддаг. Ингэхэд нь түүнд саад болохын хэрэггүй... Үүнд л хамгийн шударга ёс байгаа юм гэсэн. Дуулав уу? гэвэл;

	— Павел минь... Өрөвдөөч дээ, намайг! гэв.

	— Нялх амьтан шүү дээ, хөөрхий, тэгсэн хэр нь үнэн л хэлж,

	— Чи даанч дээ...

	— Колмогоровт, өвсний хашааны хажууд намайг гөвшиж байхдаа... чи өрөвдөх сэтгэлтэй байсан биз? Өөрийн биеэр сэргийлэхэд хүргэж өгөөд гал тавьсан хэргээ над руу чихэхдээ өрөвдөх сэтгэл гаргасан уу? Миний болзоот бүсгүйтэй нэг орон дээр хэвтэхдээ хүнлэг загнасан нь тэр үү? гэв.

	— Надад хүнлэг, өрөвчхөн сэтгэл юу ч байгаагүй. Би бол хамгийн өөдгүй амьтан гэдгээ мэдэж байна... Гэхдээ би өөрийнхөө хуншгүй загнасныг төлөх гэж янз янзаар л оролдсон шүү дээ. Чи л дургүйцэж татгалзаад...

	— Ер нь хүний жигшүүртэй бузар явдлыг арилжиж худалдаж болдог юм уу? Үгүй ээ, тэр чинь үнэлдэг эд биш. Чи энийг ойлгодог уу?

	— Мэдэхгүй... Би ойлгож чадашгүй. Би зүгээр л...

	— Чи ер нь үйлдсэн бузар хэргээ булах гэж ч тэгээгүй. Надаас л хоёр яс салж амрах гэсэндээ тэр. Яагаад гэвэл чи надаас үхтлээ айсан.

	— Үгүй шүү, би айгаагүй. Намайг чи алахгүй, яах ч үгүй гэдгийг чинь би мэдэж байсан юм.

	— Тэгж ч залаад яах вэ дээ.

	— Нээрэн шүү, нээрэн. Магадгүй, эхэндээ тэгж бодсон байж болох л, юм... Алчих байх гэж үнэхээр айж байсан... Дараа нь тэгэхгүй, тэгж гараа... яахгүй гэдгийг чинь ойлгосон.

	— Гараа бузарлахгүй гэдгийг үү?

	— Тийм ээ. Нойтон хамуу шиг хаа л бол хаа дагаад байх чинь л хэцүү байсан.

	— Яагаад тэр бил ээ?... нөгөөдөх явдлыг чинь... сануулаад байв уу?

	— Тэгсээн.

	— Чи тэгээд түүндээ ядах нь ээ харуусч ер үзсэн үү?

	— Би яаж ч нотлох вэ дээ? Тэртээ тэргүй итгэхгүй юм чинь.

	— Итгэхгүй ээ...

	Энэ хоёр хүн, хоёр өвгөн одоо тухтай нь аргагүй, яг л оройныхоо цайг уухаар халуун тогооны хоёр талд суучхаад хуучнаа дурсан сууж байгаа мэт дүнгэр дүнгэр ярилцаж байлаа. Хажуугаас нь харсан хүн бол зөвхөн ганц нэг үгийг нь хальт сонсоод, их л хачин, ер бусын юм ярьж байна даа гэж бодохоор. За тэгээд нэг нь мөсөн дээр элгээрээ хэвтэж, нөгөө нь харзны усан дотор нарийхан шургааг дээр тэгнэн шовойж байхыг нь харсан ч хачирхмаар байв.

	Гэхдээ тэднийг харах хүн өдийд хаа ч байсангүй.

	Хэсэг ярилцаад хоёулаа таг болов. Макшеевын уснаас ил гарсан хоёр мөр нь мөсөнд баригдаж, хонин нэхий малгайнаас нь мөс бөнжгөнөн хөлджээ. Мөрний хүчит урсгал түүнийг улам бүр татаж чангаасаар байв. Макшеевын хүч тамир бүр барагдаж, дамнуурга модноосоо алгуур гулсан доошилж, одоо түүний хоёр мөр нь чиг усанд далд орсон харагдана.

	— Баяртай, Денисий. Чамайг одоохон... Ингээд амьд явах хугацаа чинь дуусах нь дээ... гэж Павел хэлэв.

	Түүний энэ жигд дуу, өршөөл хайргүй хэлсэн энэ үгс Макшеевыг цочоон, үнэн бодит байдалд нь эргүүлж, ямаршуу байдалд орсныгоо эцсийн удаа ойлгоход хүргэв.

	— Павел... Павел Григорьевич минь!... гэж тэрээр чанга орилон муухай дуу тавив.

	— Үгүй ер дөө. Бүр хүндэлж гарах нь шив дээ.

	— Туслаач дээ! Үлдсэн бүх насаа чиний төлөө залбирч явъя! Далласан газар чинь ил гарч, далайсан газар чинь далд орж явъя. Туслаач дээ...

	— Чамд тусалъя гэж хүслээ ч гэсэн би өөрөө яах болж байна? Миний доорх мөс цөмөрчих гээд байна шүү дээ.

	— Цөмрөхгүй дээ. Даана. Чи туранхай, хөнгөхөн юм чинь...

	— Чиний үхэж байгааг үзнэ гэдэг надад мөн ч таатай сайхан байх чинь вэ.

	— Би чамд мөнгө өгсөн... чи аваагүй. Чамлаа юу? Тусалдаг юм бол цөмийг нь... цөмийг нь хуу өгнө шүү...

	— Цөмийг нь гэдэг чинь тэгээд хэчнээн юм дээ?

	— За яах вэ, гурван мянга... таван мянга... долоо! Дуулж байна уу, долоон мянга!

	— Бага л, байна даа. Би амь насаараа тоглож байна шүү дээ.

	Демидовын үгэнд илт тавласан өнгө байсан боловч тэрний нь Макшеев ойлгох сэхээ ч байсангүй.

	Мөдхөн дамнуурга модноос салахаа ухаарсан Макшеев:

	— Есийг өгье, есийг шүү! гэж байдгаараа хашхираад, — Өөр байхгүй. Юу ч байхгүй гэв.

	— Худлаа, Мария та хоёр тэрнээс ч илүүг хулгайлсан юм чинь. Ер нь чи юунд хоёрхон мянгаар ахиулаад байгаа юм бэ? Дахиад нэмчих... шууд таван мянгаар ахиул.

	— Ээ, муу өөдгүй нохой! Чи хүн юм гэж үү! Бүгдийг нь хуу өгье гээ биз дээ. Тэр тавыг чинь ч нэмье! Бас тэгээд... Гэр байшин, хамаг эд хогшлоо заръя... Бүр цөмийг нь чамд, чамд өгөмз.... Аваад цадаж үз. Павел аа! Та минь ээ, хүүе!

	«Ёстой өөдгүй... адгийн амьтан» гэсэн бодол Демидовын толгойд дүрэлзэн шатав. Чухам уураг тархин дотор нь тас нясхийх шиг болоход тэр нь толгой дотор нь биш, харин түрүүчээсээ түргэн, заналтайгаар тас нясхийн хагарч байгаа мөсний дуун гэдгийг Демидов ойлгов. Учир нь тэр харз руу мурилзан мөлхсөөр, харин нөгөө чимээ толгойг нь өвтгөн сонсогдсоор байв. «Цөмөрч унахад тун ч амархан байна шүү. Гринька маань харин гэртээ үлдсэн... Тэр маань ганцаараа өнчирч хоцрохгүй л дээ, Надежда Валентин хоёр аваад өсгөчихнө. Нөхөр нь тун сайн залуу шүү, хэзээ ч Гринькаг минь гомдоохгүй хүн...» гэж бодов.

	Харз хүртэл гурав дөрөвхөн метр зай үлдэж, өөрийнхөө доорх мөс шажигнан хотойход Демидов нуруугаараа эргэн, оготор дээлийнхээ бүсийг тайлж авав. Дараа нь өмднийхөө тэлээг тайлан авч хооронд нь холбов.

	— Түргэл, Пашенька минь... түргэлээрэй гэх нь сонстов.

	— Зүгээр, тэсэж үз... Муу өмхий новш... Тэсэж чадахгүй юм бол наад замаараа тонилбол ч таарна.

	Холбосон бүснүүд нь Макшеевт хүрч өгөхгүй байсан болохоор Демидов аймшигт харз руу бас ялимгүй мөлхөж дөхөв.

	— Тэгэхлээр одоо ингэ, Денисий... Бүснээс барьж аваад, намайг татахлаар мөсөн дээр гарахыг бод. Бөх юм гэж бодоод хамаа намаагүй татуузай. Учиргүй татаж чангаавал чинь яршиг шүү... Барьж байгаа үзүүрийг тавьж орхино гэж мэд, тэгээд л зам чинь шулуудна.

	— Би аяархан, тун аяархан...

	— За тэгвэл барьж ав.

	Демидов холбосон бүсний нэг үзүүрийг гартаа ороож байгаад Макшеевын толгойг чиглүүлэн шидэв. Тэгтэл онов бололтой, Макшеев авралын тэр үзүүрийг барьж авахад яагаад ч алдахааргүй тас атгахыг нь Демидов ойлгов.

	— Одоо уснаас гар гэж Демидов тушаан, бүсийг татаж эхлээд, — Сайхан мэдээрэй, зугуухан тат гэв.

	Цасанд хучигдсан ч гэсэн мөс их халтиргаатай байв. Макшеев одоо гагцхүү бүснээс л зуурч барьсан боловч өөр лүүгээ чангаахгүй байлаа. Тэрээр учир зүггүй угзарч эхлэхэд барьж байгаа үзүүрээ өрсөөд тавьчихгүй л бол Демидов ч мөн харз руу гулган живнэ гэдгийг ойлгож байжээ.

	Макшеев баруун гараараа бүснээс барьж, зүүн гарынхаа хумс хуруугаар мөсний ирмэгээс маажин самардаж харзнаас гарахыг оролдоно. Гэвч яагаад ч болж өгсөнгүй.

	Демидов ингэхийг нь хараад:

	— Урсгалаа сөр. Сөрөөд... гэж хашхирав.

	— Тэгье, тэгье...

	Демидов, Макшеевын эрүү шүд дагжин тачигнахыг сонсон, бүсний үзүүрийг атгасан хэвээр эхлээд нуруугаараа, дараа нь гэдсээрээ зүүн гар тийш холбирон хөрвөөв. Тэгээд дахин чангааж, урсгал сөрөн ахихад нь Макшеевт нэмэр болж байв.

	— Одоо ингэ... хөлийн чинь шөрмөс татчихаагүй биз?

	— Мэдэхгүй... Мэдэх юм алга. Байхгүй юм шиг болчхож.

	— Одоо хөлөө мөсөн дээр дамнуулдаж гаргахыг бод. Алив?

	— За, за... одоохон.

	Демидов ямар санаатай урсгал сөр гэснийг, бас одоо өөрөөс нь юу шаардаж байгааг Макшеев ойлгожээ, юу гэвэл голын урсгал түүний биеийг харзны дагуу хөвүүлж, хэвтүүлснээс одоо ердөө л зүүн хөлөө ялимгүй нугалсхийгээд мөсөн дээр гаргачхаж болохоор байлаа, тэгээд л... гагцхүү хөл нь л мэдээгүй юм шиг хачин оргиод байв...

	— Зөв хө, болоод явчихлаа гэх үгийг сонсоод, хоёр хөл нь бүр мэдээгүй юм шиг байлаа ч гэсэн, түүнийгээ байгаа эсэхийг ч мэдэхгүй байсан хэр нь яг хэлснээр нь хийжээ гэдгээ төсөөлжээ., — За, би одоо татъя, тэгэнгүүт чи ил гаргасан хөлөөрөө жийсхийгээд болгоомжтойхон мөсөн дээр гар. Чиний аз болоход овоо бөх суран бүс таарч. За, намайг тоолохлоор. Нэг, хоёр...

	«Гурав» гэж тоолох нь Макшеев сонссонгүй. Тэрээр одоо усан дотор биш, мөсөн дээр гараад ирснээ л мэдэж байв. Тэгээд баярласнаасаа болоод дахин уйлав.

	— Баярлалаа... Павел аа. Их баярлалаа!

	Макшеев эхнийхээ үгийг аяархан шивнэж хэлсэн бол сүүлийнхийг нь бараг хашхирчээ.

	— Баярлахаа аяд, муу нүүргүй амьтан. Одоо харзнаас аль болохоор холд. Мөлх цаашаа! Усанд эвхэрч үхээгүй байж, одоо осгож үхэх нь гэж Демидов хэлэв.

	Макшеев даруй цааш мөлхөхөд доорх мөс нь тас нясхийж байсан боловч цөмөрсөнгүй.

	— Өмхий сэг, бас тэгээд цагаа болохлоор хүн амьтан дуудаж, тусламж гуйгаад байгаа юм шүү гэх үг Макшеевын чихийг дэлсэв. Тэрээр эргэн харахад Демидов мөсөн дээр суучихсан, суран бүсний зангилааг тайлах гэж оролдож харагдав. Тэгээд энэ хөгшин одоохон дөхөж ирээд, Марияг хэзээ нэгэн цагт ороолгосон шигээ өөрийг нь оготор дээлийнхээ өргөн суран бүсээр хайр найргүй гөвших вий хэмээн эмээх шиг, дахин цөмрөхөө ч умартаа юу гэмээр эхлээд өвдгөн дээрээ, дараа нь хөл дээрээ тэнсэн босов. Анхандаа их л болгоомжтой, удаан, хөлөө зөөж ядан явснаа, сүүлд нь аажим аажмаар алхаагаа түргэсгэв. Тэгээд хөл доорх мөсөө найдвартай болсныг мэдэнгүүт өцөг өцөг алхлахаа болиод бүр гүйхээрээ одов.

	Демидов мөсөн дээр суусаар, Макшеевыг өглөөний бүрэнхий дунд сүүтгэнэн сүүтгэнэсээр далд орон ортол нь харсаар хоцров.

	Макшеев өвөлжингөө өвдөж, хоёр ч удаа эмнэлэгт хэвтээд хавар нь цасны ус хайлан урсах үеэр сая нэг эдгэрэх янзтай болж ирэв. Хаврын налгар өдрүүдэд ихэд турж эцсэн, онгож зэвхийрсэн амьтан мод тулан гадаалж, байшингийнхаа дэргэд наранд ээн, гудамж, түүгээр өнгөрөх хүмүүсийг хөмсөг зангидан ширүүнээр харж, элдэв юм бодон суух ажээ.

	Хэд хэдэн ч удаа Демидовыг дэлгүүр лүү юм уу, эсвэл дэлгүүрээс буцаж явахыг нь харж, түүнийг үнэн голоосоо зэвүүцэж, үзэн ядсан харцаар үдэн хоцорчээ. Макшеевын нүдний харц хэрхэн хүйтэрч, гөлрөн ширтэхийг Демидов өөрийн эрхгүй мэдэрч байв. Демидов ярвалзсаар хажуугаар нь өнгөрнө. Макшеев тэгж ярвалзахыг нь харчхаад уруулаа жимбийлгэн доош унжуулж, тулуураараа зогсоо зайгүй тоншино.

	Демидовыг юм хум авахаар ирэхэд нь Мария түүнтэй бараг дуугардаггүй байв. Харин Макшеевыг анх удаа эмнэлэгт хэвтүүлсний дараахан:

	— Тэрийг чи уснаас гаргалаа гээд ямар ашиг байна. Одоо тэр чинь тэртээ тэргүй өнгөрсөн амьтан... гэж ойлгоход хэцүү үг хэлжээ.

	Мария, Павелыг ямар нэгэн юманд буруутгах мэт ярьж байв.

	Бас нэгэн удаа: 

	— Чи чинь... архинаас бүр гарчихаа шив дээ? Надаас хэдийд сүүлчийн архи авсныг чинь ч би бүр мартаж орхиж гэв.

	Эхнийх нь асуултад Демидов хариулаагүй юм, харин энэ удаа Марияд:

	— Архинд авах сайн юм юу байх вэ дээ? гэжээ.

	Мария нэг л өөр болоод байгааг Демидов анзаарав. Ажлаа хийж байхдаа үргэлж л хөмсөг зангидсан, ус балгасан мэт байх болжээ. Ганц өвлийн дотор жигтэйхэн турж цонхийжээ. Нөхөртөө зовж, шаналаад ийм болж гэж тосгон даяараа хэлэлцэх боловч, тийм биш гэдгийг нь ганцхан Демидов мэдэж байлаа. Гэхдээ чухам юунаас болоод байгааг нь яг хэлчхэж чадахгүй, за тэгээд мэдэхийг ч хичээсэнгүй.

	Бас түүнээс гадна, Денисийг эмнэлэгт хэвтсэн хойгуур Макшеевын байшинд «чонын нүд» ерөөсөө гэрэлтээгүйг ажиглажээ. Харин түүнийг эмнэлгээс гараад ирэнгүүт л дахин гэрэлтэх болжээ.

	Нэгэн удаа Макшеев, Демидовыг тэсгэлгүй дуудаж, байшингийн хажууд суулгасан урт сандал дээрээс босож, модоо тулсаар түүн рүү дөхөж ирэв. Уруулаа мөнөөх л янзаараа жимбийлгэн, доош унжуулсан харагдана. Макшеев:

	— Чи... хэмээн хэлснээ таг болов.

	— Би байна. Тэгээд юу гэж?

	Макшеевын харц гөлийж, хорсол зэвүүцлээр дүүрчээ. Гэвч энэ нь урьдын адил Демидовын уур хилэнг бадруулаагүй нь хачирхмаар, гагцхүү Макшееваас л, түргэн зуур холдож зайлмаар санагдав.

	— Амь нас аварсныхаа шанд амласныг минь хүлээгээд л байна уу? Нөгөө хэдэн мянгыг?

	— Тэгэлгүй яах вэ, хүлээгээд л байна. Ам алдвал барьж болдоггүй гэдэг болохлоор би ч шууд л итгэсэн шүү гэж Демидов жуумалзан хэлэв. Макшеев хэсэгхэн зуур барьц алдан, сандрав. Тэгснээ гэнэт уур нь шатан, биеэ ч барьж чадалгүй:

	— Чи муу... хог! Хөвчийн зожиг! Чамд мөнгө биш, том салаавч өгвөл таарна! Мэдэв үү, мэдэв үү? Ёстой гонж! хэмээн гудмаар нэг хашхирав.

	Демидов юм хэлсэнгүй, тэгснээ жаахан бодлогошрон:

	— Тэгэхлээр чамд тун яггүй хүнд байна аа даа? гэж тайвуухан асуув.

	Демидовын энэ үгийг сонсоод Макшеевын царай хувхай цайгаад ирэв. Хэрэвзээ Макшеевын хөлийн доор нь газар гэнэт хагаран ангал үүсэх юм уу, хажууд нь тэнгэрээс аянга буусан бол түүний царай ингэтлээ хувхай цагаан болохгүй байсан биз ээ. Толгойгоо гэдийлгэн, цусгүй болсон хацар ам нь шазав шазав татвалзаж, нэг юм хашхирах гээд чадсангүй. Тэрээр Демидовыг цааш холдон гудамжны булан тойрон тойртол хөдлөх ч сэхээгүй, шаасан гадас мэт зогссоор хоцров.

	...Тэр орой нь Дубровино тосгонд «чонын нүд» гэрэлтэхгүй байсаар бүр шөнө дөл болчхож, ер нь тэгээд огт гэрэлтсэнгүй. Демидов үүнийг мэдээд дахин тааламжтай жуумалзав.

	Тэр гэрэл маргааш орой нь ч ассангүй. Дахиад хэзээ ч түүний гэрэл харанхуйд ёлтойхыг больжээ.

	Ангасан газарт ус шингэхийн адил, газар дэлхийд нарны дулаан илч шингэж, зун цаг яах ийхийн завдалгүй хүч чадлаа авсаар хүрээд ирэхэд, Дубровины ойролцоох ойд өнгө өнгийн цэцэг алаглан жигдэрч, алтан гургалдай яруу сайхан дуугаа уянгалуулж эхлэв.

	Эргэн тойрон дуулж, цэцэглэж байхад ганцхан Денис Макшеев л аль байдгаараа бөгтийе, хатъя гэсэн мэт улам л арьс яс болон эрүү өвдөг нь нийлэхдээ шахжээ.

	Одоо тэр хаа л бол хаа суга таягтай доёгонож, Демидовоос ч айхыг мартжээ. Харин чиг хүн амьтангүй эл хуль газар аль болохоор л түүнтэй тааралдахыг хичээх болсон боловч, үүний нь Павел юманд бодсонгүй, анзаараагүй юм шиг л явдаг болж.

	Нэгэн удаа Павел, Гринька хоёр ханатлаа загасчлаад, Обь мөрний эрэг дээр хонох болжээ. Демидов түүдэг асаачхаад, хавтгай чулуу сандайлан, дүрэлзэх галын дөл голын усанд хэрхэн тольдон тусаж бүжиглэхийг ажиглан суув. Гринька нь ядарч ядраад, яаруу сандруу босгосон өвсөн овоохой дотор хурхирч байв. Мөрний цаад биед цахилгаан гялсхийн, тэнгэр нижигнэж байсан тул Демидов овоохойгоо брезентээр хучжээ.

	Макшеев тайгаас эрэг рүү гарч дуу шуу ч үгүй түүдэгт ойртож ирээд галд гараа ээв. Демидов түүнийг ирнэ гэж бодоогүй боловч, хүрээд ирлээ гэж гайхсан ч үгүй.

	Макшеев дуугаа хураан сууж байснаа, гал түлэхээр цуглуулж овоолсон хуурай гишүүн дээр байгаа сүх рүү дохиж: 

	— Чи юунд хөдлөхгүй байна? Хав харанхуй, хүн амьтангүй, ёстой зоорины нүх шиг байхад. Ийм л, шөнийг чи бүх насаараа хүлээж байсан ч юм билүү... гэв.

	— Эндээс тонилж үз гэж Павел аяархнаар хэлэв.

	— Намайг чи усанд хаях уу, эсвэл модон дотор хаа нэгтээ булж орхих уу... аан?

	— Яах юм? Өмхийрөөд л явж бай.

	— Тэгэхлээр хүсэхгүй байгаа юм шив дээ? Уучилж байгаа юм уу?

	— Далд ор, цаашаа! Чамайг алъя гэж бодсон сон бол харзны уснаас татаж гаргахгүй байсан.

	— Тийм биш ээ... Юунд намайг татаж гаргасан юм бол, ямар учиртай юм бол? гэж би зөндөө бодсон. Тэгэхлээр өөрийн гараар надтай тооцоогоо хийх гэж, тэгвэл бах чинь ханах байлгүй...

	— Чи чинь бүүр солиорч гүйцээ шив дээ гэж Демидов хэлчхээд, овоохой руугаа шургаж, Гринькагийнхаа хажуугаар хэвтэв. Түдэлгүй бороо асгаж түүдгийг унтраав. Түүдгийн цог дээр хэрхэн бороо шажигнан орохыг Демидов сонсож байв. Бас Макшеев бороонд норон, нойтон чулуун дээр суусаар л байхыг мэдэж байлаа. Тэгснээ эргийн чулуун дээгүүр цааш холдон явах түүний алхаа сонстов.

	Зуны сүүлчээр юм санж, урьд урьдынхаасаа улам илүү турж, нүүр царай нь харласан Макшеев гэнэт нэгэн өдөр Демидовын шавар байшинд морилж иржээ. Гринька хаа ч юм, хүүхдүүдтэй тоглохоор явчихсан, Павел цахилгаан зуухан дээр хоолоо хийж байв.

	— Сайн байна уу, Павел аа гэхдээ Макшеев нэг л өөр хөндий дуугаар мэндлэв. Тэрээр гартаа төмөр «цахилгаан» товчтой хоолны цүнх барьжээ.

	Сайн, сайн байна уу?

	Демидов түүний мэндийн хариуд нэг их сүйд болсонгүй, мөн л хайхрамжгүйхэн хариулав. Гэлээ ч гэсэн энэ хоёр хүнийг олон жилийн туршид бие биеэ үхтэл үзэн ядаж, хоёр биедээ хорсож явжээ гэхээргүй байлаа.

	Демидов тогоо шанагатайгаа зууралдсаар. Макшеев түүнийг хэсэг ажиглаж сууснаа:

	— Би өрөө төлөх гэж явна. Намайг харин царайгүй амьтан гэж битгий бодоорой гэв.

	— Юу гэнэ ээ?

	— Мөнгөө ав.

	Макшеев тийн хэлээд хоолны цүнхээ ширээн дээр сэгсрэхэд дотроос нь багцлан боосон бөөн мөнгө асгарав. Демидов юу ч дуугарсангүй тэр их мөнгийг ширтэн зогсов.

	— Энэ чинь тэгээд хэчнээн юм бэ?

	— Их ээ их. Яг арван таван мянга байгаа.

	Демидов суугаад, хөмсөг зангидан нэг мөнгө рүү, нэг Макшеев руу ээлжлэн хэсэг харлаа. Макшеев ч гэсэн ширээний нөгөө талд суучхаад мөнгө Демидов хоёрыг ээлжлэн харж байв. Тэд овоолсон бөөн мөнгөний хоёр талд ийм л янзтай суусаар. Тэгтэл:

	— Чиний гол чинь харлахгүй байна уу? гэж Демидов асуув.

	— Амь нас илүү үнэтэй шүү дээ. Нэгэнт л амласан хойно...

	— Мария чинь яах бол?

	— Тэрүүнд ямар хүртээлтэй юм?

	— За, яах вэ... Гялайлаа.

	— Тэгэхлээр авч байна уу? гэж Макшеев омголтсон уруулаа долоон хэлэв.

	Демидов энэ удаа юу ч хариулсангүй, тэд дахиад л нэг хэсэг хөдлөх ч үгүй, ам хамхин сууцгаасан бөгөөд Демидовын хамаг бие нь улам бүр хөшиж байх шиг санагдав. Цонхны цаана яагаад ч зуны цаг гэмээргүй зэврүүн салхи сэрчигнэж, зэвд баригдан нугас нь хяхтнах цонхны хаалтыг чахруулна. Тэр дуу аяархан, зовуурьтай, гунигтай юм шиг чахрах боловч тэр хоёрын хэн нь ч сонсоогүй юм шиг дүмбийн суусаар байв.

	Цонхны хаалт гэнэт чанга гэгч нь чахран дуугарав. Зэвэрсэн нугасны тэрхүү муухай чахрах дуу Павел Демидовын сэтгэлд хачин зэвүүн сонсогдож, түүний зүрхийг ямар нэгэн мохоо, хөрөө шиг шүдтэй юмаар зүсэх лүгээ адил болжээ. Тэр тэсэхүйеэ бэрх өвдөлтөөс ярвайхаараа ярвайсаар арай ядан өндийн босоод:

	— За тийм байж... Их баярлалаа... гэж хэлэхдээ түүний дуу савчин буй цонхны хаалт хяхтнах шиг яхир байв. Павел эвэршсэн мойногдуу хуруугаараа ширээн дээрх мөнгөнөөс нэг боодлыг, дараа нь хоёр дахийг нь, гурав дахийг нь авав... Бүгд арван гурван боодол мөнгө байсны нэг нь дан тавьтын, найм нь аравтын, дөрөв нь тавтын дэвсгэр байлаа. Боодол болгонд банкных шиг зуу зуугаар нь тоолж, тэвхийтэл боожээ.

	— Үгүй ерөө, ямар их юм бэ? гэж хэлээд Павел инээмсэглэх аядав.

	Демидовыг босохоор өндийж эхлэхэд Макшеев яагаад ч юм, царай нь цайж эхлэв. Ширээн дээр тавьсан гарынхаа хуруунуудыг үл мэдэг салганаж эхлэнгүүт гараа шалавхан татсан боловч хааш нь хийхээ ч мэдэхгүй балмагдаж, хуучирч үнгэгдсэн хүрмийнхээ халаасанд нэг хийж үзсэнээ, дахиад л ширээн дээр ил гарган тавих ажээ. Тэгснээ шалан дээр хаясан цүнхийг шүүрэн авч, өвдөг дээрээ тавиад өөрөө ч яаж байгаагаа анзааралгүй учир зүггүй үнгэчив.

	Демидов дахин инээмсэглэх аядсанаа:

	— Тооны ухаан гэдэг ч мөн нарийн золиг юм даа хэмээн ойлгомжгүй хачин үг хэлэв.

	Макшеев цүнхийг үнгэхээ больж, хэлсэн үгнийх нь цаад утгыг ойлгож ядан алмайрав. Одоо түүний царай шороо шиг зэвхийсэн өнгөтэй болжээ. Тэр омголтож цайсан уруулаа ахиад долоов. Тэгээд үхээнц дорой дуугаар:

	— Чи тоол, тоол... Наана чинь яг арван таван мянга байгаа... гэхэд:

	— Би харин бодоод л байна л даа. Тэгэхлээр би чинь гучин найман оноос дөчин найман он хүртэл тамаа цайсан... Нутаг заагдсан гурван жилийг оруулахаа болъё... Арван жил... Жил тутам чи мянга тавал зуугаар бодож... сард зуун тавин рубль... өдөрт... өдөр бүр дөрвөн рубль. Ийм л тооцоо гарч байх шив дээ гэв.

	Демидов эхлээд үгээ тод, чанга, дуржигнуулан урсгав. Тэгснээ хоолой нь боогдож, үг нь тасалдсаар таг болов. Сүүлчийнхээ үгийг бүр арай ядан, шивнэн хэлэв. Макшеевын зүг харах ч үгүй ярьж байв.

	Демидовыг ярьж байхад Макшеевын хацар улайж, духны нь үрчлээс, хоёр нүдний нь хоорондуур хөлс чийхарсан харагдав. Макшеев:

	— Яах вэ... яах вэ... — Чи ямар ч гэсэн ав... гэж утга учиргүй үглэв.

	Демидовын хоолойгоор нэг их бөөн юм явж өнгөрөн цэвэрлээд онгойлгочих шиг болсонд тэрээр урьдын адил чанга, тод дуугаар:

	— Намайг, энэ муу тэнэг толгойг тэндээ дахиад арван жил юунд хорьсонгүй вэ? Тэгсэн бол өдийд чамаас би гучин мянгыг авч байхгүй юу. Тийм үү? Гучийг өгөх байсан уу? гэж асуув.

	Макшеев урьдын адил өвдгөн дээрээ цүнхийг барьсан хэвээр нүд нь юм олж харахгүй ч байсан болов уу, хаашаа ч юм, навч нь шарласан хус модны оройг сэрчигнүүр салхи найгуулан ганхуулж байгаа цонхны цаад тал руу гөлийн ширтсээр суув.

	— Юунд дуугүй суугаа вэ? Өгөх байсан уу? гэж Демидов царай нь барайн хашхиран асуув.

	— Өгөх байсаан, өгнө... гэж Макшеев юу ч бодохгүй, яаран сандран толгой дохив. Тэгснээ юу хэлчихсэнээ гэнэт ухаарч, айхтар сүрхий бантав. Чухам юун тухай хэлснийг нь сая л нэг юм гүйцэд ухаарч, өөрийнхөөрөө ямар нэгэн зүйлийг бодож олчхоод, шүлсэндээ хахаж цацан, — Одоо ч гэсэн өгнө... Тэр шорон чинь... мэдээж ямар л сайхан байв гэж. Өдөрт дөрвөн рубль багадна... Би нэмж өгье. Маргааш гэхэд л бас нэг цүнх дүүрнийг авчиръя... Авчирна гэж байна шүү, чи зүгээр, битгий гар хүр, Павел аа... гэв.

	Демидов Макшеев рүү дөхөж очоод гараас нь цүнхийг авах гэтэл цаадах нь байдаг чадлаараа элгэндээ наажээ. Гэвч Демидов ямар ч атугай цүнхийг булаан авч, ширээний ирмэгт тосож байгаад нөгөө их мөнгийг ширэн цүнхний ам руу хамж хийв. Дараа нь «цахилгаан» товчийг нь татаад ширээн дээр тавьчихав. Тэрхүү цахилгаан товчны шархийсэн дуу ганцхан хормын өмнө энэ тасалгаанд бий болсон нам гүм байдлыг зүсэх шиг болсноо, одоо хоёр хөгшний уухилан, хэржигнэн амьсгаадах нь хүртэл сонстов.

	Макшеев Демидов хоёр одоо хоёулаа цүнхнээс нүд салгахгүй ширтэнэ. Макшеев нь нэг гараараа өвдгөө базаж, нөгөө гараа хармаандаа хийчхээд, ухасхийн босох гэсэн хэр нь яагаад ч, зориглож чадахгүй мэт урагшаа ялимгүй бөгтийжээ. Харин Демидов нь ширээний дэргэд гадас шиг гозойн зогоож, урт том гараа ташаан дагуу унжуулсан нь бүдүүн тэнзэн ташуур лугаа адил харагдана. Түүний царай ууртай, ширүүн, ялимгүй цайсан ажээ. Нүүр нь ямар ч хөдөлгөөнгүй боловч гагцхүү шазуураа зууснаас шанааных нь булчин үе үе оволзоно.

	Дараа нь тэд нэгэн зэрэг, хоёулаа арай ядан цүнхнээс хараагаа холдуулав. Демидов Макшеев рүү яаралгүйхэн эргэхэд цаадах нь толгойгоо дааж ядах мэт өндийлгөн Демидовыг харлаа.

	Тэр хоёрын харц мөргөлдөхөд тасалгаа дотор ямар ч дуу чимээгүй аянга ниргэж тэдний нүүр царайг хуйхалж, нүд амыг түлэх шиг болжээ. Хэн хэнийх нь нүд гөлийж, тэр харцанд нь урьдын нөгөөх дошгин, эвлэршгүй, үхтлээ үзэн ядсан байдлаас өөр юу ч үгүй байв.

	— Эндээс зайл гэж Демидов аяархан хэлэхдээ омголтсон зузаан уруулаа арай ядан нээв. Нэг гараараа ширээн дээрх цүнхийг шүүрэн авч, Макшеевын өвөр дээр чулуудав. Макшеев айн далдирч, золтой л уначихсангүй. Цүнхнээс хоёр гараараа үхтлээ зуурч авсан нь л чухам түүнийг унагалгүй тогтоосон биз ээ.

	— Чи... яагаа вэ, Павел аа? Авахаа больж байгаа юм уу? гэж түүнийг чичиргэнэн хэлэхэд:

	— Га— ар! гэв.

	Павел ингэж хашхираад, нүүр ам нь татвалзан Макшеев рүү үсэрч очоод шилдэн авч, хаалга руу хүчтэй түлхэв. Цаадах нь гар дахь цүнхээ тавилгүй огцом эргэж, огт санаанд оромгүй арчаагүй, аргадсан дуугаар:

	— Павел аа, би аль болохоор аятай байлгах гэж л хүссэн шүү... Хүн ёсоор... Чи ойлгооч.. гэв.

	Энэ үг Демидовыг улам шатаав.

	— Чи! гэж шүдээ тас зуун хэлээд, хаалга руу харайн очиж, зомгол болтол нь хэмх өшиглөх нь үү гэлтэй хаалгаа байдаг чадлаараа өшиглөөд, дахин, — Чи-и! гэж орилов.

	Тэгснээ Макшеевыг ахиад л шилдэн авч тасалгаанаас гөлөг мэт чирч гаргав.

	...Яг тэр үед голын эргийн гудамжинд санамсаргүй явж байсан хамтралын тракторч Ленька, адуучны охин Артамоны Клавка нар байдгаараа эсэргүүцэж байгаа Макшеевыг ойн цагдаа байсан Демидов хэрхэн шилэн хүзүүдэн чирч гулдчин явахыг хараад мэл гайхаж цэл хөхрөв. Тэдний чихэнд:

	— Павел!... Пашка!.. гэж зогсоо зайгүй хашхичин гуйх Макшеевын дуу л, хүрч байв. Макшеевын тийн хашхирах бүр Демидов:

	— Би мэдлээ! Ойлголоо... хэмээн хариулж байлаа. Демидов Макшеев хоёрыг тэдэнтэй зэрэгцээд ирэхэд хэзээний аманцар Ленька:

	— Та ус руу шидэх нь үү? хэмээн их л доогтой тохуурхсан янзтай асуув.

	— Ленька, наадуул чинь согтуу юм байна шүү дээ? гэж Клавка айж эмээсэн дуугаар хэлэв.

	Тэдний энэ яриа Демидовыг сэхээрүүлэв бололтой, зогссон боловч Макшеевын захнаас бат зуурсан гараа тавьсангүй. Дараа нь заналт дайснаа байдаг чадлаараа түлхэж орхив.

	— Уул нь живүүлж орхисон ч илүүдэхгүй л дээ... гэж хэлээд цээж нь хэржигнэн амьсгаадсаар гарынхаа алгыг хувцсандаа арчиж гарав.

	Харин хэдэн алхмын цаана үсэрч унасан Макшеев эргэж харан, өвдгөө ялимгүй нугалаад, хоёр хөлөө алцайлган нэг л эв хавгүй босож зогсов.

	Нэг гараараа асгарсан хөлсөө шувтран арчаад, нөгөө гараараа цүнхний ширэн оосроос чанга гэгч нь атгасан нь одоохон Демидов руу үсэрч очоод тэр цүнхээрээ толгой түрүүг нь бяц цохих нь уу гэмээр харагдана.

	— Ингэхэд тэгээд... ингэхэд тэгээд... авахгүй юм биз дээ?

	— Марькад аваачиж өг... Наадахын чинь төлөө цаг мөч тутам азаа туршиж, хөлс хүчээ шавхдаг юм чинь.

	— Сүүлчийн удаа асууж байна! гэж Макшеев гэнэт муухай чарлав.

	Демидов нэгэнт тайвширсан учир инээмсэглэн.

	— Дараа нь Мария та хоёр шарилжийн иш шиг хатаж гүйцнэ шүү дээ... Та нарыг харахад ч элэг эмтрэх байх.

	— Хатна гэнэ ээ?! Тэгвэл... харж бай! гэж гурвантаа хашхираад Макшеевын нүд улаанаараа эргэлдэн, голын зүг хурдаараа гүйв.

	Обь мөрний эрэг дагасан гудамж байлаа. Тэндээс хэдхэн алхмын цаана нэлээд эгц шавар эргэцэг эхэлж, түүнээс цааш нэг их өргөн биш, хэсэгхэн элсэн зурвас байдаг. Макшеев эргэцэг рүү санд мэнд бууж, элс манарган цааш гүйсээр голын усанд тулж очоод, эргэж харан, тэр дороос дахин:

	— Тэгвэл харж бай, муу нохой! гэж хашхирав.

	Тэгээд далайж далайж байгаад дүүрэн мөнгөтэй цүнхийг гол руу шидэж орхих нь тэрээ.

	— Хүүе! Яагаад шидчихэв ээ? хэмээн Клавка дуу алдав.

	Клавкаг үгээ хэлж дуусаагүй байтал нөгөө цүнх нүсэр том бараан шувуу шиг агаарт мурийсаар усан дотор пүлхийн унав. Их мөрний урсгал түүнийг эргээс улам бүр цааш урсган холдуулав.

	Цүнхийг усан дотор пүлхийн унангуут Макшеев зогсож байсан газраасаа ухасхийн, цүнхнийхээ хойноос ус руу гүйгээд орчих нь уу гэлтэй урсгал даган хэсэгхэн гүйлээ. Тэгснээ алхаагаа удаашруулж зогсов.

	Нөгөө цүнх цайвар шар усны мандал дээр харлан улам цааш одов. Тракторч Ленька, Клавка, Демидов цөмөөрөө ганц ч үг дуугаралгүй түүнийг ширтсээр... Макшеев ч мөн дуугүй харж зогсов. Тэр өөрийн эрхгүй гараа унжуулан гол руу харсаар, бөгтийхөөрөө бөгтийн зогсоно...

	Тэгтэл нөгөө цүнх усанд живсэн ч юм уу, эсвэл зүгээр л нүдэнд харагдахааргүй хол хөвчихсөн ч юм уу, усан мандал дээр харлан байсан цэг шиг юм хараанд гүйцэгдэхээ болиход Макшеев элсэн дээр лагхийн сууж, толгойгоо гудайлгав...

	— Энэ чинь... яаж байгаа нь тэр вэ?! Цүнх дотор юу байсан юм болоо? гэж Клавкаг дахин дуу алдахад:

	— Дотор нь юу ч үгүй хоосон байсан юмаа гэж Демидов хариулав.

	Аль түрүүнээс хойш Макшеев Демидов хоёрыг их л хардаж сэрдсэн нүдээр ээлжлэн ширтэж, энэ хоёрын хооронд чухам юу болсон юм бол доо гэдэг учрыг тааж ядан, магад ч үгүй учрыг нь гадарласан ч байж болох Ленька тракторч энэ яриаг сонсоод.Демидовын зүг нүдээ жоотойлгон дахин ширтэн ажигласнаа Клавка руугаа эргэж:

	— Алив, эндээс явъя гэж хэлээд хүүхнийхээ гараас хөтлөв.

	— Тэнэг юм. Үгүй мөн тэнэг ээ? хэмээн Клавка хүүхэн зэмлэсэн янзтай Макшеев руу хараад, — Цүнх нь бараг шинээрээ, бас тэгээд савхин эд байсан шүү. Лав хориод рублийн үнэтэй эд байх юм даа гэхэд:

	— Тийм ээ.. Хайран цүнх гэж Демидов хэлэв.

	Дубровины тайгын дээгүүр бас л шиврээ бороо зүсрэн орсоор байх агаад хөвчийн их ой уйтгарт дарагдан дүнсийж, усанд нэвчжээ. Обь мөрөн эцэс төгсгөлгүй дөлгөөхөн долгионоо мяралзуулан намуухан урссаар. Гэсэн ч салхи дэгдэн босоход хилэгнэн догширч, эргийн хадан хясааг нүсэр хүнд давлагаагаараа цохилон дэлсэх бөлгөө.

	Зуны сүүлчээс намрын хэдэн сарыг дуустал Демидов Макшеевтай ганц ч удаа тааралдсангүй. Цаадах нь газар доогуур орсон юм шиг л алга болжээ.

	Түүний эхнэр Мария мөн л Макшеев шигээ гэнэт турж эцэн харсаар байтал хөгширч эхлэв. Мариягийн хацар шалхайн унжиж, ажил дээрээ байхдаа ч үс гэзгээ янзлахаа болиод, нүд нь үргэлж бүлцгэр харагдах нь байнга удаан уйлдгаас л тэр биз ээ.

	Демидов нэгэн удаа түүнд:

	— Марька, чи биеэ баримаар юм даа. Чамайг харахад ч нүд халтирмаар болчхож гэв. Тэгэхэд нь:

	— Чи өөдгүй амьтан. Денисийг минь яаж орхих нь энэ вэ? Юу болгочхов оо? гэж Мария багтарч ядан хашхирчээ.

	Павел дэлгүүрээс шалавхан гарч одов.

	Борооны усанд дэвтэж нялцайсан газар өглөөгүүр хатууран царцаж, тэнгэрээс ганц нэгхэн цасан ширхэг хаялж эхэлсэн тэр нэгэн өдөр Мария Демидовын гэрт огт санаандгүй байтал орж ирээд хаалга налан зогсож, нүүрээ алчуураараа даран, нус нулимсаа асгаруулсаар, дэлгүүрт хэлсэн шигээ:

	— Чи, Денисийг минь яаж орхив оо? Юу болгочхов оо? гэхэд, Павел тэвдэн босож:

	— Байз, байз. Суугаач, өөдөө суу... гэв.

	Тэгээд Марияг ширээний дэргэд суулгахад, цаадах нь бага зэрэг тайвширч, одоо хааяа нэг енгэнэтэл уйлчхаад уйтгарт дарагдсан нүдээр цонх руу гөлрөн ширтэх агаад улам хөгширч, нүднээс гарсан харагдана.

	— Денис тэгээд яагаад байгаа юм бэ? хэмээн Павел, намуухан дуугаар асуувал:

	— Яах вэ дээ.. Ичээндээ орсон дорго шиг, хэчнээн сар гэрээсээ цухуйхгүй хэвтэж байна гэж санана... Дотор нь шатаж байгаа юм шиг л эргэж хөрвөөгөөд л байж ядаж байна. Шөнөжин шүдээ тачигнатал хавирах нь бүр ч аймаар... Уудаг ч боллоо. Чи архинаас гараад, тэр орчхоод байна гэлээ.

	— Түүнийг чинь байна шүү, Мария... Өөрийнх нь хийсэн бузар булай явдал нь тарчлаан шаналгаж, түлж байгаа нь тэр...

	— Би мэднэ ээ гэж авгай санаа алдаад, — Согтчихлоороо чамайг яаж харааж зүхдэг гэж санана аа! Ёстой долоон уулын цаагуур ортол чинь хараах юм. Надаас илүү сайн хүн гэдгээ харуулж байгаа ухааны юм уу? Үгүй ерөө, намайг уучилчихлаа, голын уснаас татаж аварлаа, тэгээд мөнгө шан ч авсангүй, бас чамайг хүртэл суран бүсээр үхтэл ороолголоо! Үгүй, яасан сүрхий ариухан амьтан гээч вэ?... гээд л орь дуу тавиад байх юм гэлээ.

	— Би энэ бүхнийг цөмийг нь мэднэ ээ, Мария... Тэр ч яах вэ, дүүрч. Чамайг над руу, ойн цагдаагийн байр луу яаж явуулав гэж гайхаад байх юм одоо надад өчүүхэн ч алга. Харин чи яаж тийм юманд өөрөө... зориглож чадаа вэ?

	— Яасан ч айхтар юм асуух юм дээ! гэж Мария дуу алдаад, — Тэнэг амьтан, над шиг усан тэнэг хаа ч байхгүй... гээд дахин нулимсаа асгаруулан, — Чи намайг ямар бузар амьтан гэдгийг бас мэдэхгүй... Денисээс дээрдээд байх юмгүй. Залуу байхдаа чи миний юунд нь болов оо? Хурим энэ тэр гээд чамайг манай руу ирэхэд чинь... Денис чамайг тарианы агуулахын тэнчээ хүлээнэ гэдгийг би мэдэж байсан шүү дээ. Чамайг архиар шахаж байгаад унатал нь согтоочих гэж надад захисан байсан. Дараа нь яахыг би гүйцээе гэсэн. Тэгээд ч би мэрийсэн дээ... гэхэд нь:

	— Би энийг мэднэ ээ... Тэгж ч бодсон юм гэж Демидов бувтнав.

	— Тийм л байна... Харин тэр манааны байр луу очдог чинь... өөр арга алга...

	Демидов тамхиа асааж, баагиулж гарав.

	— Чи намайг эм шиг эм ч болсонгүй, хүн шиг хүн ч болж чадсангүй гэж эртээрхэн хэлж байсан. Тэр ч үнэндээ яг тийм шүү... Хэрвээ миний замд Денис учраагүй сэн бол би, магадгүй шал өөр болох байсан байлгүй. За, тэгээд одоо яая гэхэв дээ! Чи, чамтай хамт заяах байсан өөр амьдрал минь холуур тойроод өнгөрчихсөн юм даа.

	— Тийм ээ, одоо яах ч аргагүй гэж Демидов зөвшөөрөн хэлэв.

	— Өөрийг нь чи яагаад уучилж орхив оо гэдгийг л бодоод бодоод учрыг нь олохгүй дээрээс Денис галзуурахаа алдаад байгаа юм. Үхлээс аварсны чинь дараа их хэмжээний мөнгөнд аргагүй л шунаж байна гэж тэр бодсон. Аргагүй шүү дээ, хүн гэдэг чинь цөм ижил, юм чинь? Одоо бол үрэгдсэн мөнгөндөө биш, харин чамайг аваагүйд харуусаад байгаа нь тэр... Тэгэхлээр чи ямар ч ашиг хонжоо хайлгүй амь насаараа тоглож, ямар ч хонжоо харалгүй амь насыг нь аварчхаад, бас өчүүхэн ч хар буруу саналгүй уучилсан байна шүү дээ. Яагаад яагаад тэр билээ гээд л гаслаад байгаа юм.

	— Энэ бүхнийг ойлгож ядах юу байх вэ дээ, Мария минь. Би сэтгэл дотроо цаг үргэлж ингэж үзэн ядаж амьдарч чадахгүй. Ядарч гүйцлээ. Амрах хүсэлтэй байна хэмээн Демидов хэлэв.

	— Ойлгохгүй байна. Би ч ойлгохыг болилоо... Тэр хүн чиний бүх амьдралыг хөвүүлж баллаж орхисон. Тэр бид хоёр... Тэгэхэд чи уучилж байдаг чинь...

	— Тийм ээ, уучилж байна! гэж Демидов гэнэт уурсан, — Харин тэр чинь одоо юундаа зовоод байгаа юм бэ? Яагаад халуу шатаа вэ? Миний бодож байгаагаар бол, зөвхөн миний өмнө төдийгүй бүх хүмүүсийн өмнө, зон олныхоо өмнө, гишгэж байгаа газар дэлхийнхээ өмнө буруутай гэдгээ ухаарч эхэлснийх... Би өөрийнхийгөө уучилж байна, харин хүмүүс хэзээ ч уучлахгүй! Түүнийг ч, чамайг ч уучлахгүй. Яагаад гэвэл, хэрвээ тийм улсад... бас тэгсний хойно уучлаад байх юм бол, энэ хорвоо дэлхий дээр чинь юу болох вэ? гэв.

	Мария, түүний хэлсэн үгийг бодон хэсэг сууснаа босож, хаалга руу гэлдрэв. Тэгснээ зогсож, ахин хаалга налаад:

	— Би чинь яах гэж ирлээ дээ? гэж зовж шаналсан дуугаар аяархан хэлэв. Дараа нь хоёр гараараа хацраа удаан гэгч нь үрэв. Гараа буулгаад, биеэ чангалж цэхлэн зогсов. Одоо түүний царай дэргэд нь байгаа хана шигээ цав цагаан болж, нүд нь цаанаа л нэг аймаар гялалзав. — Тэгэхлээр Павел аа, миний ирсэн хэрэг бол... Түүнийг чи харзнаас татаж гаргах хэрэггүй байжээ, шал дэмий гаргасан... Тэгсэн бол дээр байх байсан. Тэрүүнд ч надад ч дээр байж.

	— Уухай! Татаж гаргаагүй байсан бол чи намайг ойлгох байсан гэж үү? Болох л байсан, гэхдээ... хүсээгүй юм.

	— Хэн мэдэв гэж дээ? Та хоёроос өөр хүн байгаагүй шүү дээ...

	— Тийм ээ... Гэхдээ энэ тухай би өөрөө мартаж чадаа гэж үү? Тэгсхийгээд л мартчих байсан гэж үү?

	Мария хананд хадагдчихсан юм шиг мөнөөх л янзаараа зогссоор. Тэр Павелын хэлсэн сүүлчийн үгийн учрыг, магадгүй энэ бүх ярианы утга учрыг ойлгох гэж мэрийж байх шиг байв.

	Тэгснээ гэнэт тэсэж байж ядан:

	— Ээ бурхан минь! Ямар их аз жаргал хажуугаар минь өнгөрөв өө! гэж хашхирав.

	Ийн хашхираад гадагшаа гүйн гарлаа.

	Цас ч үгүй, яхир хүйтэн өвөл боллоо. Обь мөрөн хөлдөөд долоо хоносон ч эргэн тойрны газар бараг нэлдээ харлан үзэгдэнэ. Зөвхөн зарим газар ингэний туйлаадас хуруу хэртэй зузаан бүрхэж, тосгоны гудамжинд хөлдсөн шавар шавхайны хурц ирмэг ёрдойж товойж үзэгдэнэ. Тэрхүү гудамжаар чаргатай ч, тэрэгтэй ч явахын эцэсгүй ажээ.

	Баасан гаригт гэнэт тачигнатал, хүйтэрч, хөвч тайгад энд тэндгүй мод хугарах нь тас нясхийн дуулдана.

	Хэдийгээр осгохоор хүйтэн байсан ч гэсэн орой нь хотоос өчнөөн олон загасчин ирж, хэзээний дасал болсон гэрэл нь асаагүй ч гэсэн бас Мария «архи байхгүй» гэж томоор бичээд зарлал хадчихсан ч гэсэн тэд шөнө дунд хүртэл Макшеевын цонхны хаалтыг балбаж байлаа.

	— Эдний балбаж байгааг... Би одоохон шилээвэр аваад үзүүлээд өгье гэж Денис Макшеев хэдэн удаа шаралхан хэлээд дотуур хувцастайгаа өрөөн дотуур нааш цааш холхино.

	Дараа нь ширээндээ сууж тохойлдоод, толгойгоо барьж өөрийг нь улам бүр үзэн ядан удаанаар ширтэн суухыг Мария мэдэж байлаа. Тэгснээ үс сахалдаа баригдсан хацар нүүрээ эргүүлэн, өрөөгөөр нэг:

	— Өөдгүй муу гичий! Өмхий гичий!... Чи л хамаг буруутай! гэж хашхирав,

	Денисийг бүр байж ядаж байгааг нь Мария нүдээр харж, сэтгэлээр ойлгов. Тэр нэгэн удаа ой дотор Демидовыг аргалж чадсангүй гэж сүүлдээ Марияг хараан зүхдэг болжээ.

	— Чи түүний доор хэвтээд өгсөн бол биднээс салах л байсан, би мэднэ ээ, мэднэ... Тэгэхэд чи өөдгүй муу жингэр тэгж чадсангүй гэдэг болсон байв.

	Анхандаа Мария ийм үг сонсоод цухалдаж уйлдаг байж. Тэгэхэд нь:

	— Дуу! Ямар юмандаа гонгиноов? хэмээн Макшеев хилэгнэж, — Ойлгохгүй байна уу?! Тэрүүнтэй явдаг болчихсон бол чинь намайг голын уснаас ч татаж гаргахгүй байсан. Гэтэл намайг татаж гаргасан, тэгээд чи ямаршуу хөгц шиг өөдгүй амьтан, би ямар сайн хүн гэдгийг эргэцүүлэн бодоод амьд яв гээд бүгдийг нарийн тооцож байна... гэв.

	— Денис ээ, энэ тухай одоо бодоод яах вэ дээ? Эндээс явъя! Тэр одоо биднийг дагахгүй гэж Мария гуйхад:

	— Явъя гэнэ шүү... Зөндөө л үзлээ! Одоо энэнээс хаашаа ч зайлахгүй гэв.

	Мария цээжин дотроо, толгой дотроо ямар нэг юм харанхуйлах мэт болохыг мэдрэв.

	Бүр шөнө дунд болсон хойно загасчид сая нэг салж, цонх нүдэхээ больсон боловч, Макшеев өрөөн дотроо нааш цааш холхисоор л байв. Дараа нь зоориндоо орж, загас барьдаг хамаг юмаа, дэгээ, утгуур, царил сэлтээ цөмийг нь авчрав. Тэгээд царилаа их л удаанаар үзэж, хурц үзүүрийг нь гараараа илэн, яагаад ч юм, хүнд хөнгөнийг нь гар дээрээ дэнсэлж байв.

	— Чи чинь загасанд явах нь уу даа? гэж Мария үс гэзэг нь сэгсийсэн толгойгоо дэрнээсээ өндийлгөн асуув.

	— Битгий ай, одоо цөмрөхгүй гэж Денис дооглонгуй хэлээд,

	 — Мөс одоо айлтгүй, өчигдөрхөн цаад эрэг рүү ачааны машин гарч явна билээ гэв.

	Юм хумаа янзлаад хэвтсэн боловч, унтаж чадахгүй эргэж хөрвөөсөөр, шуухитнан хэсэг зовов. Тэгээд бүр үүр цайсан хойно сая нэг юм босжээ.

	Денис дуу шуу ч үгүй, өглөөнийхөө ундыг уучхаад аяга дүүрэн архи хийж залгилав. Бодол болон хэсэг сууснаа бас дахин нэг аяга архи уулаа.

	— Ингэвэл даарахгүй. Шөнөдөө жаахан дулаарчхаж шүү хараач, цонх цантчихаж. Гэхдээ зун болтол хаа ч байсан юм... гэж гэнэт учирлав.

	Дараа нь оготор дээл, нэхий малгайгаа өмсөөд, загасныхаа хэрэгслийг авч гарахдаа, босгон дээрээс:

	— Тийм ээ... Одоо энэнээс хаашаа ч зайлахгүй хэмээн өчигдрийнхөө нөгөө хэлдгийг хэлэв.

	Мария ганцаараа гэртээ үлдэж, ширээн дээрхээ хурааж цэвэрлээд, хувцаслан ажил руугаа явахаар гарав. Тэр ширээгээ цэвэрлэж байхдаа ч, дов сондуул шиг болсон гудамжаар гэлдэрч явахдаа ч, нөхрийнхөө хэлсэн үгийг нь үргэлж бодсоор явав. Мария Денисийн тэгж хэлэхийг нэг биш удаа сонсож, чухам ямар утга учиртай хэлдгийг нь мэддэг байжээ. Гэвч энэ удаа нөхрийнх нь хоолойд нэг л өөр, ойлгомжгүй, айлгасан шинэ өнгө аяс байлаа. Тэр дуу урьдын адил сөөнгөтөн сонсогдсон ч гэсэн түүнд үргэлж байдаг үзэн ядалт, хий хорсол зүхлийн алин чиг байсангүй. Тэр дуу хэлсэн үгнийхээ учир утгатай ямар ч холбоогүй, авцалдаагүй байсан нь чухамдаа Марияг болгоомжлоход хүргэн, сэтгэлийг нь улам бүр шаналгав. Бас Денис тэгж хэлж байхдаа инээмсэглэхчээ аядан мушилзаж, нүүр ам нь шазав татав хийн мурийж, нүдний нь харц жалхгүй болон цаанаа л нэг хачин харагджээ.

	Мария ийнхүү түүний царайны төрх, нүдний харцыг санан бодсоор дэлгүүрээ хүрч, хаалганыхаа цоожийг онгойлгохыг завдав. Яг энэ үед Мариягийн толгойд «загасны өгөөш» гэсэн үг гэнэт орж ирэв. Урьд нь Денис загасанд явахынхаа өмнө юу юунаас илүүтэй загасны өгөөшийг удтал нямбай бэлтгэдэг байжээ. Гэгтэл энэ удаа яагаад тэрийгээ бодсонгүй вэ! Энэ чинь загасчлах гэсэн гэж үү? Ээ, бүү үзэгд, энэ чинь...

	Мария чичирсэн гараараа хагас дутуу онгойлгосон цоожноосоо түлхүүрээ сугалснаа, тэр даруй алдан унагааж, тэгээд унагаачихсанаа ч анзаараагүй болохоор авах гэж эрж тонгойсон ч үгүй, эргийн зүг байдгаараа харайлгав. Юунд сандран гүйнэ вэ, гол дээр Денист нь ямар золгүй явдал тохиолдох юм бэ? Мөс зузаан хөлдсөн, өчигдөрхөн ачааны машиныг дааж байсан юм чинь. Гэвч чухам яах гэж гэдгээ ч мэдэлгүй, ямар нэгэн хүч түүнийг араас нь түлхэх мэт тэр гүйсээр л, гагцхүү толгой тархи нь задарчих нь уу гэлтэй улам хүчтэйеэ лугшин байв...

	Гэрээс гарангуут Макшеев өвлийн хүйтэн цэнгэг агаарыг цочмог залгилснаас хамаг цээжин доторхийг нь хага зүсэн урах мэт санагджээ. Дөнгөж саяхан бүтэн шил архи уусан хэр нь согтож байгаа нь мэдэгдсэнгүй, харин одоо гэв гэнэт толгой нь эргэв. Гэхдээ энэ нь түдэлгүй намдаж, хүнд гэгчийн царилаа сугандаа хавчуулаад голын зүг том том алхлав.

	Голын цаад биед ойрхон байх арлын цаадах бүх мөсийг загасчид бүрхжээ. Тэд зарим газар бөөн бөөнөөрөө, зарим газар ганц нэгээрээ суух бөгөөд хаа нэг брезент майхан босгосон харагдана.

	Денис Макшеев бүдэрч унах вий гэж болгоомжлох мэт хөлөө зөөж ядан гишгэлсээр арал руу очив.

	Арлын тэнд очоод хамгийн түрүүн Демидовтой тааралдав. Түүний хажууханд өргөмөл хүү Гринька нь цооног гарган сууж, дэгээ тун эвлэгхэн хөдөлгөж байв. Хацар нь улаа бутран, ангийн амтанд орсноос нүд нь сэргэн гялалзах ажээ. Загас дэгээ шидэнгүүт үмхэж байснаас Демидов, Гринька хоёрын цооногийн дэргэд бараг гуч гучин загас хөлдсөн харагдана.

	— Дандаа алгана баригдаж байна уу? гэж Макшеев гэнэт зогтусан асуув.

	Демидов толгойгоо өндийлгөн түүнийг харсан боловч, хариу дуугарсангүй цооног руугаа харлаа.

	— Харин хүү чинь, хараач хө...

	— Хүү юу гэж?

	— Мөн ч сүрхий байна гээч... Аргыг нь олчхож шүү. 

	Демидов бас л ойлгож ядан түүнийг харав. Макшеев мушилзан, нэг л хачин харагдаж, инээмсэглэх ч биш, харин өдсөн янзтай нүдээ ирмээд авав.

	— Зүйтэй, ер нь... загас барихаас илүү сайхан юм хаа байх вэ гэдгийг ойлгосон хүн л...

	Тэгж хэлээд цаашаа явав. Тэгснээ гэнэт зогсож, хоёр ган шүдээ гялалзуулан:

	— Би ер нь чамайг энд л байгаа болов уу ч гэж бодож байсан юмаа, ах гуай... Тийм ээ, би мэдэж байсан юм... гэлээ.

	Түүний энэ инээмсэглэл, энэ үгс, ялангуяа залуу байхдаа хэлэх дуртай байсан «ах гуай» гэсэн үг Демидовт эвгүй санагдаж, яагаад ч юм сэтгэлийг нь түгшүүлж, ямар нэгэн муу юм болох гэж байгаа мэт санагджээ. Тэр өөрийнхөө дэгээг ч мартаад, одоо Макшееваас нүд салгалгүй дагуулан харах болов.

	Гэтэл Макшеев мөс цоолох газраа олж ядах мэт загасчдын хооронд сүлжин явсаар. Тэгж тэгж сая л, олох шиг болж хүн амьтнаас зайдуу газар цоолж эхлэв. Их л удаан цоолж, мөсний хэлтэрхийнүүдийг гурван ч удаа тонгойн утгаж харагдав.

	«Мөс төдий л зузаан биш, дөнгөж төө хүрэхгүй хөлдсөн байхад юун чиг удаан цоолдог юм бэ дээ. Ингэтлээ тэнхээ нь барагдчихсан юм байх даа?» гэж Демидов бодов.

	Павел дэгээгээ авах санаатай тонгойтол Макшеев царилаа шидэж харагдав. Түүнийг огтхон ч хэрэггүй, өөрт нь саад болсон зүйл мэт бүр хол гэгч нь шидэв Демидов дэгээгээ мөсөн дээр яаран тавихад гандаж цайсан хөмсөг нь өөрийн эрхгүй чичрэн хөдлөв. Ухаан санаандаа юу ч гэж бодож амжаагүй хэр нь зүрх нь хэд хэдэн удаа хүчтэй оволзон дэлсэв...

	Энэ үед Макшеев бүсээ тайлаад оготор дээлээ мөсөн дээр хаяв. Демидов өөрөө биш, ямар нэгэн гаднын хүч түүнийг угз татан босгосон мэт огло харайн босоод хоёр өвдгөө өөрийн эрхгүй чичрэн салганаж байхыг мэдрэв. Тэр юу ч бодож завдсангүй.

	— Демидов оо! Түүнийг бариад аваарай! Саатуулаарай! Наадахаа бариарай! гэсэн эмэгтэй хүний цангинасан дуу голын мөсөн дээгүүр хадав. Тэр дуун санамсаргүйгээрээ, аврал эрэн цөхөрсөн өнгөөрөө аймшигтай санагдав. Мөс найдвартай хөлдсөн энэ үед хэн чиг цөмөрхөөргүй сэн, хэн юундаа ингэтлээ сандарч, аврал гуйна вэ гэдгийг ойлгож ядсан загасчид энд тэндгүй өндийж босов.

	Гагцхүү Демидов л цөмийг нь ойлгож, Макшеев рүү ухасхийв. Гринька эцгийнхээ араас айсан янзтай харсаар хоцров.

	Макшеев бараг алд шахам том цооногийн аман дээр зогсож байв. Тэгээд нүхнийхээ аман дээр зогсож байгаа тарвага шиг оцойгоод, Демидовын гүйж ирэхийг тэвчээртэйгээр хүлээх мэт байхад цээж нь дээр дээр оволзож, нүүр царай нь хүрэн бараан болжээ. Амьсгаа нь давчидсан мэт цамцныхаа хоолойн товчийг чичирч салганасан гараараа тайлж харагдав.

	Демидовыг хэдхэн алхмын газар ирэхэд Макшеев хоёр гараараа ташаагаа тулж байгаад цооног руу орж явчхав. Цооногоос бөөн ус мөсөн дээр цалгилан бялхав.

	— Аав— аа! гэж хажууд нь гүйж ирсэн Гринька хүү үхтэл айн хашхираад, — Энэ чинь... Юу вэ? Юу болох нь энэ вэ? гэлээ.

	Хүүгийн царай хувхай цайжээ. Гринькагаа цооног руу үсэрч мөсөн доогуур орчих вий хэмээн эмээх мэт Демидов хүүгээ чанга гэгч нь тэврэн авав.

	— Зүгээр, хүү минь... Зүгээр. Денис ах чинь харав уу, халтирчихлаа... гэж Павел шивнээд, — Мөсөн дээр болгоомжтой байхгүй бол болдоггүй юм, тун осолтой байдаг юм. Сая харав уу, болгоомжгүй л байснаас... халтираад уначихлаа шүү дээ гэв.

	Тэр хоёр бие биедээ наалдан, цооногийн ус харлан эргэлдэхийг гөлрөн ширтсээр зогсоно. Тэр ус Денис Макшеевын нэвчирч норсон нэхий малгайг эргэлдүүлж эргэлдүүлж байгаад дараа нь мөсөн доогуур авч одов

	Демидов Гринька хоёрын зогсож байсан газар тал бүрээс хүмүүс гүйлдэн ирэв. Гагцхүү Мария л гүйхээ больжээ. Тэр нөхрийгөө цооног руу ухасхийн орохыг хараад ямар нэгэн хатуу хана мөргөсөн мэт зогтусаж, хэсэг зогссоны дараа өвдгөөрөө нугаран тонгойсоор толгойгоо гудайлган унав.

	Марияг харахад уйлаагүй ч юм шиг, уйлах нь дуулдахгүй, гагцхүү түүний хамаг бие дагжин чичирч байлаа..

	Хоёр долоо хоногийн туршид Павел Демидов, түүний хүү Гринька хоёр дуу шуу ч үгүй, зөвхөн аргагүй хэрэгтэй үед л хоорондоо ганц нэг үг солилцож байв.

	Гэтэл нэгэн үдэш, унтахаар хэвтсэн хойноо харанхуйгаас Гринька нь:

	— Аав аа, та Денис ахыг халтираад цооног руу уначихсан гэсэн... Тэгвэл тэр юунд тийм том цооног гаргаа вэ? гэж асуужээ.

	— Яагаад гэж үү? Яах вэ дээ, жижигхэн цооног чинь дорхноо битүүрчхээд байдаг болохлоор ойр ойрхон нүдэж томсгох ажил гардаг юм. Харин нэгмөсөн том цооног гаргачихвал загасчилж дуустал амар байдаг...

	Гэвч өөрийнх нь энэ тайлбар хүүг нь итгүүлж чадахгүй болов уу гэж бодоод цааш нь ийн үргэлжлүүлэв.

	— Бас тэгээд заримдаа мундаг том алгана орчихдог. Тэгвэл яаж гаргах вэ? Цооногоо томсгох гэсээр байгаад алганаа тавиад туучихна шүү дээ. Денис угаасаа загасны хорхойтой хүн. Тиймээс ч юмыг яаж мэдэх вэ гэж бодоод нэгмөсөн цоолоо биз дээ... гэжээ.

	Павел, хоёр долоо хоногийн өмнөхөн голын мөсөн дээр жирийн нэгэн золгүй явдал тохиолдсон гэж хүүдээ итгүүлэхийг байдгаараа мэрийж төдий л үнэмшилтэй бус юм баахан ярив.

	— Та тэрийг тэгээд өрөвдөж байна уу? гэж Гринька, аавынхаа яриаг таслан асуухад Демидов бодолхийлснээ:

	— Үгүй ээ, хүү минь. Тэр чинь дэндүү муу хүн байсан юм гэв.

	— За тэгэхлээр миний зөв байгаа биз, сайн хүнийг газар дэлхий хайрладаг, өөдгүй муу хүнийг өөрөө ч шийтгэж чаддаг гэсэн үг үнэн байна шүү дээ.

	— Унт, хүү минь. Одоо энэ тухай бодоод яах вэ дээ? Маргаашийнхаа хичээлийг цөмийг давтсан биз?

	— Тэгсээн.

	— За тэгвэл одоо унт.

	Гэсэн ч Гринька хүү нь унтаж ер чадахгүй эргэж хөрвөөн, бас том хүн шиг санаа алдав. Тэгээд аргагүйн эрхэнд нойрондоо дийлдэхдээ:

	— Муу хүмүүс газар дэлхийтэй гав ганцаараа үлдэхдээ лав их айдаг байх даа? Тийм үү аав аа? гэхэд:

	— Тийм улсад жинхэнэ өөрсдийнхөө бодол санаатай цуг хоцрох л хамгаас аймшигтай байдаг байх даа, хүү минь гэв.

	— Яагаад тэр бил ээ?

	— Яах юу байх вэ! Унтана уу, үгүй юу! гэж Демидов уцаарлахдаа хүүдээ биш, өөрийнхөө хэлсэн сүүлчийн үгэндээ уурлажээ.

	Өвгөн буурал хорвоо дээр үеийн үед гарсаар ирсэн хүний амьдралын бас нэгэн гунигт явдал болж өнгөрлөө гэдгийг Гринька хүү хараахан ойлгосонгүй бөгөөд ер нь чиг хүү минь хар нялхаараа ийм юмыг битгий мэдээсэй гэж Демидов боджээ.

